Sib hawm ntev ntev tag los.  Caij nyoog tsis tau muaj koj thiab tsis tau muaj kuv.  Sib hawm nrog huab nrog cua.  Lub caij neeg sab sauv thiab neeg nruab deg tab tom txeeb ua tus tswv av.  Los tau ntau xyoo lawm ntawm txoj kev sib ntau sib tua ntawm ob pab pawg.  Tsis muaj leej twg lub zog yuav ntaug me ntsis.  Tsuas yog niaj hnub hnov ntuj nroo thiab dej paim ua ntshauv.  Vim yog qaum ntuj thiab teb chaws zaj yog txoj kab kev ncua deb.  Qee lub sib hawm tub rog qaum ntuj raug mob.  Tub rog taug kev mus tsis cuag lub ntuj sauv.  Ntiaj teb daim av yog qhov chaw nruab nrab ntawm ob pawg neeg.  Ib tag kis hauv ntiaj teb.  Ib tug ntxhais taug kev mus nrhaiv noj.  Ntawm ntug kev nws pom ib tug txiv neej xyab.  Tus txiv neej raug mob.  Tus ntxhais coj tus txiv neej los tsev.  Tom qab tus txiv neej xav tias nws lub cev kho txaus yuav rov qab mus txuas nws txoj hauj lwm.  Nws tau ncaim tus ntxhais tseg.  Ua ntej yuav ncaim tus txiv neej tau hais cia.  Vim yog muaj tus ntxhais siv nws li sib hawm los cawm tus txiv neej.  Hnub ntxiv mus tom ntej tus txiv neej ua nws txoj hauj lwm tiav.  Tus txiv neej yuav rov los yuav tus ntxhais.
Txhob Cia Kuv Quaj


Chav plaub fab pom kev yog cov duab npog ncaig.  Lub cev poj ntxoog tsis muaj poj duab txawb ntawm txaj tsis nti.  Ob txhais tes sib khawm ntawm xub ntiag.  Ob txhais xib taw dauv rau hauv qab txag.  Tsis yog tsaug zog tab sis qhov muag twb tsis ntsais.  Tawv muag tshee na ntawm hauv ntej toov tsis pub dej ntws.  Ob lub qhov muag ntawd yuav kaw ntev npaum li cas ntxiv.  Nws puas paub hais tias sab nrauv tab tom tav su.  Lub hnub tseem nyob saum tob hau.  Nraum zoov ntiaj teb tseem muaj sia.  Lub qhov rooj txag twb tsis kaw.  Ua cas tus nws ho yuav zais nws tus kheej rau hauv txaj.  Tab txawm ib lub qhov rais twb tsis qhib.  Ib qho tshav ntuj twb tsis pub nkag los hauv txaj.  


Hauv plawv lub neej nphob xuav.  Ob txhais tes plam plhuav ntawm xub tiag qhia tau tias tus neeg ntawd tseem muaj txoj sia.  Ob txhais caj npab poob twb tsis pub tsoo rau saum txaj.  Ob txhais tes yuj kiag tsa los qhwv nws lub ntsej muag.  Yog lawm nws ob txhais tes twb los thaiv tav su li duab pom kev.  Txawm nws rua muag los los nws yeej tsis tsim ntawm nws tus npau suav.  Yam lub siab loj zog hnov xib teb los npuab rau ntawm daim nqaij ntseg muag.  Ob daim di muag qhib plho hauv xib teg.  Dej tsaws tsag ntws sis hauv xib teg.  Puas muaj leej twg paub tias Kab Npauj tab tom quaj ib leeg hauv txaj.  

Sib hawm taug kev mus ntau tiam.  Lub caij ntuj nag dhau lawm ntau xyoo.  Dej tsaws tsag ntxaum ntxias ntawm tej twb nqhuab lawm.  Kab Npauj puas paub tias nws tsis tau tshem tes ntawm nws lub plhu.  Yog vim li cas Kab Npauj yuav tsis qhib qhov muag los saib lub ntiaj teb.  Vim li cas nws ho tsis rua muag los nrog tib neeg muaj kev lom zem.  

Ib lub suab me nyuam yaus qw nraum zoov tuaj.  Ob txhais tes poj niam nthuav kiag ntawm nws ntsej muag.  Tam sis ntawd duab ntxoov ntxoo thooj txhij sib txeeb los ziab Kab Npauj lub plhu.  Kab Npauj rua qhov muag los rau ntawm daim ntaub ntawm qhov rais.  Tab txawm tshav ntuj nkag tsis tau los chwv Kab Npauj.  Los Kab Npauj yeej paub tias lub ntiaj teb tseem tshiab khiv sab nraum zoov.  Txhua yam tseem muaj xim.  Txhua qhov lub hnub cov duab tuaj chwv txog tseem muaj sia.  Ntiaj teb cas yuav muaj sia thiab tsim tau zoo nkauj ua luaj li.  Kab Npauj xav cas lub hnub yuav tsis pab chwv nws lub siab.  Kab Npauj mloog nws lub siab twb tsis sov.  Ob txhais tes poj niam twb rov los vov nws lub plhu.  Qhov Kab Npauj pom tsuas yog tsaus ntuj dua.  Lub siab poj niam mob twj ywm rau nws ib leeg paub.  Txoj kev npau suav twb rov pib dua.  Lub caij hnub nag twb rov los txog lawm.  Dej tsaws tsag xyoo ntawd tseem ntws loj tshaj xyoo tag los.  Lub suab poj niam quaj tu siab hnov nrov loj zuj zus hauv ib chav txaj.


Yam xob tua hauv txaj nrov tawm txog sab nrauv.  Lub suab khob ntawm qhov rooj nrov ob teg deeg los txog rau ntawm Kab Npauj.  Leej twg thiab tseeem xav los thab Kab Npauj tej lub sib hawm zoo li ntawd.  Lub suab quaj ntaug zog.  Kab Npauj sua zoj tes lo so nws li kua muag.  Kab Npauj rua muag mus rau nws ob txhais xib teg ntxaum kua muag li.  Kab Npauj mloog ntsoov nws lub siab tseem xav quaj.  Kab Npauj twb quaj hnub ntawd twb tsis tau txaus siab.  Nws twb yuav tau npaj nws tus kheej tos tus neeg sawv nraum qhov rooj sab nrauv.  Lub qhov rooj rua loj zog.  Kab Npauj ob txhais tes poob nthav rau saum txaj.  Nws ob lub qhov muag rua kiag mus caw tus neeg ntawm taw rooj.  Tus poj duab Kab Npauj pom hauv pem teb twb qhia rau nws paub meej lawm tias tus neeg tab tom nkag los ntawd yog leej twg.  Kab Npauj xav cas nws twb tsis nco qab xauv qhov rooj.


Lub qhov rooj qhib plho rua loj li yuav rua tau.  Thawj zaug uas chav Kab Npauj zaum muaj duab tshav ntuj rau hnub ntawd.  Kab Npauj yuav txav mus kawv qhov rooj tsis tau lawm.  Kab Npauj yuav zais nws cov kua muag ntawm tshiab tsis tseg tau li cas.  Qhov nws ua tau tsuas yog txav qhov muag raw tus poj duab hauv pem teb mus cob rau tus neeg.  Thooj txhij Kab Npauj tsa tob hauv mus pom tus neeg sawv ntawm qhov rooj lub ntsej muag.  Kab Npauj ob lub qhov muag tseem plooj kua muag li khiav mus caum nws.


“Niam,” Kab Npauj hais li ib tug me nyuam yaus ntshaw kev pab.


Niam Vam Tsu saib mus rau chav pw.  Nws pom txhua lub qhov rais npog ntaub.  Lub chav txaj pom tsuas twb tsis zoo li duab txoov ntxoo thaum tav su.  Niam Vam Tsu tig los saib nws tus ntxhais zaum ntawm txaj tseem teev yees kua muag ntawm puab tsaig.  Vim li cas ib tus ntxhais tiav nkauj lawm yuav tseem zais nws tus kheej rau hauv txaj quaj.  Niam Vam Tsu, zoo li txhua tus niam, mob nws siab dua dhau lub sib hawm nws nkag los rau hauv chav ntawd.  Kab Npauj twb tsis tau ua dab tsi txhaum.  Ua cas nws ho quaj li tus me nyuam yaus.  Niam Vam Tsu nag zoj los ntawm Kab Npauj.  Ua ntej dua ib lo lus Niam Vam Tsu txo kiag nws lub cev los zaum npuab ntawm nws tus ntxhais ib sab.  Kab Npauj tom thawj lub sib hawm ntawd.  Kab Npauj tso nws lub cev mus qawm nws niam.  Kab Npauj siv nws niam lub xwb pwg nrog Kab Npauj cov kua muag sib tham.  Lub suab quaj rov qab muaj ceev dua lawm hnub ntawd.


Niam Vam Tsu hnov Kab Npauj dej ntxaum ntawm nws lub tsho.  Nws tsa tes mus vov kiag Kab Npauj rau hauv xub ntiag.  “Me Kab Npauj es nws tsis txhob quaj os,” Niam Vam Tsu hais.


Yog lawm.  Tam sis ntawm hauv lub ntiaj teb no tus yuav nkag siab tias vim li cas Kab Npauj yuav txom nyem siab ces tsuas yog nws niam lawm xwb.  Leej twg thiab tseem muaj cuab kav los muab nws lub xwb pwg rau Kab Npauj quaj.


“Niam,” Kab Npauj hais nrog lub quaj quaj, “kuv tsis xav mus yuav txiv li os.”


Kab Npauj lub suab xaus.  Nws li kua muag twb tsis xaus.  Niam Vam Tsu muab tes mus plhw nws tus ntxhais tob tau.  Kab Npauj lub suab twb tsiag lawm ntev tab sis nws niam twb tsis teb ib los.  Es no Niam Vam Tsu yuav hais lo twg rau nws tus ntxhais.  Leej twg yuav xav pom nws tus ntxhais quaj thaum yuav mus yuav txiv.  Txhua tus ntxhais tsim nyog tawm hauv nws niam thiab nws txiv lub tsev mus ua neej kab siab thiab nrog lub cauj luag ntxhi.  Niam Vam Tsu puag rawv nws tus ntxhais rau hauv xub ntiag.  Kab Npauj nrog kua muag lub tshiab tseem loj tshaj lub qub.  Niam Vam Tsu yuav hais li cas.  Nws los twb tsis txawv li Kab Npauj.  Nkawv ob leeg puav leej yog poj niam.  Yog lam Kab Npauj ho yog tus tub ntshe ho yuav tsis zoo li ntawd.


“Kuv me Kab Npauj tsis quaj os,” qhov Niam Vam Tsu hais tau,  “koj txiv lawv tseem nrog Hmoob sib tham tsis tau tas.  Kuv tsis xav tias koj txiv lawm yuav cia li lav cia koj mus yuav Hmoob.”  Lo lus hais ntawm Niam Vam Tsu los teev Kab Npauj cov kua muag.


Kab Npauj lub siab kaj zog.  Yog lawm Kab Npauj txiv thiab nws txiv ntxawm lawv yeej tsis yuav muaj hnub yuav cia nws mus yuav Hmoob ib zaug.  Kab Npauj niam hais li cas Kab Npauj yeej ib txwv ntseeg tau.  Nws niam ib txwv yeej hais lus tiag.  Kab Npauj lub siab loj zog los cheem nws li kua muag.


Ob lub qhov muag hluas nkauj ua tiag rua loj txaus los saib nws niam lub xwb pwg ntxaum dej.  Kab Npauj xav kom cov Hmoob tab tom tuaj zawj nws nraum chav nyob mus tsev.  Kab Npauj twb hnov nws niam hais tias nws txiv lawv yuav tsis muaj hnub yuav tso nws mus.  Tab sis Kab Npauj ib nplooj siab poj niam ntshai rwg los yem nws.  Tsam nws txiv lawv ho ib lo lus plam plhuav hais txhaum.  Kab Npauj xav ntshe cov kua muag ntxhaum ntawm nws niam  lub xwb pwg tsuas yog cov pib xwb.  “Niam kuv txiv lawv nrog Hmoob hais li cas lawm os,” Kab Npauj hais dua ib zaum kom siab khov.


Niam Vam Tsu mloog nws tus ntxhais lo lus.  Nws nkag siab dhau hwv lawm tias yug los ua ib tug khaub ntxhais es txom nyem siab npaum li cas.  Nws paub tias ob lub qhov muag nrog kua muag li Kab Npauj ntawd tseem mus yuav Hmoob los nws lub siab twb tsis kheev.  Leej twg yuav xav pom nws tus ntxhais hauv xub ntiag mus ua lub neej nrog dab yuj siab.


“Niam puas yog kuv txiv lawm tsis kam kuv mus rau Hmoob os,” Kab Npauj nug li tus me nyuam yaus.


“Txhob txawj os kuv me Kab Npauj.  Txawm li cas los kuv tsis xav hais tias koj txiv lawm yuav cia li tso lus rau Hmoob.  Kuv xav tias txawm zoo thiab phem los koj txiv lawv yuav los hais koj tso,” lub suab poj niam hais yeej ntseeg tau hauv siab.  Tab sis Niam Vam Tsu puas paub tias cov lus nws tab tom hais ntawd dua nws tus ntxhais lub siab dav lawm npaum li cas.  Tsis tag li ntawd xwb Kab Npauj yeej ntseeg tau nws niam cov lus.  Nws yeej tseeg tau tias nws txiv lawv yuav nrog nws tham tso yuav hais lo lus kawg rau Hmoob.


Lub suab hluas nkauj quaj hauv txaj twb ntsiag lawm.  Ua tsaug rau Niam Vam Tsu cov lus.  Tab sis yog cov txiv neej sab nraum tsev nyob hais lus sib raug.  Leej twg yuav paub tias yuav muaj neeg mob siab.


Lub sib hawm tav su twb los so rau thaum yuav tsaus ntuj.  Kab Npauj lub qhov rooj txag rov qhib dua ib zaug.  Nom Suav, Kab Npauj tus txiv ntxawm, tab tom kag los.  Kab Npauj tsav tob hau mus pom nws tus txiv ntxawm.   Lub siab hluas nkauj twb pib txawj.  Lub siab poj niam twb dhia ceev me ntsis tuaj.  Kab Npauj ib txwv hnov txog cov niam txiv yuam lawv cov ntxhais mus yuav txiv.  Kab Npauj tsis xav hais tias tej lub sib hawm zoo li ntawd yuav muaj rau nws.  Kab Npauj ntshai nraim rau hauv siab.  Yog nws txiv lawm yuam nws mus yuav Hmoob ntshe tab txawm nws niam los twb pab tsis tau.


Nom Suav los hauv txaj tab sis twb tsis zaum.  Ntxim nws muaj hauj lwm tseem ceeb es maj yuav mus.  Nom Suav muab lub qhov rooj qos.  Nws tig los rau ob tug poj niam zaum ntawm txaj twb tsis tig tuaj saib nws.  Nom Suav yeej paub lawm tias nws ntxim yuav pib lo twg.  Nws tsuas tsis xav tias nws yuav yog tus los cev lus rau nws tus xeeb ntxwv.


“Kab Npauj,” Nom Suav hais lub npe uas nws ib txwv hu nws tus xeeb ntxwv, “Hmoob tuaj hais koj ib hnub no.”  Nom Suav nres me ntsis.  

Kab Npauj mloog tau tias tsis yog nws xwb uas nyuaj siab.


Nom Suav rov ua tiag hais ntxiv, “Hmoob tuaj hais koj ib hnub no mas Hmoob yeej xav yuav koj tiag.  Kuv yog koj txiv ntxawm.  Kuv lom tam li koj txiv.  Koj los yeej zoo li kuv tus ntxhais.  Qhov tiag tag kis no peb pib hais mas yeej hais tias tsis kam koj mus rau Hmoob.”


Kab Npauj lub siab pooj ntav rau lo lus kawg nws txiv ntxawm hais.  Kab Npauj quaj kiag los nrog nws lub siab sib ntaus.  Nws ntshai thiab ntseeg tsis tau qhov nws tab tom hnov.  Leej twg puas nrog Kab Npauj lub siab quaj tias Kab Npauj yuav mus ua lub neej nrog tus neeg nws twb tsis muaj qhov hu ua hlub nrog.


“Txiv ntxawm,” Kab Npau nrog lub suab txawv, “kuv tsis xav mus yuav Hmoob li os.”


Nom suav nqus ib pas qhia tias txoj hauj lwm ntawd twb tsis yooj yim rau nws thiab.  “Kuv paub kawg tias koj tsis xav yuav lawv,” Nom Suav lo yeej paub txog nws tus xeeb ntxwv txoj kev nyuaj siab.  Nom Suav hais ntxiv, “Kab Npauj tab sis koj ho xav tias koj yog peb ib tug ntxhais.  Muaj ib hnub twg koj yeej yuav mus yuav txiv.  Cov Hmoob tab tom tuaj hais koj no lawm yog ib pawg neeg zoo.  Pob Tsuas los kuj yog neeg tsim txiaj.  Ib tug tub hluas twb muaj kev txawj ntse thiab muaj vaj muaj tsev no tsis muaj tsaug tus.  Kuv xav Pob Tsuas los kuj zoo ntsej zoo muag,” Nom Suav nres me ntsis npaj hais lo lus kawg.  “Kuv xav tias koj mus yuav nws koj lub neej yuav zoo.”


Kab Npauj tu siab twb ywm tias nws tus txiv ntxawm pom zoo muab nws mus rau Hmoob.  Nom Suav hais yog.  Pob Tsuas yeej yog neeg zoo.  Pob Tsuas yeej muaj neej lawm tsuas tshuav tus poj niam los tab nws lub cuab.  Tab sis tus poj niam ntawd Kab Npauj tsis xav nws yuav ua tau.  Kab Npauj mloog nws lub siab nws tseem tshuav qee yam hauv siab ua tsis tau tag.  “Txiv txawm koj yeej paub tias kuv tsis xav yuav Pob Tsuas.  Koj puas xav tias yog mus nrog ib tug neeg nyob tsis muaj lub siab hlub no zoo li cas, “ Kab Npauj hais yam yooj yim.


Kab Npauj hais li ntawd xwb Nom suav paub zoo dhau hws lawm.  Nws los yeej tsis xav pom ib tug neeg ntawm xub ntiag mus nyob ua lub neej nrog lub siab quaj.  Tab sis nws yuav pab tau li cas.  Nws tsuas yog tus neeg cev lus xwb.


Lub sib hawm Nom Suav nrog nws tus xeeb ntxwv tham mus lawm ntev.  Txhua yam los Kab Npauj tsuas hais lo lus qub.  Twb tsis tau ib lo lus tshiab thaum Nom Suav tawm hauv Kab Npauj chav los nrog cov neeg tos nws ntawm chav nyob.


Kab Npauj lub ntsej muag ntshaus ntsho.  Kab Npauj tsis paub hais tias txoj kev mus yuav txiv ntawm zoo li cas.  Thiab Kab Npauj tsis paub tias txoj kev raug yuam mus yuav txiv ntawd zoo li cas.  Qhov nws xav tau tsuas tsis xav mus ua leej twg tus poj niam.  Kab Npauj tso tes los xuab txoj saw ntawm nws xub ntiag.  Kab Npauj tsa tob hau mus rau lub rooj txawb ib sab ntawm lub txaj.  Daim duab xim dawb txawb saum lub rooj.  Kab Npauj tig mus rau lub ntsej muag txiv neej uas tab tom saib tuaj rau nws.  Kab Npauj li kua muag thooj txhij poob thaum saib mus rau tus poj duab ob lub qhov muag.  Kab Npauj lub siab quaj twj ywm rau tus txiv neej zais nraim nram qab daim iav.  ‘Tshua, koj nyob qhov twg lawm os,’ Kab Npauj xav quaj dhi hauv nws lub siab tuaj.


Tus duab ntxov ntxoo los tsaws rau hauv av.  Lub qhov rooj rov qab nrov ob teg dua.  Ntsiag to.  Lub pob qhov rooj twb tsis tig sab hauv txaj tuaj.  Yog leej twg tiag tab tom sawv sab nraum zoov.  Lub qhov rooj nrov ob teg ntxiv.  Txhais tes thawb ntiag phob ntsa qhov rooj.  Niam Vam Tsu nrog lub ntsej muag xauj kiag pom nphob xuav ntawm qhov rooj yam nws twb paub tias cov txiv neej hais dab tsi haum lawm.  Lub qhov rooj rua loj me ntsis.  Niam Vam Tsu tsa tob hau mus xam nws tus ntxhais.  Nws mob siab twj ywm rau nws tus kheej.  Nws yuav hais lo twg thiaj li zoo mus nws tus ntxhais cov kua muag.  Tab sis qhov Niam Vam Tsu tab tom pom hauv txaj tseem txaus ntshai tshaj nws lub siab deeg txog qhov Kab Npauj mus yuav txiv.  Niam Vam Tsu lub siab poob thav rau yam nws pom hauv txaj.  Nws tig kiag xub ntiag rov qab.  Maj nroos Niam Vam Tsu nam kiag los tom chav nyob.  Lub ntsej muag poj niam thim xem tshwm plaws ntawm cov ntxiv neej xub ntiag.  Ab tsi tiag cas yuav muaj ceem ua luaj li.  Txhua tus ntxiv neej tsa tob hau tuaj rau Niam Vam Tsu.


“Lawv es,” Niam Vam Tsu qw, “nej pheej yuav yuav kom tau Kab Npauj xwb no.  Seb nej yuav hais li cas nawb.  Kab Npauj tsis kam yuav nej es Kab Npauj pawv hauv txaj lawm.”

Khiav Mus Kom Kawg


Duab tsaus ntuj twb los txuam nrog duab pom kev.  Duab ci twb nrog te khia lawm ib lub xyoo tag los.  Lub qhov muag tsuas pom ib ncig ntawm hauv ntej.  Tshuav tsis ntev lawm xwb duab xim dub yuav ua rog yeej hnub tshav.  Yog thaum lub ntiaj teb pleev xim dub lawm puas muaj leej twg paub tias yuav no npaum li cas.  Kab Npauj nyob thaj chaw twg lub sib hawm tsis pom kev ntawm ko tawv lawm.


Lub zog tag nrho.  Lub siab mob yuav rho.  Lub cev hluas nkauj qaug lias ntawm ntug kev.  Cov nyom siab txij dua faib hlo ob sab.  Kab Npauj lub cev txim kiag mus rau hauv plawv.  Cov nyom rov sawv tsees los qhwv Kab Npauj lub cev.  Kab Npauj rua kiag qhov muag.   Nws pom lub ntiaj teb tsaus ntuj nti hauv hauv paus nyom.  Yog vim li cas Hmoob yuav tsis tso nws nyob ib leeg.  Kab Npauj yuav khiav mus deb npaum li cas thiaj li ntsib lub neej ywj pheej.  Lub ntuj kawg nyob qhov twg Kab Npauj yuav mus kom txog qhov ntawd.  

Ob txhais tes nyem kiag nrig rov nthuav rau saum npoom nyom.  Kab Npauj twb tsis xiam nws lub zog los pus nws tus kheej sawv.  Vim li cas Kab Npauj ho yuav xiam lub zog pus nws lub cev sawv.  Yog lawm cov nyom pab zais Kab Npauj lub cev lawm cev yuav tsis muaj leej twg nrhiav tau nws.  Txawm cua yuav sib zog nplawm nyom vau qis npaum li cas los yuav rheeb mus tsis txog Kab Npauj.  Tsis tag li ntawd xwb.  Tom thawj lub hnub twb sau khaub hnab lawm thiab.  Twb tsis tshuav ib qho hu ua tshav ntuj seem rau lub qhov muag ua phooj ywg.  Yam ciaj sia lub sib hawm ntawd tsuas yog txias zias txhua zaum cua tshuab.  Kab Npauj kaw kiag qhov muag twb tsis txawv li puag ta.  Lub suab ntxhee hauv hav nyom los caum lub hnub.  Kab Npauj lub suab poj niam quaj tu siab hnov nrov loj zuj zus.  Hmo ntawd yuav muaj neeg puag kua muag pw.


Paj hlwb ntau tob hau.  Kab Npauj mloog tau muaj poj duab sawv ntawm nws hauv ntej.  Ob lub qhov muag hluas nkauj txim nkees tab sis ua tiag qhib los rua rau ntawm nws xub ntiag.  Ib tug txiv neej tab tom saib Kab Npauj pw.  Lub siab poj niam luag ntxhi rau tus txiv neej lub ntsej muag.  Yog lawm Kab Npauj paub tus txiv neej ntawd yog leej twg.  Tus txiv neej ntawd zoo twb tsis txawv li ib txwv tus Kab Npauj zais rau hauv Kab Npauj nruab siab.  Lub siab poj niam uas ntshai mus ua luag nyab twb dhia rheev muaj siab tuaj lawm.


“Tshua,” Kab Npauj lub siab tsis ntseeg tus poj duab nws tab tom hu.


Tus txiv neej twb tsis teb Kab Npauj.  Nws twb tseem saib ntsoov Kab Npauj tab sis nrog lub ncauj luag xwb.


“Tshua,” Kab Npauj rov hu dua, “koj nyob dab tsis ntawm nod.”


“Kuv twb nyob nod ntev tos koj lawm.  Tab sis koj pheej tsis txawj tuaj xwb,” tus txiv neej thawj lo lus.


Kab Npauj saib mus rau tus txiv neej ob lub qhov muag.  “Tshua, kuv twb tsis paub hais tias koj nyob ntawm no.  Yog kuv paub ces kuv twb tuaj nrog koj nyob lawm,” lub suab poj niam hais hauv siab tuaj.  Kab Npauj tam sim ntawd hnov nws lo lus mus tsoo nws lub siab.  Kab Npauj mloog tau nws nco lub ntsej muag nws tab tom saib ntawd heev.  Lub ntsej muag ntawd pawv hauv Kab Npauj lub neej mus rau qhov twg lawm.  Kab Npauj xav qhia rau tus txiv neej ntawd hais tias txhua zaum Kab Npauj qi muag ces pom tus txiv neej ntawd lub ntsej muag.  Txhua zaum Kab Npauj rua muag ces xav qw tus txiv neej ntawd lub npe.  Kab Npauj xav txog tus ntxiv neej ntawd tag li xwb.


Tus txiv neej tseem saib Kab Npauj twb zoo li tsis ua pa.  Txawm nws twb tsis teb Kab Npauj los Kab Npauj pom lub ntsej muag tab tom saib nws xwb.  Kab Npauj zoo siab lawm.  Kab Npauj nco tau tus txiv neej ntawd yeej tsis yuav hais lus ntau.  

Ob txhais tes txiv neej maj mam tsa los sawv nrog Kab Npauj ntsej muag sib txig.  Kab Npauj pom li ntawd.  Nws txav zoj nws li plhu mus txhom ob txhais xib teg txiv neej.  Xib teg txiv neeg chwv kiag Kab Npauj lub plhu.  Kab Npauj ob lub qhov muag kawg kiag thawb ntiag ntxiv.  Zooj nyoos ntawm ntsej muag twb sov Kab Npauj siab hov ntau tuaj lawm.  Npauj mloog tau nws nco ob txhais tes ntawd npaum li cas.  Ntau zaus tshaj ib hnub uas Kab Npauj nco xav nyob hauv tus txiv neej ntawd lub xub ntiag.  Ntau zaum tshaj ib hnub uas Kab Npauj xav kom tus txiv neej ntawd muab nws ob sab tes los qhwv Kab Npauj.  Puas yog tiag uas lub sib hawm tam sim ntawd qhov Kab Npauj niaj hnub npau suav los txog lawm.  

Twb tsis thas rua muag ntxiv.  Kab Npauj lub siab muag nthas tseem tso nws txoj sia mus nkaum hauv xib teg txiv neej.  Kab Npauj mloog tau txoj hlab ntsha uas ib txwv muab kev sov thiab kev hlub rau nws.  Txawm li ntawd los cuag li ob txhais xib teg twb npuab Kab Npauj tsis ntom.  Kab Npauj tsa tes mus puag txhais tes ntxiv rau ntawm nws sab plhu.  Tau tuav tus txiv neej ob txhais tes li ntawd.  Kab Npauj lub siab twb mloog hnov sov los lawm hov ntau.  Nyob li ntawd xwb Kab Npauj yeej nyob mus tau ib txhis.

Lub qhov muag poj niam rov rua ib zaug dua los saib nws tus hlub.  Lub siab yuav npaj los qhia rau tus txiv neej tias Kab Npauj nco tus txiv neej ntawd npaum li cas.  Thooj txhij Kab Npauj qhov muag pom duab tshav ntuj.  Duab tshav ntuj txeeb mus plooj kiag tus txiv neej ob txhais tes ntawm Kab Npauj lub plhu.  Kab Npauj lub siab mob ib zag.  Nws tsa kiag qhov muag ntawm tus txiv neej ob txhais tes mus raw tus txiv neej lub ntsej muag.  Duab tshav ntuj pleev kiag xim lawm.  Mob Kab Npauj siab ib zag dua.  Tus poj duab ntawd yuav yaj tsis tau yooj yim npaum li ntawd.  Kab Npauj rua kiag qhov muag thiab nthuav kiag nws ob sab tes mus qawm tus txiv neej.  

Lub suab poj niam tsa suab hlo qw tam siv, “Tshua.”  Lub suab hluas nkauj nrov hauv hauv paus nroj tuaj twb tsis muaj leej twb teb.  Kab Npauj tsa kiag qhov muag los xam.  Puas yog tus txiv neej twb ploj lawm.  Qhov Kab Npauj pom tsuas yog hauv paus nroj txawb pawg lug ntawm nws qhov muag.  Kab Npauj mob siab ib zag dua ntxiv.  Puas yog tus txiv neej ntawd twb tso Kab Npauj tseg lawm.  Kab Npauj lub siab quaj dhi paub lawm tias nws yuav nco tus ntxiv neej ntawd npaum li cas.  Kab Npauj txo kiag nws qhov muag los rau ntawm nws sab tes ntawm plhu.  Kab Npauj pom lub hauv paus nyom uas nws tab tom muab ua tog hau ncoo pw.  Chim Kab Npauj lub siab twj ywm.   Puas yog dab npau suav los zes Kab Npauj xwb.  Kua muag hluas nkauj twb tawm tam sim ntawd.   Hnov ntsoov dej ntog ntawm Kab Npauj lub plhu.  Kab Npauj mloog tau nws tseem nco tus txiv neej ntawd tshaj dua tg los.  

Thawb ntiag nws tus kheej sawv los xam.  Kab Npauj tsis paub uas ntiaj teb twb muaj sia lawm tag kis ntawd.  Hnub twb tuaj pua tshav ntuj lawm.  Nyom ntsuab xiab thiab qaug laim txhua zaum cua tshuab.  Lub ntiaj teb ntuj tsim tau zoo nkauj rau thaum sawv ntxov.  Tab sis cas yuav mob Kab Npauj siab ua luaj thaum nws paub tias thaj chaw ntawd tsuas yog muaj nws ib leeg xwb.  Kab Npauj tsa tob hau rau pem roob.  Kab Npauj tseem yuav taug kev nrog lub ntiaj teb ntsiag to li ntawd mus ntev napum li cas mam nrov pom tus txiv neej ntawd lub ntsej muag dua.  Kua muag hluas nkauj haj yam tawm ntau tuaj.  Yuav muaj leej twg thiaj los cheem tau dej txhawv tam sim ntawd.  Tus txiv neej ntawd dua qhov twg lawm.  Kab Npauj yuav mus nrhiav nws qhov twg.  Tshua.


Saib ntsoov ib thaj tsam ncig nws tsuas yog nyom ntsuab.  Kab Npauj cas yuav kho nws lub siab npaum li ntawd.  Nws yuav mus tsev tsis tau.  Tab sis yog Kab Npauj yuav taug kev mus lawm tom ntej.  Txoj kev twg uas Kab Npauj yuav xaiv taug.  Tseem tshuav deb npaum li cas.  Kab Npauj tseem yuav tos ntev npaum twg mam rov pom tus txiv neej ntawd.  Hauv Kab Npauj lub siab nws xav qw ua ib lub suab nrov tshaj plaws.  Kab Npauj xav qw tus txiv neej ntawd lub npe.  Yuav muaj leej twg hnov.  Tus txiv neej ntawd puas yuav hnov.  Tus txiv neej ntawd puas yuav paub tias Kab Npauj nco nws.  Lub siab poj niam mob dua ib zag tas ib zag tuaj.  Kab Npauj npo tsis tau lawm nws tso suab hlo quaj.  Kab Npauj quaj rau hav nyom mloog.  Quaj qhia tias nws nco Tshua npaum li cas.  Tshua puas hnov.


Ib nthwv cua tshuab muaj zog me ntsis los ntsoo so Kab Npauj cov kua muag.  Txhua qhov cua raug ntawm Kab Npauj daim nqaij.  Nws hnov tshab plaws nws lub cev lawm.  Kab Npauj mloog cas nws yuav no ua luaj li.  Kab Npauj twb xav txog ob txhais tes puag ta lawm.  Ntuj tseem los nag tsis tau tu.  Lub cev cheem tsis tau lawm yuav tuav lub siab mob.  Quaj dhi lub suab hluas nkauj twb tsis tau ntsiag.  Ob lub hauv caug tsoo kiag hauv av.  Nyom rov los dua kiag nrog Kab Npauj lub tob hau sib txig.  Nplooj nyom so zoj Kab Npauj lub plhu.  Lub cev hluas nkauj rov ploj ntais rau hauv nyom.  Nyom faib hlo.  Lub suab quaj ploj ntais rau hauv hav nyom.  Nyom rov qhwv nkaus lub cev poj niam.  Kab Npauj muab tes los pos qhov muag quaj.  Nws puas yuav pom Tshua ib zaug ntxiv lawm.


Lub qhov muag kaw kiag tab sis tseem lo kua.  Kab Npauj xav qhov nws tab tom nyob ntawd puas yog nws lub neej.  Txhua hnub Kab Npauj nyob nrog lub neej qub.  Txhua tag kis Kab Npauj tsis muaj cuab kav caw nws lub ntsej muag luag.  

Daim di muag poj niam rov rua los tso dej tawm.  Tus txiv neej Kab Npauj tab tom quaj rau nyob qhov twg.  Nws ua dab tsi lawm.  Vim li cas nws ho tso Kab Npauj quaj ib leeg.  Vim li cas Kab Npauj yuav tsis muaj zog li.  Kab Npauj yuav tshem tsis tau tus txiv neej ntawd tawm hauv nws lub siab.  Daim di muag pom niam rov kaw twj ywm mus nkaum rau hauv nws lub siab.  Lub ncauj luag me ntsis ntawm Kab Npauj daim di ncauj.  Zoo Kab Npauj siab npaum li cas thaum Kab Npauj tso txoj kev xav mus rau lub ntuj qub qab.  Kab Npauj yuav nov qab hnub ntawd nyob hauv nws lub neej tau li cas.  Kab Npauj yuav tsis nco qab txog txhua hnub uas pom tus neeg nws txiav txim siab yuav hlub mus ib txhis tau li cas.  Tshua lub ntsej muag twb pom tseeb lawm ntawm Kab Npauj lub paj hlwb.

Pom Koj Thawj Zaug


Tshua tig mus saib lub hnub saum tob hau tseem siab.  Nws txo nws tus kheej mus zaum hauv cov nroj kiab los mas nkaum ntxoov ntxoo.  Yog ib hnub tshiab kaj hauv lub zos Vib Nais.  Tshua tso qhov muag tig mus nuam yaj.  Toj roob hauv pes xeeb tau zoo nkauj.  Nroj rawv pes daws txhua zaum cua tshuab.  Tshua tsa tes los so hws ntawm nws hauv pliaj.  So hwv tas Tshua tso tes los txheem nws puab tsaig.  Ob lub qhov muag dauv mus rau nram kwj ha.  Lub kwj ha tob heev.  Tshua xav vim li cas nws yuav tuaj nyob ib leeg txias to ntawm tej thaj ntav roob.  Ib zaug ntxiv, Tshua rov tig mus saib rau nram kwj ha.  Nroj ntsuab txawb qis zuj zus lawm.   Pom kwj ha tob.  Tshua lub siab khoob ntshuv raws niag kwj ha.  Tshua xav ntshe yuav zoo heev uas tam sim ntawd yog muaj ib tug neeg nrog nws tham.


Tshua txoj kev xav twb tsis tau poob tus.  Nws tig mus rau ntawm nws sab xis.  Txoj kev taug av liab ploog rau tom qub qab mus tsev.  Ntawm ncauj ke, tab txawm tseem tshuav deb.  Ib lub cev tab tom taug kev tuaj ntawm nws.  Tus neeg taug kev tuaj ob peb ruam ntxiv.  Ntxim yog ib tug ntxhais tab tom taug kev los ntawm nws.  Tus ntxhais tab tom taug kev tuaj ntawd yog leej twg Tshua nug nws tus kheej.  

Tus neeg taug kev ces tab meeg tuaj.  Ze zuj zus ua nws taug kev los ntawm Tshua.  Yog tiag tus neeg tuaj ntawd yog ib tug ntxhais.  Nws hnav daim tiab liab nrog lub tsho dawb.  Tshua tso qhov muag mus rau tus ntxhais lub ntsej muag.  Tus ntxhais ntxim zoo nkauj.  Tshua soj ncuam tus ntxhais ntawd nyaj muaj hnub nyoog tsis nto kawm yim xyoo.  Ntxim yuav lom zem uas tau tus ntxhais ntawd los nrog Tshua txuas lus ua si.   

Tus ntxhais taug kev los ze zog.  Tshua lub ntsej muag ntxauv me ntsis.  Tus ntxhais yim taug kev los ze ntawd Tshua .  Tshua lub siab pib hem nws.  Tus ntxhais twb tsis hnav khaub ncaws li cov neeg tuaj tsham zoo tsham tsuag.  Tus ntxhais lub ntsej muag twb tsis xws li neeg feeb meej.  Tsis pom lub kua muag tab sis Tshua twb pom tau.  Tus ntxhais nyuam qhuav quaj tag los.  Vim li cas Tshua xav.  Qhov ntawd ua rau Tshua xav paub.


“Tus muam,” Tshua hais ntawm ntug kev thaum tus ntxhais los txog ntawm nws, “koj mus ab tsi.”


Tsis nco fiv xov tus ntxhais nam zog rau ntawm ntug kev.  Ntxim yog Tshua lub suab ceeb nws.  Tus ntxhais lub ntsej muag tu siab txawv kiag mus ua lub ntsej muag ntxhai.  Nws twb tsis tau npaj siab yuav ntsib neeg ntawm ntug kev.  Tus ntxhais tig tuaj ntsia Tshua twb tsis hais ib lo lus.  Cuag li nws hnov Tshua lub suab tab sis tsis pom Tshua.


Paub lawm tiag yog Tshua ua rau tus ntxhais yoob.  Tshua twb tsis tsim nyog cia li hu tus ntxhais.  Tshua maj hais ntxiv, “thov txim tus muam.  Yog kuv ua rau koj ceeb no kuv thov txim os.  Kuv tsis tau txhob txwm.”  Tshua tsa qhov muag mus saib tus ntxhais ob lub qhov muag.  “Koj tuaj dab tsi ntawm no,” Tshua xaus nrog lo lus nug. 


Hav tob roob ntsiag to.  Twb tsis yog ib lub sib hawm zoo yuav nrog ib tug txiv neej txuas lus.  Tab sis thaum tus ntxhais saib pom Tshua thiab mloog Tshua lub suab.  Nws paub tau tias tus tub hluas zaum ntawm nws xub ntiag yuav tsis muaj lub siab phem.  “Tuaj mus ua si xwb,” tus ntxhais teb.


Hnov tus ntxhais hais tias nws tuaj ua si.  Tab sis ua si cas ho tuaj txog ntawm tej nta roob.  Tshua xav tsis nkag siab.  Ntshe yog nws tuaj nrhiav nws tus hluas nraug.  “Tus muag, koj tuaj ua si ntawm tej no ib leeg os koj tsis ntshai Thaib los,” Tshua hais yam nws txhawj txog tus ntxhais.


Tus ntxhais dauv muag mus rau hauv av.  Puas yog tseem muaj Hmoob pom ntawm kev yuav pab txhawj txog nws.  Los yog tus tub hluas ntawd lam hais kom nws yogi b tug zoo hluas xwb.  Tab sis qhov tiag ne.  Tus ntxhais ho taug kev tuaj ib leeg rau ntawm tej hav roob li ntawd.  Tseem ceeb tiag nws yog ib tug ntxhais tsis tsim nyog nws yuav tuaj txog tej ntawd.  Tus ntxhais qe qhov muag tsa los rua rau txoj kev yuav taug.  Nws twb tsis muaj lub siab yuav xav txog tias vim li cas nws ho nplawm ko taw tuaj.  Tus ntxhais tsuas xav taug kev ntxiv mus.  Nws yeej tsis tau xav txog txoj kev ntshais uas rub nws tus poj duab ua luag xwb.


Lub siab twb tsis tau tsoo hauv pem teb.  Tus ntxhais tsa qhov muag fiav los ntawm Tshua.  Nws tseem pom Tshua tos lo lus teb.  Cas Tshua ho twb tsis yaj kiag mus.  Tseem khuam nws li sib hawm thiab.  Yuav teb li cas rau tus neeg tsis tau pom dua.  Tus tub hluas ntawd puas yuav nkag siab uas yog nws qhia tias vim li cas.  Nws ntseeg puas tau uas tub hluas.  Puas ntsim nyog.  

Lub ncauj kaw los mloog lub siab ua paj paws.  Ntsiag to lawm ntawm nkawv txoj kev sib txuas lus.  Lub suab cua rov txuas nkawv ua lub suab nrov.  Neeg txawv txav tsis paub siab xyov lo lus puas sib dhos.

Ua ib siab tus ntxhais tig lawm ntawm Tshua.  Nws txhais ruam mus.  Tshua tsis cheem tus ntxhais.  Tshua saib txim tus ntxhais yuav muaj ntau yam hais tab sis cas ho fee lawm.  Tshua tsis paub xyov yuav qhib suab li cas tus ntxhais thiaj yuav rov qab los.  Tshua txo nws tus kheej rov mus zaum hauv duab txoov ntxoo.  Tshua saib tus ntxhais ruam nrug mus lawm ntawm nws.  Txawm li cas los Tshua tseem ntseeg tau tias lub sib hawm yuav lom zem heev uas yog tau tus ntxhais ntawd los nrog nws sib txuas lus.


Tus ntxhais tus poj duab tseem nyob ntawm Tshua li zaim muag.  Tshua tseem zaum qhov qub xav uas tus ntxhais puas yuav rov qab los.  Tam sis ntawd ib lub suab nrov zawm zuag ceev tsawv li muaj neeg maub hav nroj los ntawm Tshua.  Tshua sawv tses.  Nws tsa qhov muag mus rau ntawm lub suab nrov.  Tshua ram dheev txog nws txoj hauj lwm uas nws tuaj ua hnub ntawd.  Tshua rov tig rov mus saib tus ntxhais twb ploj lawm.  Tshua xav ntsiag to hauv siab.  Ib qhov ntawm tus ntxhais ntawd raug Tshua siab.  Yog Tshua zaum ntawd to tus ntxhais ntawd puas lam yuav rov xub qab.  Tus poj ntxhoog ntawd yog leej twg tiag.


Kab Npauj lub qhov muag twb tsis xav rua rov qhib dua ib zuag dua.  Nws yuav nov qab tus tub hluas nws pom hnub ntawd tom ntav roob tau li cas.  Lub neej qub qab ua cas yuav muaj kev lom zem ua luaj.  Cas tam sim ntawd tsuas tshuav Kab Npauj ib leeg nrog nws lub siab sib tw dhia.  Kab Npauj xav yog ua tau nws yuav rov qab mus nrog tus tub hluas ntawd nyob.  Nws yuav qhia tus tub hluas ntawd tias nws niaj hnub nco txog tus tub hluas ntawd.  Kab Npauj xav qhia tus tub zov nyuj ntawd tias Kab Npauj tsis paub yuav nyob ib hnub ntxiv mus uas tsis muaj ib tug li tus tub hluas ntawd los deev Kab Npauj siab.  
Lub siab mob tshaj sawb nqaij suam.  Kab Npauj thaum kawg ua tiag tig xub ntiag los ziab lub ntuj.  Kab Npauj pom.  Kab Npauj pom ntawm nplooj nyom mus rau lub ntuj nthuav dav heev.  Tab sis tam Kab Npauj mloog nws lub siab tseem khoob loj tshab lawm thiab.  Txawm yuav pluam siab cuag twg los Kab Npauj tseem muaj kev vam.  Hnub ntawd tseem ntxov.  Yog lawm.  Hnub ntawd tseem ntxov.  Twb tsis muaj leej twg paub uas Kab Npauj tseem tshuav Tshua nkaum hauv nws li siab.  Tshua tseem ua nws tus phooj ywg.  Tshua tseem nrog nws nraim.  Yeej tsis muaj leej twg lawm uas yuav los ntxias tau Kab Npauj lub siab npaum li Tshua.  Kab Npauj muab tes mus xuab daim nplooj nyom.  Puas yog Kab Npauj yuav muab Tshua los ua nws khub kom lub hnub poob.  Txhua lub sib hawm Kab Npauj zoo siab nrog txoj kev ntswm siab.
Nws Yog Leej Twg


Thawj zaug lub qhov rooj qhib ntawm tsev neeg xeem Lis.  Niam Vam Tsu hnov tus qhov rooj rua.  Nws tig mus rau tus poj duab ntxoov ntxoo nyob txawb toj cov duab ci.  Yam uas Niam Paj Cheeb pom twb tsis raug nws siab tab sis haj yam meem txom nws siab ntxiv.  Tshem kiag qhov muag twb tsis caw tus neeg sawv ntawm taw rooj.  Niam Paj Cheeb tig kiag mus ib sab.  Nws xav paub tias nws tus ntxhais ua hmoov dua twg lawm.


Lub ntsej muag niam tsev tig mus lawm twb tsis caw f los tsev.  Txawm twb tsis hnov ib lo lus hu los Pob Tsuas yeej paub dhau hwv lawm tias nws yog tus chiv peev ntawm txoj kev dub muag.  Pob Tsuas dauv muag lost saws rau ntawm tus taw rooj.  Ob txhais taw ua tiag nam hla los rau hauv tsev.  Pob Tsuas tig mus rau Niam Vam Tsu ob lub qhov muag twb tsis taws tuaj ntawm Pob Tsuas.  Pob Tsuas tsa nws txhais tes mus qos lub qhov rooj.  Yam li lub suab tus ntsia liaj rooj nrov ntawm qhov rooj deeg ua ncua mus txhom Niam Vam Tsu lub ntsej muag.  Niam Vam Tsu tig rov los rau tus txiv neej tab tom sawv hauv nws lub tsev.  Niam Vam Tsu tsis xav hais tias hnub ntawd tam yuav yog lub sib hawm nws tus ntxhais los tsev.  Tab sis qhov nws tab tom saib yog tus neeg twb tsis tau caw.


“Phauj, “ Pob Tsuas yog tus xub txhais lus.


Niam Vam Tsu twb tsis teb.  Nws twb tsis xav teb.  Nws twb tsis xav kom tus neeg ntawd hais lus rau nws.  Vim li cas tus neeg ntawd yuav lam hais lus rau nws li.  Thaum twg tus neeg ntawd mam khiav mus.  Thaum twg nws tus ntxhais mas rov los tsev.  Niam Vam Tsu twb tsis xav pom tus txiv neej tis npe hu as Pob Tsuas kiag li.


Pob Tsuas lub suab ntsiag nws twb tsis pom Niam Vam Tsu txhais ncauj.  Chav nyob ntawd puas yog tshuav Pob Tsuas ib leeg xwb.  Cas hnub ntawd yuav txias rau Pob Tsuas ua luaj li.


“Phauj, nej puas hnov Kab Npauj moo thiab os.  Koj puas paub nws puas hu xov tooj los tsev los tias nws mus nyob rau qhov twg lawm.”


Pob Tsuas lub suab kawg tsuas yog txuas mus rau lub suab tim phob ntsa.  Puas yog Pob Tsuas tsis leem cai nkag los txhaum tsev.  Puas yog nws maj dhau qhov uas txhawj txog Kab Npauj.  Pob Tsuas xav qhia Nam Vam Tsu puas paub tias nws los kuj txhawj xeeb txog Niam Vam Tsu tus ntxhais thiab.  Pob Tsuas tsa qhov muag mus xam hauv chav nyob ib plias.  Nws rov tig los rau lub poj zev hauv plawv tsev.


“Plauj es yij laug puas nyob tsev,” Pob Tsuas hloov lus tham.  


Niam Paj Cheeb txo nws ob lub qhov muag ntawm Pob Tsuas los rau daim duab plooj ib tug me nyuam ntxhais txawb tim phob ntsa.  Muaj ib tug tshiab tuaj los ib tug swm twb tsis nyob tsev lawm.  Nws xav tau tus qub tsis xav pom tus tshiab.  Tab sis tus paub siab ho tsis nyob zov nws.  Niam Vam Tsu tus ntxhais mus dua qhov twg lawm.  

“Daim duab ntawd yog Kab Npauj thaum nws muaj kaum xyoo.  Yog Kab Npauj daim duab kuv nyiam tshaj,” Niam Vam Tsu hais rau nws tus kheej.  Tso tus qaus duab tseg.  Nws tshem qhov muag los rau tus nraug seev.  “Koj tuaj dab tsi os Pob Tsuas,” Niam Vam Tsu hais.


Hnov lub pob zeb txawj hais lus.  Pob Tsuas zoo siab me ntsis.  “Phauj kuv tuaj nug seb puas hnov Kab Npauj moo.  Es puas hnov Kab Npauj hu xov tooj los tsev.”


Ua ib pas loj me ntsis.  Niam Vam Tsu teb, “Kab Npauj tsis nyob ntawm no txij li hnub nej tuaj lawm.”  Niam Vam Tsu lub suab theem zog.  Nws tsis tau npaj siab yuav tham nrog tus txiv neej yuam nws tus ntxhais khiav.  Twb tau tsib hnub lawm es nws tus ntxhais tsis tau los tsev.  “Pob Tsuas koj puas pom kuv tus ntxhais os.  Koj puas paub tias nws dua qhov twg lawm.”


Pob Tsuas paub nws lub txim nws tau yuam ib tug neeg.  Nws paub lawm tias nws tau ua txhaum.  Pob Tsuas tau taub tias nws tau xeeb kev ntswv siab rau tsev Hmoob Lis.


“Kuv tsis paub os Phauj.  Kuv mus nrhiav txhua qhov chaw uas kuv paub neeg mus ua si.  Thiab kuv hu mus rau Kab Npauj cov phooj ywg.  Lawv sawv daws los tsis pom Kab Npauj mus tshwm tim lawv.  Kuv twb ceeb toom rau tub ceev xwm lawm thiab.  Kuv tsis paub mus nrhiav qhov twg lawm.  Kuv thiaj rov tuaj ntawm no seb Kab Npauj puas ho rov los tsev.”


Uas txiv neej lub siab muaj peev xwm ces tag li ntawd lawm xwb los.  Puas yog Pob Tsuas muaj peev xwm tuaj zawj nws tus ntxhais tab sis ho tsis muaj peev xwm nrhiav kom tau nws tus ntxhais los tsev.  Tseem tshuav dab tsi tshiab thiab uas nws tsis tau hnov tsib hnub tag los.


“Pob Tsuas, Kab Npauj tsis pom los tsev es peb yuav ua li cas,” lub suab poj niam hais muag nyoos teem pob kws rau nraum Pob Tsuas nrob qaum.  


Yog, yuav ua li cas yog Kab Npauj tsis rov los.  Tsis muaj Pob Tsuas yuav tsis muaj tej lub sib hawm auv huab li ntawd.  Pob Tsuas yuav ua cas.  Tam sim ntawd Pob Tsuas yuav teb Niam Vam Tsu li cas.  Lo lus twg ntxim nws yuav hais los twb zoo li txhaum lawm.  Pob Tsuas txhom nws tus kheej zaum hauv pem teb.  Pob Tsuas twb tsis teb.  Nws tsis pom qab yuav hais lo twg thiaj li zoo Niam Vam Tsu siab.  Los yog puas muaj ib lo lus los hais lub sib hawm ntawd kom zoo Niam Vam Tsu siab.

Niam Vam Tsu tig mus rau ib tug tub hluas ntxim muaj lub cev khov kho.  Vim li cas nws yuav txo nws lub hwj chim yooj yim rau hauv pem teb.  Niam Vam Tsu yeej paub lawm tias Pob Tsuas yeej muaj lub siab hlub nws tus ntxhais.  Nws los yeej ntseeg tau li ntawd.  Tsib hnub uas nws tus ntxhais ploj Pob Tsuas twb tso hauj lwm tseg.  Txhua lub sib hawm tsuas yog khiav rau txhua txoj kev; txhua qhov chaw Pob Tsuas mus nrhiav tus neeg ploj lawm.  Niam Vam Tsu pom tus tub hluas lub ntsej muag nphoj ntxiv zuj zus txhua zaum nws tshwm ntawm qhov rooj.  Niam Vam Tsu tam li suaj ncuam tsib hnub tag los.  Nws twb yeej pom Pob Tsuas ua txhua yam rau nws tus ntxhais.  Niam Vam Tsu chim siab rau tus neeg zaum hauv nws tsev.  Tab sis nws los kuj pab Pob Tsuas tu siab thiab.  Lam yog lub caij pauv tau.  Pob Tsuas lam txhais ib ruam ua ntej.  Ntshe tag kis ntawd tsuas yog Kab Npauj thiab Niam Vam Tsu tus Vauv Pob Tsuas tuaj saib niam tais Vam Tsu lawm xwb.


Niam Vam Tsu tso Pob Tsuas tseg zov chav nyob.  Nws sawv mus rau tom chav pw.  Pob Tsuas tsa qhov muag mus raws tus poj ncaim qab.  Pob Tsuas xav puas yog Niam Vam Tsu tab tom mus hu nws tus txiv los txov nws siab ntxiv.  Txawm yuav yog li ntawd.  Txawm lawv tsev neeg Hmoob Lis yuav hais li cas rau nws los yog tib si.  Pob Tsuas paub nws yog tus txhaum.  Pob Tsuas pom tus poj niam ploj hauv chav pw twb tsis tau ntev.  

Lub suab nrhoo twb rov qab nrov tshwm ntawm qhov rooj.  Niam Vam Tsu tawm los twb tsis muaj leej twg lawv qab.  Pob Tsuas lub siab kaj me ntsis.  Tsis zoo li plaub hnub tag los.  Thaum twg Pob Tsuas tuaj los tsuas yog mloog tsev neeg Hmoob Lis cov lus npau taws.  Niam Vam Tsu txhais ruam los sawv ntawm Pob Tsuas xub ntiag.  Pob Tsuas tsa tob hau mus rau tus neeg sawv tuaj rau nws.  Niam Vam Tsu tsa nws txhais tes tuav ib daim duab los rau Pob Tsuas.  Yog dab tsi uas qhov Niam Vam Tsu tab tom muab rau nws.  Pob Tsuas tsa tes mus txais daim duab.  Tus poj duab xim dawb twb tsis tau hlawv ua hmoov.  Ib tug txiv neej plooj tom qab daim iav.  Ntxim tus ntxiv neej tsuas yog tab tom nto tub hluas.  Tus tub hluas ntawd tab tom saib tuaj rau Pob Tsuas.  Pob Tsuas cim tau Kab Npauj lawv tsev neeg.  Nws tsis tau pom tus tus txiv neej ntawd dua los li.  Vim li cas tiag uas Niam Vam Tsu yuav muab daim duab zoo li ntawd rau nws saib.  
Tus tub hluas ntxim hnub nyoog yuav mos dua Kab Npauj.  Nws muaj pheem tsam dab tsi nrog tsev neeg Hmoob Lis.  Tseem ceeb tiag, nws muaj ab tsi nrog Kab Npauj.  Pob Tsuas tshem qhov muag ntawm daim duab mus rau Niam Vam Tsu.  Nws ob lub qhov muag saib ntsoov tus poj niam uas muaj txhua lo lus teb ntawm tus txiv neej ploov hauv daim iav.  
“Tshua,” Niam Paj Cheeb hais. 

Pob Tsuas hnov lub suab uas twb tsis yog hu nws lub npe.  Nws tsa tob hau mus rau Niam Vam Tsu.  “Koj hais leej twg os Phauj, “ Pob Tsuas nug.


“Tshua, kuv tsis tau hais lub npe no los lawm tau plaub xyoos.  Kuv tsis xav hais tias hnub no kuv yuav rov tsa suab hais lub npe no dua,” Niam Vam Tsu nres.  Nws xav me ntsis thiab rov hais ntxiv, “qhov tseem ceeb tiag kuv tsis tsim nyog yuav hu lub npe no ntxiv lawm.  Tab sis hnub no kuv tsis hais qhia koj ntshe twb yuav tsis zoo kuv lub siab.”


“Phauj koj hais dab tsi na,” Pob Tsuas hais tseem kiv tob hau.


“Pob Tsuas koj tuaj lig zog lawm.  Tsis tag li ntawd xwb zaum no tsis yog thawj zaug uas Kab Npauj pawv.”


“Phauj koj hais dab tsi na.”


“Xya xyoo tag los thaum peb tseem nyob tim Thaib Hmoob twb tuaj nqis tsev zawj Kab Npauj dua lawm.  Tus koj tab tom saib ntawm ko yog Tshua, Kab Npauj tus hluas nraug.”

Thaum twg lawm uas Kab Npauj lub siab twb muab khiv rau tus poj duab ntawd lawm.  Pob Tsuas xav puas yuav yog li ntawd tiag.  Tam sim ntawd Pob Tsuas paub qhov tseeb cas Kab Npauj ho tsis muaj Hmoob.  Pob Tsuas paub lawm tias vim li cas Kab Npauj ho tsis qhib Kab Npauj lub siab rau nws.  Pob Tsuas rov txo qhov muag los rau tus duab txiv neej.  Nws xav nws tab tom saib tus tub hluas uas hmoov zoo tshaj plaws.  Tsis tag li ntawd xwb Pob Tsuas xav thov txim rau txhua yam Pob Tsuas tau ua txhaum thiab.  Pob Tsuas twb tsis paub tias Kab Npauj thiab tus poj duab txiv neej ntawd twb cog kev hlub lawm.  Pob Tsuas twb tsis khuv yuav txiav nkawv txoj kev hlub.
Pob Tsuas xav tsa ncauj nug Niam Vam Tsu txog txoj kev hlub muab faus rau yav thaum ub.  Qhov ntawd puas tsim nyog rau tej lub sib hawm zoo li ntawd.  Niam Vam Tsu puas lam yuav qhia Pob Tsuas.

Nag hmo twb rov qab tsa tob hau rua muag lawm.  Pob Tsuas yeej khwv yees tau tsuas yog Tshua ib leeg thiaj li paub hais tias Kab Npaub nyob qhov twg hauv lub xeem Minnesota.

Kuv Tus Xib Fwb


Ib tug hluas nkauj maj nroos taug kev.  Nws daim taw tiab suav laim cheb tsev lawv qab.  ”Kab Npauj,” nws qw.


Kab Npauj fee kiag rau tom nws qub qab.  Pluav puag ib tsuag ntawv tab tom taug kev raw nws qab.  Tsis mus ib ruam ntxiv.  Kab Npauj sawv hauv qab lub rooj vag tsev kawm ntawv tos nws tus muj.  Luag ntxhi ntawm Kab Npauj daim di ncaim, “Koj tuaj lawm los Pluav.”


“Ua li cas hnub no niam nkauj xwb yuav sawv ntxov ua luaj li na.  Puas yog nag hmo npau suav zoo los,” Pluav nug.


Hnov Pluav lub suab meej.  Kab Npauj rov fee xub ntiag taug kev thaum Pluav tuaj raws tau nws.  “Tsis muaj dab tsi ua tom tsev lawm es thiaj li tuaj ntxov me ntsis xwb.”


“Kab Npauj,” Pluav rov txhais ncauj.

“Hwv,” Kab Npauj teb.

Pluav paub hais tias Kab Npauj tseem nyob ntawd.  Pluav hais ntxiv, “nag hmo xib Lauj hais tias hnub no nws tsis tuaj qhia ntawv no es koj puas paub leej twg ho tuaj hloov nws.”.


“Kuv tsis paub es.  Tej zaum lawv mam nrhiav ib tug tshiab tuaj qhia xwb los mas,” Kab Npauj teb.


“Koj puas paub yog vim li cas Lauj ho tsis tuaj,” Pluav nug.


“Nag hmo kuv nug Lis es Lis hais tias nws yuav poj niam lawm.”


Pluav luag twj ywm nrog Kab Npauj cov lus.  Kab Npauj tig mus saib Pluav tsis tau taub.  Pluav zoo siab los uas xib fwb Lauj yuav poj niam.  Thiab tsis tuaj qhia ntawv.  
“Koj pheej luag dab tsi na,” Kab Npauj nug.


“Koj tsis kam tham nws ne.  Mob mob nws lub siab es nws thiaj li ua ib siab mus yuav poj niam lawm,” Pluav hais tseem luag nyawv nyav.

“Yeej tsis yog tim li ntawd li os,” Kab Npauj hais yam nws tsis muaj feem tsuas tshuam.  “Thiab txoj kev cai uas xib fwb thiab ntxhais kawm ntawv yeej sib tham tsis tau.”

“Kav liam los mas nws twb yuav poj niam law,” Pluav xaus lus thaum nkawv taug kev ze rau chav kawm ntawv.


Yog lawm nws twb yuav poj niam.  Nws muaj nws lub neej lawm.  Tsis tsim nyog nkawv yuav muab lub neej thaum ub los tham.  Kav tsij txhawj txog hnub ntawd seb yuav kawv dab tsi.


“Nyob zoo os ob tug muam,” lub suab txiv neej.


Lub suab ntxhe Kab Npauj mloog tau uas ntxim nws twb hnov dua ib zaug los lawm.  Txawm Kab Npauj nco tsis tau tias lub suab ntawd txhawv los ntawm tus dej twg tab sis Kab Npauj tseem nco tau lub suab ntawd nws hnov nyuam qhuav tsis ntev los xwb.  Raug Kab Npauj siab me ntsis.  Kab Npauj tsa qhov muag saib ntawm nws ib sab.  Kab Npauj ram dheev meej txog tus neeg siv lub suab.  Kab Npauj tau ce dej ntawm tus dej txhawv ntawd dua los lawm.  Tseem ceeb tiag tus txiv neej ntawd tuaj dab tsi ntawd.  Kab Npauj yeej ib txwv tsis tau pom tus tub hluas ntawd tshwm ntawm lub tsev kawm ntawv ntawd dua los li.  Kab Npauj xav ua khib ntawm paj hlwb.

“Nyob zoo os.  Tuaj kawm ntawv thiab los,” Kab Npauj caw.


“Aws.  Neb tuaj kawm ntawv thiab los,” Tshua hais rau Kab Npauj thiab tig mus rau Pluav.


“Yog kawg,” Kab Npauj teb.


“Koj kawm ntawv chav twg ne yuam,” Pluav nug.


Tus txiv neej tseem tsis tau teb.  Kab Npauj twb txiav nws lus.  “Wb mus lawm os.”


“Neb ho maj mus dab tsi.  Tsev kawm ntawv twb tsis tau pib ne.”


“Os yog hnub no peb muaj ib tug xib fwb tshiab tuaj qhia ntawv es wb maj mus pom nws heev.”


 Li zaum tag los.  Txoj kev taug tawg ncau.  Kab Npauj thiab Pluav nam zog taug kev maj nroos mus hauv chav kawm ntawv lawm.  Tshua txhais ruam mus lawm ib txoj kev.


Thooj txhij duab ntxoov ntxoo qhwv nkaus ob lub cev hluas nkauj rau hauv tsev.  “Koj paub nws lov,” Pluav nug.


Kab Npauj twb tsis teb.  Kab Npauj los zaum ntawm nws lub rooj.  Tso ntawv rau saum rooj.  Kab Npauj tig mus rau Pluav.  Kab Npauj hais nrog lub suab tsis raug siab, “tsis paub tab sis kuv tsuas ntsib nws ib zaug xwb.”


“Koj ntsib nws qhov twg nas,” Pluav ua Suav nug tw dais.

Kab Npauj zaum nruj nreem lawm li tus moj zeej.  Lub siab poj niam xav txog yam tshwm sim rau nws hnub ntawd.  Kab Npauj mob siab ib zag.  “Xyov, twb tau ntev ntev lawm.  Kuv tsis nco qab lawm,” Kab Npauj dag nws tus muj.


Pluav mloog Kab Npauj lo lus xaus tab sis tsis hais dab tsi ntxiv.  Nws fee  xub ntiag mus rau ntawm ib sab.  Lis taug kev los zaum ntawm nkawv hauv ntej.  Kab Npauj tig mus pom li ntawd nws luag twj ywg rau hauv siab.  Kab Npauj twb yeej paub lawm tias Pluav nyiam Lis npaum li cas.  Tab sis Pluav yog ib tug ntxhais.  Pluav tsis muaj cuab kav yuav muab Pluav lub siab mus ziab tshav kom Lis pom.


Lis tso phau ntawv rau saum rooj.  Nws tig kiag tuaj rau ntawm nws qub qab.  “Neb puas paub tias xib fwb Lauj yuav poj niam lawm no nas,” Lis qhia.


Pluav tos kiag lo lus poob, “paub kawg tab sis koj puas paub tias nws yuav leej twg.”


“Xib fwb Lauj yuav kuv tus hluas nkauj,” Lis hais yam tu siab.


Pluav luag ib suab.  Kab Npauj nrog Pluav luag thiab.


“Lis tus hluas nkauj hnub no yog xib fwb tus poj niam.  Ntshe mob mob koj siab kawg pob,” Pluav txhob txwm rho pob ntseg tsoo.


“Mob mob siab kawg li los mas,” Lis teb maj nroos.


Pluav rov raug siab dua tuaj.  “Mob mob Lis siab ces Lis mus dov toj ntxhab los mas.”


Kab Npauj mloog ob tug sib dos.  Nws uv tsis tau zaum ntsiag to.  Kab Npauj hais, “mob Lis siab lost seem tshuav Pluav.”


“Tseem tshuav ab tsi?” Pluav tsis zoo siab.


Kab Npauj luag me ntsis.  “Kuv hais tias Lis tus hluas nkauj yuav xib fwb Lauj lawm es mob mob Lis siab lost seem tshuav plawv na ha.”


Pluav paub tias nws tus muj tab tom tawb nws ua si.  Pluav ua twj ywm lawm.  Lis luag nyawv nyav.  Ib tug npau.  Ib tug zoo siab.  Ib tug tsiv siab.

“Es neb tsis paub tias xib fwb Lauj yuav leej twg thiab los,” Kab Npauj paub tias Lis lam tso dag ua si.


“Kuv tsis paub es,” Lis teb thiab tig los rau Kab Npauj.  Khwv li Lis xav tau dab tsi hauv siab.  “Koj tsis kav tham nws ne.  Nws thiaj yuav poj niam lawm.”


Rov hnov lo lus puag ta Pluav hais.  Kab Npauj mloog zoo li yog nws txhaum me ntsis.  Yog tiag nws yeej paub tias xib fwb Lauj nyiam nws.  Tab sis qhov ntawd yuav mus tau li cas uas Kab Npauj twb tsis muaj lub siab txuam nrog ib qhov uas hu tau tias yog hlub nrog xib fwb li.  Kab Npauj twb tsis hais ib lo lu teb rov rau Lis.


“Twb yog nws twb tsis nyiam xib fwb Lauj los mas,” Pluav xaiv lub sib hawm zoo los teb Lis.

“Es koj ne,” Lis tig rau Pluav.


“Zoo li kuv no tseem yuav muaj leej twg yuav txaus siab rau thiab,” Pluav teb muag nyoos.


“Tsis txhob rawm hais li ko.  Koj tsis paub uas tej zaum twb muaj tej tug twb nyiag nyiam koj yam txias txias lawm.  Tab sis koj tsis paub xwb.”

Pluav lub siab tshee zog tuaj.  Puas yog tiag.  Nws xav kom tus  txiv neej ntawd yog Lis.  Pluav xav twj ywm rau nws ib leeg zoo siab.  “Es tus neeg ntawd ho yog leej twg no nab,” Pluav nug.


“Nws nyob tsis deb tsis ze ntawm no,” Lis teb.


Pluav luag ib suab.  “Tsis txhob lam dag dag peb li kos os.  Nyob tsam peb cia li muaj siab ov.”

“Dag ces twb tsis hais tawm li.”


Pluav txaj muag me ntsis rau hauv pem teb.


Mloog nkawv sib tham ntxim hlub heev rau Kab Npaub.  Kab Npauj xav yog muaj ib tug tub hluas twg lam raug nws siab ntshe yuav zoo heev.  Tab sis qhov ntawd puas yuav muaj tiag.  Kab Npauj twb tsis tau pom ib tug tub hluas twg yuav raug nws siab li.  
Tam sim ntawd duab ntxoov ntxoo los vov qhov rooj.  Tus poj duab ntawm qhov rooj taug kev los hauv chav kawm ntawv.  Vim yog Kab Npauj mob siab dhau hwv lawm uas tseem xav txog tus neeg npau suav.  Nws tsis muaj lub sib hawm los saib txhua tus neeg nkag los.


Sib hawm uas lub suab neeg taug kev los nres rau pem ntej.  Txhua tus tub ntxhais kawm ntawv ntiag zog.  “Nyob zoo.  Hnub no nej tus xib fwb tsis tuaj qhia ntawv.  Nyaj neej paub lawm tias yog vim li cas.”


Lub suab qub rov deeg txog Kab Npauj pob ntseg lawm thiab.  Kab Npauj maj nroos tsa kiag nws li qhov muag.  Tshua; nws yog Tshua.  Kab Npauj tsis ntseeg tias Tshua yog lawv tus xib fwb rau hnub ntawd.  Tshua tseem hluas.  Nws ntxim tsis dhau ntawm nees nkaum tsib xyoos.  Zaum tag los Kab Npauj pom Tshua pem roob.  Tam sim ntawd Tshua yog nws tus xib fwb.  Tseem tshuav dab tsi ntxiv muaj nuj nqis thiab txawv txav ntawm tus neeg sawv pem hauv ntej.


Tom qab Tshua piav txog vim li cas xib fwb Lauj ho tuaj tsis tau hnub ntawd.  Nws nam zog mus tim daim kab das.  Tshua sau nws lub npe, ‘Tshua’.  


“Ua ntej peb yuav kawm ntawv hnob no.  Kuv xav paub nej cov npe tso.  Kuv lub npe hu ua Tshua.”  Tshua xaus lus thiab taw tes rau tus tub hluas zaum pem hauv ntej.  


“Kuv lub npe hu ua Xauv Xyooj,” thawj tug tub kawm ntawv qhia nws lub npe.


“Kuv lub npe hu ua Kaus Vaj,” tus thib ob hais.


“Kuv yog Maiv Paj Zaub Hawj,” tus ntxhais qhia.


Txhua tus qhia npe los txog rau Pluav.  Pluav maj nroos hais, “Kuv yog Pluav Lis.”


Kab Npauj zeeg yog zeeg ntxiv mus.  Nws saib mus pem hauv ntej pom Tshua tseem tos nws lo lus teb.  “Kab Npauj,” Kab Npauj hais txaj muag me ntsis.


“Kab Npauj,” Tshua twb hais nws lub npe ua ntej.  “Koj xeem kab los xeem npauj.”


Txhua tus tub kawm ntawv luag ntsuag qees tig tuaj rau ntawm Kab Npauj ces kaum.  Txaj muag zog tuaj Kab Npauj teb nrawm nroos.  “Kuv yog Hmoob Tsab.”


“Zoo siab tau ntsib nej sawv daw,” Tshua hais.

Tso Kuv Mus


Kaj ntug tim ub.  Tsau ntuj ti no.  Xib dub los roos zos tawg rog.  Kab txias ziam quaj nrhiav noj ntawm taw rooj.  Qhov muag teeb khoos ci ua yeem qhia tias hmo ntawd muaj hluas nraug taug kev.  Teeb taws roj ntsa hauv plawv tsev.  Tsev neeg Hmoob Lis tseem tsis tau pw.  Kab Npauj sawv puab ntawm txee ntxuav tais diav.  Yawg Vam Tsu thiab Niam Vam Tsu zaum ntawm ntug cub.  Kab Npau tus nus yau taug kev los mus nram tsev ntoo.  Kab Npauj fiav qhov muag mus pomTsab Pov taug kev nrog qhov muag qi nti.

“Tsab Pov,” Kab Npauj hu, “koj mus pw los.”


Tsab Pov tig qhov muag yuj xam lub suab hu nws lub npe.  Tsa taub hau los saib nws tus muam ib plias.  “Ws,” Tsab Pov teb ua lub suab yau.


Kab Npauj muab lub phaj yaug kiag hauv cov dej mus txawb rau tim txee.  Ob txhais test seem lo dej li.  Kab Npauj tig mus rau Tsab Pov.  Kab Npauj hais, “koj puas tau ntxuav taw.”


Tsab Pov tsis teb.  Nws ob lub qhov muag twb tsis xav qhib.  Nws ncaws tob hau tias tsis tau.  Paub hais tias Tsab Pob ob txhais taw tsis tau chwv dej Kab Npauj rov tig qhov muag los saib nws txoj hauj lwm.  Cov tais diav ntawm nws xub ntiag tab tom ntxaum xub npus ntshe yuav muab ncuam cia tsis tau.  Kab Npauj rov saib mus pom Tsab Pov tab tom sawv tuav maum theeb.  Kab Npauj yaug zoj nws ob txhais tes.  Nrog lub ntshej muag luag me ntsis Kab Npauj los ntawm nws tus nus.


Tso tes rau ntawm Tsab Pov xwb pwg.  Kab Npauj hais nws tus nus, “kuv coj koj mus ntxuav tawv tso koj mam mus pw.”

“Neb mus dab tsi na,” Niam Vam Tsu hais tig los rau nkawv.


“Coj Tsab Pob mus ntxuav taw nraum zoov xwb,” Kab Npauj teb.


Yog lub caij ntuj sov tab sis hmo ntawd lub hnub muaj hauj lwm mus ua ntxov.  Tsis tag li ntawd lub hli lost seem tuaj lig thiab.  Kab Npauj qhib qhov rooj tuaj tsoo phob ntsa dub.  Zoo li txhua hmo yeem teeb twb roos pes daws ntawm qab vag tsib tau lawm.  Kab Npauj saib los rau nws sab xis pom Pluav sawv ntawm ib sab phob ntsa.  Ntawm Pluav xub ntiag muaj peb tug tub hluas nrog Pluav sawv.  Kab Npauj suaj ncuam pom tau tias ib tug tub hluas ntawm yog Lis.  Pom li ntawd ib qhov hauv Kab Npauj lub siab twb nrog Pluav zoo siab lawm.


“Kab Npauj,” Pluav hais thaum tig los pom Kab Npauj.  “Koj mus dab tsi na,” Pluav txuas ntxiv.

“Coj Tsab Pov mus ntxuav taw tod xwb,” Kab Npauj teb.


Hnov dheev Kab Npauj lub suab.  Cov tub hluas thooj txij tig los rau ntawm Kab Npauj.  Ib tug hluas tsa hlo nws lub teeb los roos Kab Npauj thiab Tsab Pov.  Kab Npauj tsis paub tias leej twg tsom teeb rau nws.  Maj nroos Kab Npauj tsa tes los nplog qhov muag.


“Thov tsis txhob tsom teeb rau peb qhov muag,” Kab Npauj hais.


Lub yeem teeb qaij kiag rau sab xis.  “Thov txim,” tus tub hlua tsom teeb teb.


Kab Npauj tso qhov muag raws qhov muag teeb hauv pem teb.  Av tawg pleb.  Nws rov tsim kiag los rau lub suab.  Hnov tus neeg tsom teeb lub suab Kab Npauj nco meej tias nws yog leej twg.  Tus txiv neej ntawd tseem cia cua nplawm nws tuaj poob rau ntawm Kab Npauj qhov rooj tag.  Twb yog ib lub hli tag los lawm uas Xab tuaj zawj Kab Npauj.  Ib hlis lawm uas Kab Npauj tsis xav xav txog hnub Xab lawv tuaj.  Kab Npauj twb yeej qhia meej txhua yam rau Xab lawm.  Ib hlis tag los Kab Npauj twb tsis kam nrog Xab mus.  Ib hlis dhau Kab Npauj tsis tau hloov siab.  Qhov rov pom Xab dua yog ib qho txawv txav rau Kab Npauj.  
Kab Npauj tig kiag mus ib sab ntawm lub yeem teeb.  Kab Npauj tuav nws tus nus tes mus ntawm lub hub.  Xab pom Kab Npauj tig mus lawm.  Cas Kab Npauj twb tsis hais ib lo lus rau Xab.  Xab maj nroos txhais ruam caum qab.  


“Kab Npauj puas yog koj ntxub kuv npaum li ko na,” Xab tuav Kab Npauj npe li nkawv tau yog phooj ywg ib zaug dua los lawm.

Di ncauj chob xov.  Kab Npauj cev tshob mus daus dej hauv hub los ywg Tsab Pov ob txhais taw.  Khoov ntshis.  Lub cev hluas nkauj mus zaum ua khwb ywb ntawm nws tus nus hauv ntej.  Tsab Pov tsa tes los tuav nws tus muam xwb pwg.  Lub suab nrov yog Kab Npauj ntxuav Tsab Pov ob txhais ko taw.

Lub yeem teeb swb hauv pem teb los nres rau ntawm Kab Npauj nrob qaum.  “Tsis nyiam los lam hais lus xwb yeej tsis ua li cas los mas,” Xab hais ntxiv.


Neeg ntiaj teb ces yeej yug los hais lus.  Kab Npauj xav nws yeej nrog Xab txuas lus tau.  Cas yuav txuas lus tsis tau.  Nws yeej ib txwv nrog txhua tus tub hluas dua kev tso duag tso luag.  Txhua lo lus sib txuas kom hmo luv.  Tab sis rov xav txog lub hli tag los Xab tuaj zawj nws.  Kab Npauj tseem mloog tau dhia rhees hauv Kab Npauj lub siab.  Ntxim ntshai heev.  Yuav tsis yooj yim uas Kab Npauj yuav muaj lo lus hais nrog Xab.  Kab Npauj nco meej.  Tseem tshiab khiv li lub lub yeem teeb, hnub Xab tuaj zawj nws.  Kab Npauj txiv thiab cov kwv tij laus neeg twb yeej txaus siab yuav txuav xov nrog Xab cov kwv tij.  Tab sis ua ntej txoj xov yuav khiv ua pob caus Kab Npauj tig nrob qaum rau qhov rooj txuas.  Yog vim li ntawd ob tog neej tsa thiaj ua tsis tau paj ntaub.  Txawm li ntawd los lus cog tseg tias ib tug nyiam ib tug lawm no mam ua tshoob tom qab.  Kab Npauj yuav muaj lub suab txuas lus nrog Xab tau li cas yog nws twb tsis muaj lub siab yuav Xab.


Tseem zoo li qub.  Kab Npauj ntsiag to.  Qhov tseeb tsis yog hais Xab tsis zoo li lwm tus tub hluas.  Nws yeej zoo xws teb chaws.  Tab sis lub siab poj niam twb tsis tau khuv yuav mus ua leej twg li nyab.


“Kab Npauj koj yeej paub tias kuv nyiam koj npaum li cas.  Tsaus ntuj tav twg los kuv yeej tuaj kom pom koj.  Tuaj tsis pom koj los coj kuv lub cev tuaj ntsuj ntawm nej tog tsev xwb twb zoo kuv lub siab lawm.  Kab Npauj, kuv yeej yuav kom tau koj xwb,” Xab ib txhais ruam los ze Kab Npauj.  “Txawm li cas los muaj ib hnub twg koj yeej yog kuv tug.”


Kab Npauj mloog Xab lub suab ntxim muag tab sis txaus ntshai.  Kab Npauj tsis muaj sib hawm yuav xav txog rau yav tom ntej.  Ua cas Kab Npauj tsis ce dej ntxuav Tsab Pov ko tawv hauv tsev.  Maj nroos Kab Npauj ntxuav nws tus nws taw.  “Ntxuav ko taw tag lawm mus tsev os,” Kab Npauj hais rau nws tus nus.


Lub cev hluas nkauj sawv.  Kab Npauj cev tes mus tuav Tsab Pov tes.  Ob tug nus muag rov tig xub ntiag yuav taug kev los ntawm qhov rooj.


“Kab Npauj koj txawm siv mus tsev.  Kuv xav nrog koj tham ib pliag tso koj mam mus puas tau,” Xab hais lo lus poob.  Nws cev tes mus tuav Kab Npauj tes.


“Tso kuv sab tes na,” Kab Npauj hais.


Zuaj zog Kab Npauj txhais tes kho me ntsis ntxiv.  “Tsis tso.  Koj sim qhiv kuv seb vim li cas kuv ho tso,” Xab teb nrog lo lus nug.


Kab Npauj rub ntiag nws txhais tes twb tsis plam.  Txiv neej txhais tes muaj zog rau nws dhau hwv lawm.  

“Tso kuv txhais tes na has Xab,” Kab Npauj hais.  Nws tsuas xav mus tsev.  “Koj tsis tso ib tsam kuv qw kom kuv txiv lawm tuaj seb koj yuav hais li cas os,” Kab Npauj hais ua lub suab npau taws me ntsis.


Kab Npauj xav khiav ntawm Xab.  Es Xab twb tsis xav tso pom Kab Npauj taug kev mus hauv tsev.  Npau Xab lub paj hlwb khiav ceev me ntsis tuaj.  Nws rub Kab Npauj los ze zog ntawm nws.  
“Saib kuv mas Kab Npauj.  Kuv nim yuav phem npaum li cas es koj ho tsis kam yuav kuv.  Koj sim qhia rau kuv seb,” txiv neej xav paub.


Kab Npauj tseem saib ntsoov ntawm qhov rooj.  

“Xab, koj ua dab tsi rau Kab Npauj na,” Pluav qw thiab tsom teeb los ntawm nkawv.


Qhov muag teeb tuaj hem Xab.  Lub siab txiv neej tseem khiav ceev tab sis lub voj teg txiv neej loj zog tuaj.  Kab Npauj hnov Xab txhais tes xoob zog.  Kab Npauj rub kiag nws txhais tes ntawm Xab txhais.  Plam plhuav.  Kab Npauj maj nroos tuav Tsab Pov tes mus tsev.

Lub zog txiv neej cuag li tsis muaj zog thaum lub siab tsis pab.  Xab sawv ib sab saib Kab Npauj txhais ruam deb zuj zus ntawm nws.  Ua cas Xab twb tsis ua tau ib qhov dab tsi li.  Poj niam lub siab cas yuav txawv ua luaj li.  Yuav ua li cas thiaj li paub poj niam lub siab.  Xab yuav ua li cas thiaj li tau Kab Npauj los ua nws tug.  

Pluav tsom teeb mus pom Xab lub ntsej muag ntxim npau taw tab sis tu siab.  Pluav yeej tsis paub ab tsi tiag uas tab tom hu Xab lub paj hlwb tam sim ntawd.  Pluav puas paub tias ib tug poj niam tsis kag yuav Xab tab sis tsis kam nrog Xab tham ntawd zoo li cas.  Pluav yuav paub tau li cas.  Lis twb nyob ntawm nws hauv ntej.  Pluav lub neej twb tsis sawv hlwv.  

“Kab Npauj kuv yeej yuav kom tau koj xwb.  Hnub no tag kis.  Thaum twg los sij peem.  Muaj ib hnub twg kuv yeej ua kom tau koj xwb,” Xab lub suab ntaug rau nws lub siab mloog tuaj nram qab.


Lub qhov rooj tag qhib plho.  Kab Npauj nqa Tsab Pov hla taw rooj.  Lub qhov rooj tag npog nkaus ob tug nus muag rau hauv tsev.  Kab Npauj lub siab kaj zog tuaj.  Yawg Vam Tsu thiab Niam Vam Tsu zaum ntawm ntug cub thooj txhij tsa tob hau tuaj rau ob tug me nyuam ntawm qhov rooj.  

Niam Vam Tsu tig los rau nws tus ntxhais.  “Muaj dab tsi na Kab Npauj.  Cas leej twg es yuav qw nrov ua luaj nraum zoov nas,” Niam Vam Tsu xav paub tus txiaj hmo ntuj.

Kab Npauj tso Tsab Pov rau hauv pem teb.  “Ntxuav taw tag lawm.  Taug kev mus pw os,” Kab Npauj hais nws tus nus.

Tsab Pov, pom kev me ntsis, taug kev nyawv nyos mus rau nram txaj.

Niam Vam Tsu hnov Kab Npauj hais lus tab sis twb tsis yog teb nws.

“Kab Npauj, koj niam hais koj na ha,” Yawg Vam Tsu ram Kab Npauj.

Tig los rau ob tug hluas nkauj hluas nraug ntawm ntug cub.  “Twb yog Xab xwb los mas,” Kab Npauj qhia li nws twb tsis xav hais.

“Es Xab ho tuaj dab tsi na,” Niam Vam Tsu nug ntxiv.


Tus poj niam laus tseem tos lo lus teb.  Kab Npauj twb tsis muaj siab txuas lus ntxiv.  Nws tsa tob hau mus pom Tsab Pov taug kev mus nres ntawm qhov rooj txag.  

“Xyov es,” Kab Npauj teb.  Nws maj nroos txhais ruam mus nqa nws tus nus mus pw.

Yawg Vam Tsu saib ob tug me nyuam mus ploj ntawm qhov rooj txag.  Nws tig los rau nws tus pog laus.  “Muaj dab tsi ne.  Cas Xab tuaj ntawm no thiab ne.”


“Xyov es.  Ntshe Xab rov tuaj tham Kab Npauj xwb.”


Qhov tiag ob tug laus yeej paub tias dej num Xab rov tshwm sim dua.

Lub qhov rooj tag rov qhib plho.  Pluav nkag kiag los.  Nkawv ob niam txiv thooj txhij tig mus caw.  Pluav tig xam cig hauv tsev.


“Kab Npauj ne,” nws nug.


“Kab Npauj coj Tsab Pov mus pw lawm.  Muaj dab tsi na Pluav.  Nej cov hluas nraug na,” Niam Vam Tsu nug.


“Xab xwb los mas,” Pluav teb.  Nws txhais ruam ceev tsawv rau ntawm tsev ntoo lawm.

Hnub Ob Ntawm Wb Lub Neej


Nplaim taws qaij loos tim npoo ntuj.  Ntxoov ntxoo puab lias saum tob hau.  Tsev kawm ntawv los xaus dua ib zaug rau thaum tav su.  Cov tub ntxhais kawm ntawv nyias khaws nyias ntawv.  Sawv daws sawv zom zaws mus ntawm qhov rooj.  Tshua twb tsis caum lawm qab.  Yim yog lub siab muag nthas li tus xib fwb.  Tshua tig nrob qaum mus tuam qhov rooj.  Nws tso xub ntiag mus sov cov ntawv ntawm diam kab das.

Pluav twb muab nws phau ntawv los puag ntawm nws xub ntiag.  “Mus os Kab Npauj,” Pluav hais rau ntawm nws ib sab.  

Kab Npauj tseem zaum ntawm lub rooj tsis tau muaj siab li yuav mus tsev.  Lub pob Xab twb tsis tau xav nti.  Nws muab sab tes laug los txheem nws li phlu.  Kab Npauj tseem nrog txoj kev xav sib caum.  Los yog nws txhob txwm xav khiav ntawm Pluav lub suab.


Pluav tig mus pom tus tub kawm ntawv kawg tab tom hla taw rooj  Pluav ho fee los rau tim kab das.   Tshua twb sov cov ntawv yuav tag.  Pluav twb tsis tau tag kev cia siab.  Pluav muab tes los tuav nws tus muj lub xub pwg, “nqa koj cov ntawv es wb mus tsev os.”

Kab Npauj tig tuaj rau Pluav.

“Lawv mus tsev tag lawm,” Pluav hais.

Ua ib pas loj zog.  Kab Npauj ua ib siab txo nws sab tes rau saum rooj.  Kab Npauj khawv cov ntawv saum rooj yam tsis muaj sia.  “Pluav,” Kab Npauj tig los rau nws tus muj.  Nws pom Pluav saib nws nruj.  “Ua cas na,” Kab Npauj nug.


“Qaug qav lawm puas yog na.  Ua cas zoo li cas yuav ua ntsej muag nkees ua luaj li koj nas.  Leej twg yog tus hluas nraug nas,” Pluav nug yam raug siab.


Kab Npauj ceeb rau Pluav cov lus.  Kab Npauj yuav xeeb tub tau li cas.  Nws lub siab twb tsis muaj qhov chaw tsaws.  “Hais ab tsi li ko na.  Zoo li peb no yuav muaj neeg tham no os,” Kab Npauj teb.


“Tej zaum thiab os,” Pluav hais thiab tig mus rau tim daim kab das.  Pluav txaus siab twj yam ntawm nws daim di ncauj.

Kab Npauj tig mus yuj ntawm Pluav qhov muag.  Nws paub hauv Pluav lub siab tab tom khaws tsuv yim ab tsi cia.  “Koj mas.  Qhov ntawd yeej tsis muaj ib zaug li os,” Kab Npauj txiav kev.


Pluav luag twj ywm cia rau nkawv ob leeg.

Tshua tig los pom ob tug muj tseem sib tawb.  Puas yog nkawv muaj ab tsis khuam siab xav thoob tsib nrog Tshua.  “Kab Npauj neb tsis tau mus tsev los.”  Tshua twb taug kev los txog ntawm nkawv lawm.


Pluav tig los rau Tshua.  “Xav mus los thiab tab sis muaj tej tug neeg tsis xav sawv ntawm nws lub rooj kiag li.”


Tshua tig los rau Kab Npauj.  Nws pom lub ntsej muag hluas nkauj txaj muag me ntsis.  Kab Npauj twb tsis muaj cuab kav tig tuaj saib nws tus xib fwb.  Ntau zaum nkawv tau sib pom los twb tsis muaj ib zaug uas Kab Npauj yuav nthuav nws lub ncauj nrog Tshua tham li phooj ywg.  Tam sim ntawd nkawv twb ua tsis tau phooj ywg lawm.  Ntshe Kab Npauj haj yam txawv.


“Neb puas xav nug kuv dab tsi txog cov ntawv peb kawm hnub no,” Tshua hais tam ntawm tus xib fwb.


Kab Npauj tsis paub xyov yuav hais lo twg.  Kab Npauj puas muaj lus nug txog txoj kev kawm.  Yog, Kab Npauj twb tsis muaj.  Nws nkag siab txhua yam txog txoj kev kawm rau hnub ntawd.  Kab Npauj tsuas xav kom Tshua tsis txhob hais ib lo lus ntxiv.  Nws xav komTshua cia li taug kev mus ntawm Pluav nkawv.  Kab Npauj tsis tau npaj siab lo rooj tos leej twg.  
Tsa tob hau los rau Tshua.  Kab Npauj hais, “Tsis muaj dab tsi os.  Yog tsis tau xav mus tsev xwb.”

Txhua hnub twb tsis zoo li ntawd.  Hnub ntawd huab cua twb tsis txawv li nag hmo.  Vim li cas tus neeg puag ta tseem pub lub suab luag rau neeg hnov.  Tam sim ntawd yuav mluas mlob li daum raug xub.  Tshua tig los rau Pluav.  Pluav pom li ntawd nws maj nroos cawm nws tus kheej.


“Tsis muaj dab tsi thiab kuv tseem tos Kab Npauj xwb os,” Pluav thawb Kab Npauj rau pem hauv ntej.


Tshua rov fee los rau tus neeg zaum.  Lub tsej muag qub twb tsis tau raug tshav.  “Kab Npauj,” Tshua hu.

Kab Npauj rov tsa tob hau tuaj rau Tshua.

Hauv nruab siab Tshua yeej nyeem tau lawm.  Ab tsi tab tom zais hauv Kab Npauj nruab siab.  Tshua yeej nyeem tawm ntawm Kab Npauj ob lub qhov muag.  “Koj muaj kev nyuab siab puas yog,” Tshua hais raws qhov nws pom.

Kab Npauj co tob hau tav toj.
Txawm Tshua yog nws tus xib fwb tab sis tseem nrug deb hwm lawm qhov yuav txav mus ti Kab Npauj txoj kev xav.  Tshua twb tsis yog Kab Npauj tus phooj ywg.  Vim li cas Kab Npauj yuav qhia tej yam hauv siab rau Tshua.  Tshua twb tsis tsim nyob yuav nug Kab Npauj ntxiv lawm.  Nws yeej pom tau tias Kab Npauj tsis xav hais lus.  Tshua rov tig los rau Pluav nrog rau lub siab ntseeg tias yuav tau kev pab.
“Kab puas paub ua cas rau nws na,” Tshua xav paub.

Pluav xav lawm ib pliag.  Pluav ua ntsej muag txawv zog tuaj.  Ntseeg tsis tau uas qhov Pluav tab tom xav tau.  “Tej zaum yog,” Pluav hais.

Kab Npauj hnov li ntawd.  Nws tig los rau Pluav.  Ob tug muj ntsiag to tuaj rau Tshua.  Tsis tsim nyob uas Tshua yuav ua suav noog tw dais.  Ntawd tsis yog nws teeb meem.  Tshua tsa tob hau mus rau ntawm qhov rooj.

“Yog li no ces kuv los tseem tshuav hauj lwm tom tsev thiab.  Kuv mus tsev lawm.  Sib ntsib neb dua tag kis os,” Tshua hais lo lus kawg.


“Sib ntsib dua os,” Pluav hais.


Tshua txhais ruam lawm.  Ob tug saib ib tug neeg tawm ntawm qhov rooj.  Ib lub siab poj niam tuaj nram qab xav cas ib tug neeg zoo li Tshua yuav muaj hauj lwm ua tag npaum li.  Tshua lub neej ho zoo li cas.  Puas lam thooj ib yam li nws lub neej thiab.  Puas muaj ib hnub los ib zaug uas nws yuav los nyob so li neeg ntiaj teb.  Nplooj siab do lauj vaub txog Tshua tu thaum Tshua ploj lawm ntawm qhov rooj.  Kab Npauj rov los xav txog nws tus kheej.  Vim li cas nws ho yuav mus xav txog lwm tus uas nws twb pab tsis tau nws tus kheej.  Cia li los xav txog lub tswv yim uas yuav dawj tau Kab Npauj tawm hauv lub qhov taub.  Tam sim ntawd ib qhov qhia rau rau nws tias hmo ntawd ntxim nws lub siab fab.  Tsis xav yuav tig xub ntiag mus nkag lub voj hluas tom tsev.


“Yog lub sib hawm koj tsis xav txog nws lawm koj xav txog dab tsi xwb luag tej ntxhais es,” Pluav hais ntawm ib sab.


Kab Npauj tig los rau Pluav.  “Xav txog leej twg.”  Puas yog Pluav tab tom paub txog Kab Npauj txoj hlab ntsha.

Pluav tig mus rau ntawm taw rooj.

“Xav txog nws dua thiab,” Kab Npauj teb.
“Tsis yog nws lov.”

“Tsis yog.”

“Leej twg tab tom nyob hauv koj lub siab.”

“Tsis yog xib fwb.”


“Tshua?” Pluav nug ntxiv.

Vim li cas Pluav ho hais lub npe ntawd tawm.  Kab Npauj twb tsis xav hnov lub npe ntawd li.  “Xib fwb,” Kab Npauj hais.

“Kuv mas tsis nkag siab koj li laud,” Pluav hiav.


“Lam dag xwb los mas.  Leej twg yuav muaj siab rau nws li os.” 

Pluav luag twj ywg.  “Es ua cas wb ho pheej tseem tau mus tsev nas.  Tag kis xib fwb mam rov qab tuaj.  Nco nws tiag ces caum qab los mas,” Pluav plees me ntsis.


Kab Npauj tsis teb.  Pluav sawv twj ywm nrog cua sib ntau nraum zoov.


Kab Npauj ua ib pas loj me ntsis.  “Xyov es.  Kuv twb tsis xav mus tsev li es,” Kab Npauj lub suab nkees.  Nws dawv qhov muag los rau ntawm phau ntawv.  “Pluav koj puas kam nrog kuv mus ncig tab laj ua si ib phiag wb mam mus tsev.”


“Mus los mus xwb.  Tab sis yuav tau mus tsev ntxov.  Hmo no yuav tau mus ev dej.”


Kab Npauj tig los rau Pluav.  Thawj zaug Hmoob li hluas nkauj ua lub ntsej muag kaj.

Ua Ntej Koj Yuav Mus


Plua plav ncho ntsho thaum txhais taw tsoo hauv pem teb.  Hneev taw log laig lawv tus neeg taug kev qab.  Tshua taug kev hauv qab hnub los tsev.  Ob lub qhov muag dua mus nthuav rau ntawm ntug kev. Poj niam me nyuam coob sawv ntawm qhov rooj tag.  Cov txiv neej dua twg lawm.  Lub cev txiv neej nres nthos.  Tshua nco tau lub qhov rooj neeg npog ntawd yog Kab Npauj li.  Txhua hnub ib txwv taug kev los txoj kev ntawd twb tsis yuav pom neeg thaiv qhov rooj.  Tshua xav tau lawm yeej yog muaj dab tsi txawv.  Tshua tshem qhov muag mus rau tim npoo ntuj.  Lub hnub twb yuav poob.  Twb yuav tsas ntuj lawm tiag.  Ntxim Tshua yuav qhia nws ob txhais taw kom cia li ua paj paws mus tsev.  Tab sis lub siab twb tsis yog ob txhais taw.  Tshua twb yuav tsis tau nws lub siab cia li taug kev mus tsev tsis tau.  Ib txwv Tshua yuav tsis tsuam tshuam txog zej zog lub neej tab sis tav su ntawd Tshua lub siab raug khiv hlua.  Hloov kiag xub ntiag rau ntawm pawg neeg.  Hneev taw txiv neej tsis yog taug txoj qub lw mus tsev.  
Lub xub ntiag los twb yuav npuab cov poj niam nrob qaum.  Tus sim zeej dab tsi tsoo tseg tiag uas raug qhov muag.  Kab Npauj puas tseem nyob hauv tiag.  Tshua puas tsim nyob xauj.  Ob lub qhov muag los rua rau ntawm qhov rooj.  Tshua yog lub sib hawm lawm xwb uas thaiv Tshua tsom teeb ntawm qhov cub.

“Tshua,” lub suab poj niam.

Muaj neej paub Tshuaj.  Muaj neeg hu nws lub npe.  Tshua tig rau tom ib sab.  Pluav tab tom tig tuaj rau nws.  “Pluav, yog koj los,” Tshua hu.

“Ws,” lo los nrog lub ntsej muag pleev tshauv.


“Pluav muaj dab tsi cas neeg ho coob ua luaj li,” Tshua xav paub.


Pluav lub ntsej muag ntshaus ntsho pom chwv kua xim zog tuaj.  “Twb yog,” Pluav ua xyem xyav.  
“Ab tsi na.”

Txawm Pluav tsis qhia los Tshua yeej yuav paub.  Tshua twb tuaj tsuj av ntawm tog tsev lawm.

“Twb yog niag ntsej muag Xab rov qab tuaj zawj Kab Npauj xwb los mas,” lub suab poj niam hais npau taws me ntsis.

Xab tuaj zawj Kab Npauj.  Tshua paub lawm tias cas nag hmo Kab Npauj ho tsis xav los tsev.  “Koj hais li ko es lawv twb tuaj zawj ib zaug lawm thiab los,” Tshua nug.


“Yog mas.  Lub hlis tag los lawv tuaj tab sis Kab Npauj tsis kav yuav Xab tab sis Kab Npauj txiv thiab Kab Npauj cov kwv tij yuav yuav Kab Npauj rov Xab no es,” Pluav nres.  Nws tsis paub xyov puas tsim nyob qhov lub neej qub qab rau Tshua.

“Es Kab Npauj thiaj li nyiag kev khiav lawm,” Tshua txuas.
Pluav ceeb qhov Tshua hais txuas raw li lub neej ua tseg.  “Yog kawg,” Pluav xaus.


Tam sim ntawd Tshua paub tseeb lawm tias vim li cas ib tug hluas nkauj yuav tuaj ua si pem tej nta rooj.  Lub neej xav khiav kom dim lub voj, tsis yog hlub, ces leej twg los yuav ua txhua yam. Tshua to taub tias lub sib hawm ntawm ab tsi uas tab tom deeg hauv Kab Npauj lub siab.  Tshua txo qhov muag nrog Pluav lub ntsej muag mluas me ntsis.  Nws tu siab rau Kab Npauj.  Tus ntxhais tab tom raug luag yuam mus yuav txiv.  Ib tug ntxhais lub hnub nyoog tseem mos.  Kab Npauj tseem tshuav ntau yam nyob tos nws.  Txhua yam nws xav tau.  Txhua tus npau suav.  Txhua yam nws yuav ua tau.  Tab sis lub zog poj niam yuav los ntaug rau daim phob ntsa ntawm hauv ntej.  Qhov Tshua ua tau tsuas vam kom Kab Npauj cov neeg hloov siab.  Es tsis txhob tso Kab Npauj rau Xab.  Tso Kab Npauj mus raws nws lub siab nyiam.  Tso Kab Npauj mus xaiv tus nkaum hauv nws nruab siab.  
Pluav pom tus txiv neej uas ib txwv tsis paub hais tias yuav muaj kua muag.  Tam sim ntawm hloov nws lub ntsej muag mluas.  Pluav cev tes mus tuav Tshua txhais tes.  Lub zog twb tsis xws li nqaib xib chwv.  Tshua nthuav nws sab tes los saib.  
“Nov yog a tsi,” Tshua hais nrog lub siab cov.

“Kab Npauj li,” Pluav teb.

Tshua yuj nws xib teg siab me ntsis.  Tus pas khawm ploj hau uas tab tom yuav mus yuav txiv nyob hauv Tshua xib teg.  Tshua zuaj kiag tus khawm plob hau rau hauv nws xib teg.  Vim li cas Pluav ho muab Kab Npauj li puav pheej rau nws.  Tshua thiab Kab Npauj twb tsis yog phooj ywg zoo.  Puav yog Pluav xav kom Tshua muab tus khawm plob hau ntawm rau tswv.  Tshua yuav ua tsis tau li ntawd.  

Tus khawv plob hau tseem chob Tshua xib teg.  Tshua tshem qhov muag los rau Pluav.  “Pluav Kab Npauj thiab Xab twb sib paub ntev li cas lawm.”


“Nws ntsib Kab Npauj xyoo tag los thaum noj peb caug.  Niag ntsej muag Xab ntawd niaj hmo tuaj zos Kab Npauj.  Tab sis Kab Npauj twb tsis nrog nws tham li,” hluas nkauj qhia siab.


Pluav hais li ntawd xwb Tshua paub ntau lawm. Tshua tsuas xav tau txog cov ntxhais uas raug niam txiv yuam mus rau lwm tus.  Cov ntxhais nrog kua muag uas twb tsis muaj ib qho hu ua hlub mus ua neej.  Dauv muag los txhuam ib plias ntawm tus khawm plob hau.  Tshua xav txog lub sib hawm nkawv tau sib tsoo yav tag los.  Nws zoo siab tau paub ib tug hluas nkauj zoo li Kab Npau.  Tshua cev tus khawm plob hau rov rau Pluav.

“Ua tsaug os Pluav.  Koj tseem pub Kab Npauj tus khawm plob hau no rau kuv saib thiab.  Tab sis kuv khaws tsis tau.  Koj paub kuv khaws tsis tau,” Tshua zoo siab tau ntsib Kab Npauj hauv nws xib teg.

Yuav muaj nqi dab tsi rau Pluav.  Tus tswv khawm plob hau twb yuav mus.  Leej twg yog tswv los tau.  Yeej tsis muaj leej twg yuav taug qab tuaj ua plaub.  Pluav twb tsis xiam sib hawm tsa tes txais tab sis tso qhov muag mus chwv.

“Txhob rawm mus qhov twg Tshua.  Kuv tseem muaj ib yam dab tsi tuaj rau koj,” Pluav hais thiab tso plau rau ntawm qhov rooj.


“Aws,” qhov Tshua ua tau.


Pluav ploj ntais hauv tsev.  Tshua txoj hauj lwm tseem tsis tau nto ntsis.  Nws tseem tuav raws Hmoob tus poj niam tus khawm plob hau hauv tes.  Twb tsis tsim nyob Tshua yuav tsa tes mus txhais li.  

Tus poj niam pawv lawm ntau chim.  Tus txiv neej tseem sawv xawb tob hau.  Pluav yuav mus nqa khoom ab tsi tuaj rau nws tiag.  Tshua twb tsis pom qab yuav ua li cas rau qhov puav pheej nws tab tom ris.  Tshua yuav tsis tau ib qhov ntxiv.  

Qhov muag txiv neej tso qhov rooj tseg.  Tshua tig mus rau tim qab ntug.  Tshiab khiv ib ncig ntawm npoo roob.  Thaum twg txog lub caij hnub dai qhov mas yeej zoo nkauj.  Ua cas hmo ntawd yuav dai siab tab txawm rau tus neeg dua kev.  Tshua puas tsim nyog sawv nrog nws lub siab sib ntau ntawm thaj chaw ntawd.

Tshua nag zoj mus ntawm qhov rooj.  Tshua xav twb yuav ncaim.  Nws tso ib muag rau hauv tsev xwb yeej tsis txhaum.  Ib nyuag saib hauv tsev.  Tshua pom rau tus txiv neej tab tom sib tham txog Kab Npauj lub neej.  Tshua paub tag kis nws yuav ntsawg ib tug ntxhais kawm ntawv.  Txawm li cas los Tshua tsuas xav kom Kab Npauj tau ib lub neej zoo.  Tshua yuav nco ntsoov tias Kab Npauj yog ib tus ntxhais Tshua tau paub ib zaug.


Ob tug me nyuam tub los xyauj zoj ntawm Tshua ib sab.


“Ua ntsuas xauj ze hwv os,” lub suab poj naim.  “Me nyuam yaus kav tsij khiav mus ua si los mas.  Tsis txhob los thaiv thaiv qhov rooj.”
Yog lawm.  Tshua los twb tsis tsim nyog los sawv thaiv qhov rooj thiab.  Luag yuav mus ua luag lub neej.  Tshua tsim nyog yuav txuas nws txoj kev mus tsev.  

Tshua rov xub ntiag los rau pem txoj kev.  Txawm yog txoj kev cai Tshua xav hais tias qias neeg.  Tab sis ib feem ntawm Tshua kuj zoo siab rau tus hluas raug.  Tab sis Tshua kuj tus siab.  Tshua tu siab rau tus tub hluas uas tau hlub nrog Kab Npauj.  Ntshe yog tus tub hluas ntawd paub tias Kab Npauj tab tom yuav mus yuav Hmoob.  Tug tub hluas ntawd lub siab yuav lwj npaum li cas.  Tshua rov tig qhov muag mus saib pom cov poj niam tuaj sawv ib ncig ntawd.  Lub ntsej muag tu siab muaj thiab tus tseem muaj lub ntsej muag luag los tseem pom tau teeb.  Lawv puas paub tias hnub ntawd muaj ob tug neeg mob siab heev yog vim yuav tau sib ncaim.  Txoj kev hlub thaum twg mam li ploj.

Tshua txhais ruam qeeb tsawv nrug zog ntawm Hmoog Lis lub chaw.  Tshua yuav tau mus tsev.

“Tshua! Tshua tos tso,” Pluav lub suab twb tuaj caum tau Tshua lawm.


Muaj dab tsi tiag cas Pluav yuav hu nws lub npe meej ua luaj.  Tshua tig los pom Pluav sawv ntawm qhov rooj.  Pluav tus yam ntxwv phim tseem tshuav lus tsis xaus nrog Tshua.  Ua hauj lwm tsis tiav ces twb tsis puv siab taug kev.  Tshua rov txhais ruam mus ntawm Pluav.  Tom thawj Tshua los yuav txog Pluav.  Tshua suaj nyuam tau tias cov neeg sawv ntawm qhov rooj twb tag kev cia siab rau hauv tsev.  Lawv sawv daws ua qhov muag hlaws hlo tuaj rau Tshua.  Ceev Tshua siab me ntsis pom li ntawd.  Puas yog nws ua dab tsi txhaum lawm.  Tshua nthuav tes tso tus khawm plob hau hauv xib teg los raug cua.  Tshua twb tsis tsim nyob nqa tus ntxhais tab tom yuav mus yuav mus ua nyab li khoom.


Pluav los sawv kiag ntawm Tshua lub ntiag.  Pluav lub ntsej muag twb kaj zog tuaj lawm.  Yog vim li cas tiag.  Cas Pluav ho tsis nrog Tshua mplaum siab.  Pluav mus nrhiav lub siab kaj hauv tsev twg tuaj.  Twb tsis qhia rau Tshua.

“Tshua koj txhob rawm mus.  Lawv xav nrog koj tham tso,” Pluav hais.


Tshua saib ntawm Pluav lub xwb pwg mus rau tom qub qab.  Ob tug txiv neej tab tom tawm ntawm qhov rooj tuaj.  Tshua cim tau.  Ob tug txiv neej ntawd yog cov neeg sib tham puag ta hauv tsev.  Tshua lub siab tshee zog dua qub.  Pluav yuav coj tub rog caum Tshua yog xeeb ceem qhov twg.  Ntshe yog nws mus kov txhaum luag nqaij lawm tiag.


“Muaj dab tsi os Pluav,” Tshua xav paub qhov tseeb.

Pluav tsis teb.  Pluav tsis qhia.  Cuag li nws txhob txwm xav pom seb txiv neej lub siab yuav khov npaum li cas. 

Ob tug txiv neej tshiav neeg los theej Pluav qhov chaw.  Ntxim yuav npaj siab nrog Tshua tham.  Tam sim ntawd Tshua lub siab tsuj kiag hauv ko taw.  Nws paub lawv tias yuav tsis tau mus tsev ntxov.  Tshua txauv kev lawm.  Tseem ceeb tiag yog Tshua tau ua txhaum tiag.  Tshua mus txog tsev Tshua yuav mus qhov nws niam li cas.  Nws twb tsis muaj txiv lawm.  Tsis tsim nyog Tshua yuav tuaj ua tej yam tsis zoo nkauj li ntawd ntawm ntug kev.  
Tshua sib zog tsuj nws tus kheej.  Lub siab txiv neej tseem taw txim tau.  Nws tsis paub xyov dab tsi yuav tshwm sim thaum ob tug txiv neej pib nroos.  Tshua tsuas xav npliag nag hauv qab nruab hnub.

“Me tub,” tus txiv neej ntxim muaj hnoob nyog zog hais, “koj lub npe hu li cas.”


Puas yog nws tag tom nug Tshua.  Es Tshua twb tsis paub nws.  “Kuv lub npe yog Tshua.  Muaj dab tsi os tus txiv ntxawm.”


“Koj tuaj dab tsi ntawm nov?” tus txiv neej nug ntxiv.


“Taug kev los pom neeg coob ntawm no.  Kuv los saib xwb,” Tshua qhia qhov tseeb.


“Koj puas paub Kab Npauj.”


“Paub.”


“Kab Npauj hais tias koj yog nws tus hluas nraug no es qhov ntawd puas muaj tseej.”


Hlab ntsha dhia hauv Tshua paj hwb puas yog tiag.  Hluas nkauj hluas nraug.  Tshua.  Kab Npauj.  Hlub.  Txiv neej xav tsis ua suab nroos.  Tshua paub lawm hais tias yog vim li cas Pluav cheem nws cia.  Txhua yam twb pib hauv nws xib teg.  Yeej yog li ntawd.  Niam nkauj Pluav lub ntej muag thiaj li tsis raug aws lawm.   

Paub qhov tseeb los puas muaj tseeb.  Dag puas muaj yees.  Tshua ua xyem xyav tsis paub yuav teb lo twg.  Nws twb tsis tau muaj txoj kev hlub nrog Kab Npauj.  Dab tsi yog hlub.  Muaj neeg tab tom cuab voj rau Tshua.  Tshua paub Kab Npauj tsis txawm li tus phooj ywg.  Phooj ywg thiab hlub no txawv txav li cas.  Tshua tsis paub xyov yuav teb lo twg.  Qhov Tshua paub yog nws lub txim loj tshaj puag ta lawm.  Tus ntxhais hu ua Kab Npauj lub neej tab tom nyob hauv nws txhais xib teg.  Tshua tig los ntawm Pluav.  
Nraug seev xav tau kev pab.

“Tshua hais kiag tias koj yog Kab Npauj tus hluas nraug los mas.  Koj tsis hlub Kab Npauj lawm los,” Pluav hais yam tsis pab so Tshua lub hws nrog.  “Yog koj tsis hais ces cov niag ntsej muag ntawd yeej zej kom tau Kab Npauj xwb li os,” Pluav rov ua lub ntsej muag ntshaus.

Tshua tig mus nrhiav kev pab tab sis Pluav tseem xav kom nws ua thawj.


Mob Pluav siab ib zag pom Tshua tseem cog lub siab ruam.  Pluav hais ntxiv nrog kua muag, “koj txawm tsis hlub Kab Npauj tiag tiag lawm los Tshua.  Los yog koj tseem hlub nws thiab nas Tshua.  Koj txawm yuav tsis cev tes pab Kab Npauj li los.  Koj sim xav seb ma.  Yog koj tso Kab Npauj mus yuav Xab.  Koj puas paub puas tsawg xyoo Kab Npauj cov kua muag thiaj li nqhuab.  Koj tsis hlub Kab Npauj los Tshua.  Koj tso nws mus yuav Xab ces koj yeej tsis pom nws ib zaum li lawm.”

Tsis pom Kab Npauj ib zaug li lawm.  Tshua ntsib Kab Npauj tau tsis ntau lub hlis.  Txawm siv yuav tsis pom Kab Npauj ntxiv li lawm.  Poj niam lub siab cas yuav nqaim ua luaj li.


Yog hlub hauv nruab siab los ntawm daim di ncauj.  Yog mob no puas yuav muab txoj sia los kho los yog ua thaj neeb.  Ob tug txiv neej xav paub.  Pluav xav kom nws qiv tau Tshua lo lus.

“Me tub,” tus txiv neej laus hais, “tus ntxhais Kab Npauj yeej yog peb tus tub nyiam raug.  Peb yeej xav Kab Npauj los rau Xab peb thiaj li tuaj zawj.  Yog neb tsis tau ua nkauj ua nraug no peb yuav rawm rov qab mus hauv tsev.


Ob tug laus rawm mus yuav nyab.  Tshua rawm rov xub qab.  Tsuav leej twg nyob hauv plsawv.  Tshua puas tswj nws lub siab ncaim tau.  Tshua puas nov qab tau Kab Npauj.   


“Tus txiv ntxawm,” Tshua lub suab xeeb tau meej, “Kab Npauj yeej yog kuv tus hluas nkauj.  Wb yeej ua nkauj ua nraug los tau ntev lawm.”  
Tshua puas paub tias Tshua tab tom cawm Kab Npauj.  Tab sis cov ntsiab lus Tshua nroo yog tseeb los cuav.  Puas ntseeg tau.  Leej twg yuav paub.


“Me tub,” lub suab laus hais yooj yim.  “Koj hais tias neb tau ua nkauj ua nraug los tau ntev lawm no.  Koj puas nyiam thiab puas yuav Kab Npauj tiag.  Los yog koj lam tham tso dag tso luag dua kev xwb.”


“Ob tug txiv ntxawm, Kab Npauj yog kuv tus hluas nkauj.  Kuv hlub Kab Npauj heev.  Kuv yeej yuav Kab Npauj xwb.  Kuv tuaj nov twb yog hnov tias nej tuaj hais Kab Npauj.  Mob kuv siab kuv thiaj li tuaj.  Nws yog kuv ib tug hluas nkauj.  Kuv hlub Kab Npauj heev.  Kuv yeej yuav kom tau Kab Npauj los ua kuv poj niam.  Kuv thov nej thiab.  Thov nej tsis txhob coj Kab Npauj mus.  Xav txog ntawm wb txoj kev hlub thiab.  Tsis muaj Kab Npauj ces kuv twb tsis paub ua neeg.  Hnov nej tuaj nov kuv twb tsis pom qab nyob lawm.  Kab Npauj yeej yog kuv tus.  Kuv yeej yog Kab Npauj tug.  Wb yeej yuav sib sau los ua niam txiv,” siab txiv neej ncaws dab ntuj.


“Qhov koj hais ko muaj tseeb vom tus tub.”


“Txhua yam yog muaj tseeb.  Kab Npauj yog kuv tus hluas nkauj.  Thov nej tsis txhob yuav nws.  Kuv yeej yuav yuav nws los ua poj niam.”


Hnov hluas nraug mob siab ntawm xub ntiag.  Hais tsawg los paub tau.  Tham ntxiv mus los tsuas mob siab.  Ob tug txiv laus los yeej chwv dua dab hlub lawm thiab.  Nkawv tso Tshua tseg.  Ob tug fee xub ntiag rau ntawm qhov rooj.  Cov poj niam txiv neej laus xub ntiag.  Poj niam tawg pleb.  Neeg laus lawv neeg laus qab.  Ob tug ua sab nkag qhov.  Xwb pwg txiv neej duav kiag duab tsaus.  Poj niam zos qhov tsev rov npog nkaus qhov rooj.  Tab sis lawm cov qhov muag twb tsis caum kab laum tshij mus hauv tsev.  Cov poj niam tseem sawv lawv qhov chaw qub saib Tshua.  Txawm li ntawd los Tshua lub siab ib nyuag loj zog me ntsis tuaj.  Poj niam saib nws zoo dua txiv neej.  

Tseeb tiag Tshua tsis paub xyov yuav muaj dab tsi tshwm sim rau nws lub neej tag kis.  Leej twg yuav paub.  Tshua txoj kev txhaum loj npaum li cas yog lawv paub tias txhua yam Tshua hais twb tsis muaj tseeb.  Tsis tag li ntawd xwb.  Yog Hmoob tso Kab Npauj tseg.  Tshua lub hom phiaj tom ntej ne ho yuav puas tseem muaj dag mus puas tsawg tiam.  Kab Npauj puas lees Tshua.  Kab Npauj twb tsis hnov Tshua.  Txawm li cas los Tshua twb pib tau lub hauv paus lawm.  Muaj dab tsi rau yav tom ntej los nws yuav txaus siab ua txhua yam li nws yuav ua tau; tab txawm ris lub txim txhaum.
Tshua yuav mus qhia nws niam li cas tom tsev.

Kuv Tseem Muaj Txoj Sia Os Kuv Niam


Cua txhuab ib vuag.  Cuam nqeeb ntawm ntav toj qhib plho.  Cua dhau plaws.  Cuam nqeeb rov khwb twj ywm cia.  Tshua sawv ntawm ntug kev pom li ntawd.  Nws paub hais tias lub ru tsev ntawm ntav toj ntawd yuav tau hloov tsis ntev.

Qhov cub nplaim taws ntse tshaj riam hlais hos ntaiv tshaj kua txob ntsim.  Taw cig ua nplaim.  Nplaim taws hlawv lauj kaub.  Niam Nom Choj nqa lub tsu mov los txawb rau saum lub lauj kaub.  Mov tsu ncu ib pliag yuav siav.  Ob txhais tes diaj me ntsis sim kom lub tsu txawb tus.  Lub suab tawg ntua ntawm qhov rooj.  Ob txhais test seem tuav tsu.  Niam Nom Choj ua tav muag mus pom duab ntxoov ntxoo ntawm qhov rooj.   Tshua tab tom hla taw rooj los tsev.


“Koj los lawm los tub,” Niam Nom Choj.


“Los lawm os niam,” Tshua teb.  Nws rub lub tog los zaum ntawm nws niam ib sab.  Hluas taws ntais tob hau.  Tshua tsis paub xyov yuav qhia txog tej lus khaum kev rau nws niam.  Niam Nom Choj yuav poob siab loj heev yog tau hnov.  Cas qhov cub twb ntais tsis txaus.  Tshua tseem zau ntsiag to saib ncaig liab.


“Niam, kuv muaj dab tsi xav qhia koj,” Tshua hais ntawm tw taws.


“Muaj dab tsi na,” Niam Nom Choj teb.


Lo lus xeeb tau tab sis tsis paub txuas.  Tshua yuav ceeb nws niam nrog lo lus twg.  Nws khawv tus tw taws los tshum cov tsauv ntawm qhov cub.  Kab Npauj.  Tshua tab tom xav txog Kab Npauj lub voj hluas.  Tsis xav hais tias yuav meem txom siab tham txog Hmoob zawj poj niam.  Tshua thau tus tw taws hauv qhov tshauv los tsij rau hauv qhov cub.  Tw taws ncaig dub txawj hloov xim cig ua nplaim.  Thaum twg tw mas hloov ua tshauv.

Niam Nom Choj pom nws tus tub los zaum mluas mlob tshum taws.  Niam Nom Choj rub tog los zaum ntawm ib sab.  Yog niam tub lawm cia ob leeg nte taws.  Lub siab yuav puv dua yog ob leej sov.  Tshua niam pom Tshua tus cwj pwm txawv dua nag hmo.  Yeej muaj dab tsi txawv txav rau Tshua lawm.  

“Tshua koj muaj dab tsi yuav hais rau kuv nas,” Niam Nom Choj rov nug dua.


Tshua xav qhia tias muaj Hmoob zawj poj niam.  Tshua mus sawv hauv nruab nrab Kab Npauj thiab Xab.  Tshua yog Kab Npauj tus hluas nraug.  Niam Nom Choj puas ntseeg los poob siab.  Ntev mus lub siab yuav tus.  Tag kis los tseem tsis tau lig.  “Tsis muaj dab tsi os niam,” Tshua teb.  “Kuv xav tso txoj hauj lwm qhia ntawv tseg.”


Tsis qhia ntawv xwb yuav hloov lawm tag daim nqaij.  “Yog vim li cas ho muab tso tseg nas,” Niam Nom Choj tsis nkag siab.  Nws nco tau zoo Tshua siab npaum li cas thaum hnov tias tau hauj lwm qhia ntawv.  Tsis tau ntau hli twb hloov siab lawm.

Tw taw twb kub ntxog nrab.  Txhais tes  tseem tuav rawv tw taws.  Lub siab faib mus nrhiav kev taug.  Ntiv tes twb tsis nco ntaiv.  “Xav nrog cov phooj ywg mus ua hauj lwm tim hoos maum,” Tshua teb.

“Tsis xav qhia ntawv lawm los ho mus ua hauj lwm tim hoos maum ib ntus seb ho puas nyiam,” suab niam hais nkag siab.  “Es thaum twg mam pib ua hauj lwm tim hoos maum nas,” niam xav paub.


“Tsis paub es niam,” Tshua teb.   Muab tw taws tsij tag nrho rau hauv qhov cub.  Tshua twb tsis tos pom tshauv.  Ob txhais tes los tso ntawm ncej puab.  Tshua pus nws tus kheej sawv.  “Niam kuv mus kwv dej lawm os,” Tshua hais ntxiv.


Tub tshawb nyho lawm.  Niam lub siab twb tsis kheev.  “Mus ib hnub no es koj puas tshab plab nas.  Puag ta kuv ua tau ib qhov zaub muab khwb rau nram txee.  Cia kuv muab rhaub rau koj noj tso koj mam mus os,” Niam Nom Choj sawv mus rau ntawm txee.

Tshua pom li natwd.  Tshua nug plab.  Plab nug Tshua.  Tshua maj nroos cheem nws niam, “niam tsis txhob rhaub zaub os.  Kuv tsis tau tshaib plab.”


Tshua tsis tshab plab.  Niam Nom Choj tig los pom nws tus tub khaws tau lub thoob twb npaj yuav mus lawm nraum zoov.  Txhua zaum Niam Nom Choj pom li ntawd nws mob siab twj ywm.  Niam Nom Choj xav yog nws lam yug tau me nyuam ntxiv ntshe yuav zoo heev.  Tshua yuav muaj kwv tij zoo li luag lwm tus.  Tshua yuav tsis tau laug dej num ib leeg.  Nyob hauv tsev los yuav muaj tus nrog nws tham.  Tawm nraum zoov los yuav muaj lub suab luag me ntsis.  Lub ntsej muag twb tsis los plhu mob twj ywm hauv tus poj niam laus lub siab.  

“Noj mov tso,” Niam Nom Choj twb tsis khuv cia nws tus tub lub plab nqia.  “Nyob tsam kwv dej hyav es tshaib plab.”

“Tsis ua li cas os niam.  Kwv dej tag mam noj mov os.”  Tshua lo lus xaus.  Nws tsa taub hau rau ntawm qhov rooj.  Thooj txhij ib tug tub hluas tab tom pom ntawm qhov rooj yuav nkag los rau hauv tsev.


“Tuaj los Xais,” Tshua hu.


Niam Nom Choj tsa tob hau mus pom Xais thiab.  “Tuaj los Xais.  Los tsev os,” nws caw.


“Aws, tuaj os phauj,” neeg tuaj tshiab teb.  Xais pom ntas khuav neeg.  “Yuav mus dab tsi na,” nws nug.


“Mus kwv dej xwb.  Koj puas nrog kuv mus na.”


“Mus los mus tiag.  Tab sis yog mus no yuav tau mus nqa thoob tom tsev tso.”


Tshua tig los rau nws niam, “niam, ces Xais wb mus kwv dej lawm os.”


“Aws.  Mus ib pliag neb ho los os,” Niam Nom Choj teb.


Xais lub tsev twb tsis nyob deb.  Sib hawm twb tsis pov tseg ntau.  Ob tug phooj ywg twb taug xub kev mus tom pas dej.


“Tshua thaum twg mas yuav poj niam nas koj nas,” Xais pab qhib lus hais.


“Tsis tau xav txog tej yam zoo li ntawd li.  Ua cas hnub no koj ho nug tej los txawv ua luaj li ko nas yawg,” Tshua rov lus.


“Lam nug xwb,” Xais teb.


Lo lus kawg.  Tus neeg teb tsis raug siab.  Cia li ntawd.

Hneev taw khau khiab lawv nkawv qab twb tsis tau dhau ib lub vaj.  Txoj kev tshuam los tom sab xis.  Peb lub cev hluas nkauj.  Txhua tus txawb thoob nraum nrob qaum.  Sawv daws tab tom taug kev.  Xais tsa tob hau.  Nws paub cov ntxhais tab tom taug kev ntawd yog leej twg.  Pluav ua ntej.  Paj taug kev hauv nruab nrab.  Ntxawm yog tus niam hluas.  Nws lawv qab.

Xais ob lub qhov muag kaj los rau Tshua.  “Hluas nkauj tuaj ev dej thiab os,” nws hais yam raug siab.


Tshua paub zoo.  Nws yeej pom tseeb ntawm Xais ntsiab muag.  Txoj kev sib raug zoo hauv siab uas Xais xav txuas nrog Pluav.  Xais twb hais ntau zaus rau nws lawm uas qhov Xais lub siab deeg txog Hmoob tus niam laus tab tom tuaj ev dej.


Yog phooj ywg los Tshua twb tsis teb.  Nws paub lawm Xais ob lub pob tseg tam sim ntawm tig rau qhov twg.


Txoj kev ncau ceg.  Ces hluas nkauj thiab hluas nraug los sib tshuam.  Txiv neej lub siab twb tsis deeg li puag ta lawm.  Xais li qab xib taws khau khiab los tsuj thiab nres rau hauv plawv kev.  Nws twb tom tos ib tug neeg.  Tshua los sawv nram qab Xais.


“Tuaj ev dej los hluas nkauj Hmoob Vib Nais,” Xais caw.


Pluav yeej paub Xais sawv hauv plawv kev yog tos nws.  “Yog los mas.  Nej tuaj kwv dej thiab los ob tug hluas nraug Hmoob Vib Nais,” Pluav xaiv lo lus yog.  Nws los nres ntawm Xais hauv ntej.


“Twb yog paub hais tias hmo no yuav muaj hluas nkauj taug kev, no es wb thiaj li txhob txwm tuaj caum hluas nkauj xwb.”


Pluav luag ntxhi ntawm di ncauj.  “Es neb puas muaj hmoo thiab,” Pluav rov lus.

Xais saib mus rau Pluav li qhov muag.  “Pluav koj hais ne, kuv puas muaj hmoo thiab.”


Pluav luag twj ywm rau nws tus kheej; hauv nruab yeeb.  Nws nag zoj ntawm Xais ib sab.  Hluas nkauj Hmoob rau siab ntso taug kev lawm.  Ob tug niam hluas txhais ruam nrawm nroos lawv niam laus qab.  Hluas nkauj twb tsis tos hluas nraug.  Lo lus teb dua twg lawm.


Xais sawv tuaj nram qab tsom duab.  Nws twb tsis tau txav taw.  Lub siab tseem xav cia Pluav mus deb me ntsis.  Ntxim yuav lom zem yog cia sib hawm los ncua deb ntawm nkawv.  


Poj niam mus lawm ib ncua kev twb tsis hnov suab caum qab.  Lub ntsej muag puag ta tig kiag rov qab.  Pluav pom ob tug tug nraug seev sawv nram qab.  “Neb tseem sawv ab tsi nram neb na.  Taug kev tuaj mus kwv dej los mas.  Hluas nkauj nyob tos qhov dej lawm os,” Pluav hais.


Xais tig rau Tshua.  Nws hais, “poj niam lub siab cev kawg li ntawd lawm xwb los cas.”


Tshua luag twj ywm rau nkawv ob leeg.


Rau tes poj niam nias kiag tus kav qos ntoo.  Kua txiv mis txaws txuas.  Kav qos ntoo plav plaws.  Pluav muab daim nplooj qos ntoo tso saum nplaim dej.  Pluav tig los rau nws ob tug niam hluas.  Nkawv los tab tom muab nplooj los npog ncauj.  Pluav txo qhov muag mus ntawm qhov dej.  Tshua tseem ntaus dej rau nws lub thoob.  Nws fee los rau Xais.  Xais luag me ntsis rau nws.  Tshum Pluav siab me ntsis pom txiv neej saib nws li ntawd.

“Ntsia peb ab tsi li ko na,” Pluav hais.


Xais tsis teb.  Daim duab nws tab tom saib txuas siab dua lo lus yuav pleev tau.  Tsis ua suab los twb zoo nws siab lawm.


Pluav hais lus rau nws tus kheej.  Tsis yog thawj zaug uas nws nrog nws tus kheej tham.  Pluav dej nplooj mus npog Xais cov thoob li ncauj.  Yam yog ib qho Pluav ua tau rau Xais tom qab Xais pab ntaus dej rau lawv cov niam laus niam hluas.  Pluav rov tsa qhov muag los pom qhov muag txiv neej tseem txawb ntawm nws.

“Tsis txhob saib saib kuv li ko na has,” Pluas cheem.  Nws daus dej los kaw Xais li qhov muag.


Dej txaws txuas ntawm xais ntsej muag.  Ob lub qhov muag qi kiag rov rua rau tus neeg qub.  “Nco koj tag npaum no es twb tsis pub saib thiab los,” Xais hais.


Yog Pluav zeeg.  Nws tsis hais ntxiv.


“Ua ab tsi hmo no na,” Xais xav paub.


Pluav ua tus neeg lag ntseg.


“Tseem yuav kuv ntos dej rau thiab los,” Xais hais ntxiv.


Pluav twb tsis tsaug zog.  Tsawm yuav tub dej rau qhov muag los nws twb tsis yuav tsim puas tsawg ntxiv.  “Ua hmo noj tag ces pw xwb,” Pluav rov lus.


“Xav pom koj hmo no,” Xais hais.


“Twb ntsib kuv no lawm.  Tseem yuav pom ntxiv thiab?”


“Pom npaum twg los twb tsis txaus li.”


“Puas muaj li ntawd tiag mas.”


Xais ntsiag to lawm.  Nws tsuas txawj rua muag los txuas lus nrog Pluav.  Cua li nws tsis xav xiam li qhov sib hawm mus ua suab.  Pluav rov pom tus neeg puag ta.  Nws rov ntos dej rau Xais ntsej muag.  Tab txawm ntub dej los twb txuas tsis tau Xais qhov muag.


“Yog nco tiag ces ib pliag tuaj saib peb los mas,” Pluav hais yam ua si.

“Txhob tsaug zog nawb.  Kuv yuav tsis mus tsev yog tsis tau nrog koj tham hmo no.”


Pluav luag twj ywm.  Nws tig rau ntawm qhov dej.  Tshua twb npaj kwv dej los ntawm lawv.  Lig dhau hwv lawm uas nws yuav lees Xais lo lus.  Tsis txhob teb.  Lub siab twb lees lawm.  Pluav khoov ntshis mus khawv nws lub thoob los ev.  Xais khoov ntsis mus txeeb.

“Cia kuv mam tsaws rau koj es,” Xais hais.

Koj Tsis Yog Tus Kuv Xais
Lub hnub sau khaub hnab nrog yim Hmoob mus pw pem teb ib teev puag ta lawm.  Nraum zoov tseem dub tshaj duab ntxoov ntxoo.  Suab kab txias zias tseem nrog tshaj neeg yam ceeb.  Hauv tsev pom kev tsuas yog tawg paj ntawm nplaim taws.  Niam Vam Choj taug kev mus rau ntawm rooj paim.  Tshua sawv ntawm ntug cub.  Tseem muaj neeg xav tos ncaig ua hluav tag tso mam zoo siab qi qhov muag.

“Mus pw los niam,” suab nrov ntawm ntug cub.

“Aws,” suab ploj hauv rooj paim.

Tso tus neeg mus cia.  Tshua tig rov los rau qhov chaw ntaiv.  Hauv qhov cub ncaig tseem tshua tau.  Nws yuav zos hmo ntev npaum li cas mam txog caij mus pw.  Txiv neej zaum ib leeg ntawm ntug cub xav txog nws lub neej tag los.  Twb tau ntau hnub lawm Tshua tsis mus qhia ntawv.  Tsis tsim nyog nws yuav taug txoj kev ntawd.  Muaj tau txoj kev tho tog.  Puas tsawg hnub ntxiv lawm xwb nws twb mus pib lub neej tshiab lawm.  Txoj hauj lwm tim hoos maum yuav zoo rau nws.  Yog lawm.  Lub siab txiv neej los xaus rau lub tswv yim yooj yim.  

Txawm ncaig yuav cig ua nplaim los twb txog caij Tshua mus pw lawm.  Rub kiag lub teeb taws roj ntawm ib sab.  Ib pas xwb tus nplaim yeej ploj.  Tab sis tsis tau yog caij.  Tshua yuav tsum taug kev mus txog ntawm txaj tso.  Lub cev txiv neej tso qhov cub tseg.  Nws tig los rau ntawm qhov rooj txag.  Ntau hmo tag los Tshua pw tsis tsaug zog.  Hmo ntawd xav tias yuav npau suav zoo.

Lub xub ntiag los cob rau ntawm qhov rooj txag.  Suab nrov pem qhov rooj tag tuaj.  Tshua fee ntsej muag mus rau ntawm tag.  Cov ncaig ntawm qhov cub twb tuaj caum tsis tau duab tsaus.  Hauv plag dub nciab.  Leej twg thiab tseem khob qhov rooj lub sib hawm txias to li ntawd.


Tus ntsia liaj rooj plam plhuav.  Tshua tsa teeb taws rooj mus tshum nraum zoov.  Xais lub ntsej muag tshwm ntawm yeej teeb.  Xais ntxim yuav mus nrog Pluav.  Hluas nkauj hluas nraug ntxim yuav nyob ua ke tej lub sib hawm zoo li ntawd.


“Tuaj los Xais,” Tshua hu.


“Ntxov tag npaum no es puas yog koj txawv siv mus pw lawm na,” Xais hais yam txawv txav.


Tshua tsa qhov muag mus xav nraum zoov.  Tsaus ntuj nti.  


Xais tig raw Tshua qhov chaw raug siab.  “Xav ab tsi na.  Tej chaw no yeej tsis muaj poj ntxoog li os,” Xais hais.


“Xam seb puas yog koj coj poj niam los tsev,” Tshua tso dag.


Xais luag me ntsis.  Nws rov ua lub ntsej muag xaum zog lawm.


“Los tsev,” Tshua caw.


Lub qhov rooj tag rua.  Xais twb tsis thas txim.  Nws hla taw rooj los hauv tsev.  Tshua muab lub teeb txawb rau ntawm rooj.  Nws tig los rau Xais.


“Hmo no koj tsis mus tham hluas nkauj los,” Tshua nug.


“Mus.  Tseem yuav mus thiab,” Xais teb.


Tshua mus zaum ntawm ntug cub.  Xais los koom Tshua.  Ob tug los zos ncaig tawg paj ua hluav.

“Tshua,” Xais hu.


“Ab tsi.”


“Yog kuv yuav Pluav no koj puas kam ua kuv tus phib laj,” Xais hais.


Tshua tsa qhov muag nrawm nroos los rau Xais.  Qhov Xais tab tom hais ntawd puas lam yog li qhov Tshua tab tom xav.  “Koj hais tiag los hais dag na.”


“Tuaj hais koj tag no ces kuv mus coj Pluav hmo no,” Xais hais yam raug siab.


“Yog koj yuav poj niam ces yeej tau xwb los mas,” Tshua tuav lus.


Hnov lo lus teb muaj nqis ces tso tseg txij ntawd.  Xais tsuas xav txog tus neeg thiab qhov chaw nws yuav mus rau hmo ntawd.  Tab sis ib feem ntawm nws no tseem khuam rau tus phooj ywg ntawm ib sab.  Hmo ntawd tag kis Xais yuav pauv mus ua ib tug neeg muaj poj niam.  Tsis ntev nws yuav muaj me nyuam.  Tshua yogi b tug phooj ywg zoo.  Xais paub lawm yuav tsis yooj yim uas nkawv txoj kev phooj ywg yuav cia li muab tso nrug mus.  

“Koj ne Tshua.  Thaum twg mam yuav poj niam thiab,” Xais nug.  Cuag li nws xav kom hmo ntawd nkawv ob leeg zoo siab.  Kom tag kis nkawv nyob ib theem ntawm lub neej.


“Tsis paub,” Tshua teb.


“Kab Npauj,” Xais hais.

Tshua ua twj ywm mus rau ntawm qhov cub.  Lub sib hawm tag los twb kub yuav tag.  Twb tsis tsim nyob Tshua yuav muab taws tsij rau.  Qhov tseeb tiag nkawv sib ntsib tsuas yog li phooj ywg.  Tshua twb tsis muaj sib hawm yuav mus xav txog.


Hais Kab Npauj lub npe xwb Tshua cia li ntsaus ntsho lawm.  Xais xav paub nws tus phooj ywg ua ntej nws sawv kev.  “Hnub i koj qhia kuv li ntawd es Kab Npauj neb zoo li cas lawm xwb na.”


“Kab Npauj,” Tshua hais Kab Npauj lub npe, “txhob tham txog lawm.”

“Vim li cas,” Xais xav paub.


“Wb tsuas yog phooj ywg xwb.  Tsis muaj ntau tshaj ntawd.”


“Hnub i  koj twb hais tias koj nyiam nws thiab.”


“Tab sis hnub no txawv lawm.”


Ob hnub tag los Xais hais Kab Npauj lub npe twb tsis deeg Tshua npaum ntawd.  Yog phooj ywg xwb cas ho tsis xav tham txog.  Puas yog muaj ab tsi tshwm sim rau Kab Npauj.  “Nws mus yuav txiv lawm los,” Xais nug ua lwj ua liam.


“Nws tsis tau yuav.  Tab sis txhob mus tham txog tej ntawd lawm.  Twb lig lawm.  Koj kav tsij mus tsam lig koj sib hawm,” Tshua hais rau tus nraug vaus tshiab.


Yog tiag Xaiv muaj chaw tseem ceeb yuav mus.  Tab sis nws ho yuav cia li sawv kev mus ua neej zoo li ntawd tau li cas.  Xais ho yuav yog ib tug phooj ywg zoo li cas cia li sawv tso Tshua tseg.  Nws twb tsis khuv yuav tso Tshua zaum ib leeg.


“Tshua koj tsis qhia ces hmo no wb yeej zaum no ib hmo xwb,” Xais hais.


“Nrog kuv nyob nov tsam Pluav tos tos koj lawm.”


“Xav hais tias yog koj tsi qhia ces hmo no kuv tsis yuav poj niam,” Xais hais ntxiv.


Tshua luag me me.  “Tsis txhob muab koj lub neej los twv nrog kuv lub neej qub qab.  Wb li neej tag los tsis sib thooj.  Kav tsij cia li mus.  Pluav tos tos koj lawm.”


Xais lag ntseg.  Nws khoov mus muab taws ntawm ntug cub los tsij rau hauv qhov cub.  Hluav ncaig tawg txim rau saum ntuj.  Pa taws aus lawv qab.  Tsuas yog lub sib hawm lawm xwb uas nplaim taws tswm.

“Ob lub vij tag los.  Kab Npauj kom kuv mus ntsib Kab Npauj niam thiab Kab Npauj txiv.  Kab Npauj txiv hais tias kom kuv tsis txhob mus tim lawv tsev lawm,” Tshua hais thaum nplaim taw kub nto.


Xais tsij ib tug tw taws ntxiv.  “Vim li cas,” Xais paub Tshua hais tsis tau kawg.


Twb tsis tsim nyob ua suab los yuav tau hais.  “Kab Npauj niam thiab Kab Npauj txiv tsis nyiam kuv.”


“Kab Npauj ne,” Xais nug.


“Zoo li kuv no txawm leej twg los yeej tsis xav tau ua vauv,” lo lus hais tu siab ntawm Tshua.


Xais muab tes los npuaj nws tus phooj ywg li xwb pwg.  Neeg ntiaj teb tawg ua khib ua khauv.  Xais paub nws tus phooj ywg zoo.  Tshua tsis khuab niam txiv qhov muag.  Tab sis leej twg puas paub tub ntxhais li siab.

Tshua tsa qhov muag los rau nws tus phooj ywg tam lo lus ua tsaug.  “Kav tsij mus tsam lig koj os,” Tshua hais ntxiv.


Chav tsev puag tag pom kev lam lug tam sim ntawd twb nphob xuav.  Hauv qhov cub twb tsis pom nplaim taws.  Tus neeg rauv taws twb sawv lawm ntev.  Hluas ncaig twb tawg ua tshauv yuav txog txa.  Hmo ntawd muaj neeg zoo siab.  Muaj neeg pib lub neej tshiab.  Tshua tseem zaum qhov chaw qub puag ta.  Lub neej qub qab.
Koj Cawm Kuv Txoj Sia Dua Lawm Thiab Puas Yog


Lub ntsej muag twb puas xim.  Ob lub qhov muag twb tsis ntsia pem hau ntej.  Lub cev ntawd puas tseem muaj sia ua cas ob txhais ceg teem taug kev.  Tshua sawv tos lub cev tab tom taug kev los ntawm nws.  Tus neeg tab tom taug kev ua cas cua ho tshuab tuaj txog ntawm thaj chaw ntawd.  Nws yuav maj mus dab tsi cas twb tsis lam tsa qhov muag saib saum npoov av.


“Pluav koj mus qhov twg na?”


Npau suav plav plhuav.  Dab ntuj ploj ntais.  Ceeb yaj ceeb.  Ob lub qhov muag poj niam tsa los rau lub suab tsoo nws ob lub pob ntseg.  Tus txiv neej nws tsis pom los tau nev lawm tab tom sawv saib nws.  Yog vim li cas tus txiv neej ntawd thiaj li sawv ntawd.  Cas Pluav nws twb tsis nco saib kev li.  Pluav twb tsis pom Tshua.  Tshuav ob ruam lawm xwb ntshe nws twb yuav cheem tsis tau nws lub cev tsoo tus neeg sawv hauv plawv kev.  Pluav lub cev swb los nrom nriaj ntawm Tshua hauv ntej.


“Tshua yog koj los,” Pluav caw.


“Yog kuv mas,” Tshua teb yam zoo siab rov tau ntsib Pluav.  “Uas koj tuaj dab tsi ntawm no na.”

“Es koj tsis paub los,” Pluav txuas ntxiv.


Dab tsi tiag uas Pluav tab tom tsis qhia nws.  Muaj dab tsi tshwm sim lawm tiag.  Puas ntxim Tshua paub.  Puas yog Pluav tab tom hais txog Kab Npauj.  Nws twb tsis pom Kab Npauj los tau plaub lub hlis lawm.  Tshua xav nug Pluav hais tias Kaj Npauj nyob li cas lawm.  “Paub dab tsi na,” Tshua hais nrog lub siab xa kom Pluav lo lus ntxiv mus tsis txhob txuam Kab Npauj rau hauv.


“Nag hmo Kab Npauj na,” Pluav nres.  Nws twb tsis paub xyov yuav piav li cas thiaj li zoo.  


Yam tsis xav hnov twb los txog.  Kab Npauj lub npe rov hnov dua.  Tshua lub siab twb hloov mus deeg ua lwm lub suab.  Txhua lub siab deeg twb hloos Tshua lub ntsej muag pleev xim.  Ua li cas rau Kab Npauj.  Puas yog Kab Npauj yuav txiv.  Yog li ntawd Tshua los kuj zoo siab nrog Kab Npauj thiab.  Tab sis Pluav lub ntsej muag twb tsis qhia li ntawd.  Tshua xav paub muaj dab tsi tiag tshwm sim rau Kab Npauj.

“Kab Npauj ua li cas na,”  Tshua nug, “koj qhia rau kuv ma.”


“Nag hmo Kab Npauj tsaus muag.  Nws tsis nco qab lam.  Peb coj nws tuaj pw tim hoos mauj no.”


Ib tug ntxhais nyob dhia rhees tsaus muag.  Vim li cas Tshua ho lam mus txhawj txog Hmoob tus ntxhais.  Nyias muaj nyias lub neej.  Lub ntuj faib nkawv txoj kev ncau.  Ntxawm li ntawd los Tshua ib nplooj siab twb kaj lawm hov ntau hnov tias Kab Npauj lub xeem tseem tsis tau hloov.


“Kab Npauj pw qhov twg.  Pluav koj coj kuv mus saib nws puas tau.”


Tshua hais li ntawd.  Pluav yeej paub lawm tias Tshua tseem zais Kab Npauj li npe cia thiab.  Pluav yeej mloog tau ntawm Tshua lub suab.  Pluav yeej pom tau ntawm Tshua lub qhov muag thaum Tshua thawj zaug hais Kab Npauj lub npe.  Pluav nrog Kab Npauj zoo siab uas Tshua ntxhawj Kab Npauj.


“Kab Npauj pw lub hoos maum tiv,” Pluav taw tes rau tom nws qub qab.


“Koj coj kuv mus puas tau,” Tshua hais.


“Kab Npauj pw lub hoos maum tiv.  Koj mus koj xwb.  Kuv yuav mus tsev,” Pluav hais.


Twb paub qhia lub tsev tab sis ho tsis kam coj kev.  “Pluav koj coj kuv mus tso koj mam mus tsev puas tau.”


“Koj mus xwb.  Kuv maj mus tsev lawm,” Pluav hais thiab xauj rau pem hauv ntej.


Poj niam siab ceev.  Tshua paub Pluav tab tom zais ab tsi.

“Dab tsi tiag uas koj rawm mus tsev.”


Pluav ua xyem xyav.  Nws hais, “nais mam hais tias Kab Npauj lub cev tsis tshuav ntshav ntau lawm.  Kuv mus pab nrhiav neeg tuaj tso ntshav rau Kab Npauj.”


“Koj ne,” Tshua hais.


Pluav ua lub ntsej muag li nws tu siab rau nws tus kheej.  “Naim maum hais tias kuv cov ntshav tsis haum Kab Npauj cov,” lub suab tu siab. 


Pluav twb piav qhov tsheeb lawm.  Tshua tseem laug Pluav li sib hawm thiab.  “Yog li no koj khiav khiav mus.  Es yog koj nrhiav tau leej twg no koj ho khiav khiav tauj os.”


“Aws,” Pluav teb.


Lub cev txiv neej swb zog rau nram hav.  Lub tawm hws tseem sov puag ta xaub hluav hauv plawv kev.  Tshua rua qhov muag los rau pem xub kev.  Lub tsev loj txawb ntawm nws hauv ntej.  Hmoob tus ntxhais.  Kab Npauj.  Lub siab txiv neej deeg diaj xav kom tus neeg mob hauv tsev pws tos nws. 

Lub ntsej muag nphob xuav.  Taw muag qi nti; zoo li tseem tsaug zog; zoo li tseem ua npau suav.  Lub cev ntawd puas tseem ua pa.  Ab tsi tiag nyob hauv Tshua nruab siab uas saib ntsoov lub ntsej muag twb tsis muaj xim ho ua rau Tshua lub siab deeg ceev.  Tus tab tom pw saum txaj yog leej twg.  Vim li cas Tshua ho cia li xav pom Kab Npauj lub ntsej muag.  Tshua txo nws tus kheej los nrog Kab Npauj siab xib txig.  Saib ntsoov rau Kab Npauj ob lub qhov muag kaw nti.  Tshua mloog tau tias muaj ib yam ntawm Kab Npauj uas txuas sab nrog nws.  Vim li cas txhua zaum uas Tshua pom Kab Npauj ho mob Tshua siab; zoo Tshua siab.  Vim li cas Tshua cia li xav txhawj txog Kab Npauj.  Muaj ntau lo lus Tshua teb tsis tau rau nws tus kheej.

Sab tes txiv neej tsa tes mus chw Kab Npauj lub plhu.  Chwv kiag ntawm Kab Npauj daim tawv nqaij.  Yog thawj zaug uas Tshua txuas tawv nrog Kab Npauj.  Npauj lub cev tseem so.  Kab Npauj tseem muaj txoj sia.  Ua cas txoj pa yuav yau ua luaj li.  Tshua xav kom Kab Npaj sawv los.  Nws xav nrog Kab Npauj tham.  Nws xav qhia rau Kab Npauj tias nws txhawj txog Kab Npauj.  Tshua twb tsis tau txhawj txog ib tug neeg hauv nws lub neej li.  Nws xav qhia Kab Npauj tias nws twb nyiam Kab Npauj thawj zaug nws pom Kab Npauj lawm.  Kab Npauj puas hnov tshua yog Tshua hais qhia Kab Npauj li ntawd.  Kab Npauj puas tseem cim tau Tshua lub suab.  Kab Npauj puas tseem cim tau Tshua.  Kab Npauj puas paub tias ab tsi tab tom deeg hauv Tshua nruab siab.  Kab Npauj puas paub tias txhais tes tab tom kom Kab Npauj lub plhu ntawd yog Tshua.


“Tub koj tuaj los,” lub suab poj niam hais nram qab.


Tshua cim tau lub suab ntawd zoo.  Nws paub lub suab ntawd zoo.  Nws yeej tseeg tau lawm tias yuav ntsib lub suab nawd.  Tshua tshem tes ntawm Kab Npauj.  Kab Npauj twb tsis rub Tshua txhais tes rov qab.  Kab Npauj twb tsis paub.  

Tshua xav thov txim uas nws tawb luag tus ntxhais.  Tshua tig los rau lub suab nram qab.  “Yog kawg.  Phauj koj tuaj thiab los,” Tshua caw.


Niam Vam Tsu pom lub ntsej muag tshwm ib zaug hauv nws lub neej rov tshwm dua.  Lub ntsej muag cawm nws tus ntxhais hnub ntawd.  Lub ntsej muag uas nws tus txiv txwv tsis pub tuaj rua muag rau Kab Npauj.  “Koj tuaj dab tsi ntawd no,” Niam Vam Tsu xav paub.


Tiag li hais.  Tshua tuaj zaum dab tsi ntawd.  Nws muaj tus num tseem ceeb dab tsi tuaj zov luag tus ntxhais.  Puas yog nws dua kev los ncaj.  Puas yog Tshua lam los ntsib Kab Npauj yam tsis ceeb toom.  Tshua tig rov rau lub ntsej muag pw saum txaj.  Tshua xav kom Kab Npauj rua muag los.  Tshua yuav qhia txhua yam.  Tshua yuav hais tias yog vim li cas cua ho nplawm Tshua los rau Kab Npauj ib sab.  Tshua tig rov los rau tub neeg tab tom tos Tshua lo lus teb.  Tshua lub siab qhib plho xav qhia qhov tseeb rau Niam Vam Tsu.  Tshua txhawj xeeb txog Niam Vam Tsu tus ntxhais.  Tab sis luag puas ntseeg nws.  Tseem ceeb tiag Niam Vam Tsu puas lam kam Tshua txhawj txog nws tus ntxhais.


“Twb yog puag ta kuv taug kev ntsib Pluav.  Pluav hais tias Kab Npauj pw nov.  Es kuv los saib nws xwb,” Tshua piav qhov tseeb tab sis tsis thooj li nws lub siab xav.  “Es Pluav hais tias Kab Npauj lub cev tsis muaj ntshav txaus.  Nej nrhiav neeg puas tau tau na phauj,” Tshua xaus.


Tus neeg txawv txav paub txog Kab Npauj lub neej.  Ntshe yog Pluav qhiav tej ntawd rau Tshua.  Niam Vam Tsu yeej paub lawm tias nws tab tom nrog ib tug tub hluas txhawj txog nws tus ntxhais.  “Kab Npauj txiv tseem nyob tom chav tso ntshav.  Tab sis nais maum hais tias Kab Npauj txiv lub cev tsis muaj ntsha ntau ntxaus,” Niam Vam Tsu lub ntsej muag ntshaus me nsis.  Nws hais ntxiv, “nais maum hais tias kuv cov ntsha tsis haum Kab Npauj.  Tsuas yog nws txiv thiab nws xwb thiaj li yog ib co ntshav.”  Niam Vam Tsu tu siab rau nws tus kheej.  Nws yug tau lub cev xwb twb pub tsis tau roj ntsha.

Tshua pus nws tus kheej sawv.  Niam Vam Tsu yeej ua kawg kev ntawm ib leej niam.  Tshua rov tig qhov muag mus rau Kab Npauj.  Lub ntsej muag tab tom pw npau sua twb tsis txawv li lub ntsej muag Tshua cim rau hauv siab.  Tshua tig los rau tus neeg muab txoj siab rau Kab Npauj.   

“Phauj, koj nrog Kab Npauj nyob nov.  Koj tsis txhob txhawj.  Kuv mam pab koj mus nrhiav neeg tuaj tso ntshav rau Kab Npauj.”

Chiv Peev Kev Hlub

Thaum twg lub hnub txawm siv ploj lawm.  Lub hli txawm siv tawm lawm.  Duab ci dua twg lawm.  Tib neeg pawv dua twg lawm.  Ua cas yuav ntsiag to xwb.


Ob lub qhov muag ntxi sim seb puas tseem ua hauj lwm.  Lub ntiaj teb pom nphob xuav.  Puas yog Yawm Xob pleev xim ntiaj teb tshiab lawm.  Ntiaj teb yuav pos huab ua luaj li.  Kab Npauj qi qhov muag ntev puas tsawg xyoo lawm.  Lub ntiaj teb hloov mus puas tsawg tiam lawm.  Ob lub qhov muag rua loj me ntsis.  Daim duab xim dawb yog nws qhov chaw pom.  Kab Npauj xav nws tab tom nyob qhov twg.  Vim li cas twb tsis hnov ib lub suab nrov.  Cov suab nroo pawv dua twg lawm.  Kab Npauj tig qhov muag los xam.  Ntawm Kab Npauj sab xis.  Lub txaj txawb ntawm nws ib sab.  Ib tug pog laus tab tom tsaug zog.  Thawj zaug Kab Npauj paub tias nws tab tom pw qhov twg.  Tab sis puas muaj leej twg yuav los qhia Kab Npauj tias yog vim li cas nws thiaj tuaj pw ntawm lub txaj ntawd.  


Kab Npauj mloog nws lub cev ntxim tsis tshuav zog ntau uas yuav pus tau nws tus kheej sawv.  Nws cov zog yaj dua twg lawm.  Kab Npauj txav tob hau ntawd lub txaj los rau nws sab laug.  Kab Npauj ob lub qhov muag ceeb nws.  Saum txaj ib lub ntsej muag khwb rawv ntawm Kab Npauj ib sab.  Tab txawm Kab Npauj yuav pom cov plob hau tig tuaj rau nws xwb los Kab Npauj twb paub hais tias tus neeg tab tom pw zov nws ntawd yog leej twg.  Tab sis vim li cas tus txiv neej ntawd ho paub hais tias Kab Npauj pw qhov ntawd.  Nws zov Kab Npauj.  Kab Npauj muaj tau yam tsis nkag siab tom qab Kab Npauj qhib qhov muag.  Lub cev tsis tau puv hli tab sis lub siab twb tsis yog nyob nruab hlis.  Tej zaum Tshua yuav npau suav txog Kab Npauj tam sim ntawd.  Tshua yuav paub tias ab tsi tab tom nyob hauv Kab Npauj siab.  Kev hlub cawm siav.  Kab Npauj zoo siab uas Tshua yog thawj tug neeg Kab Npauj pom thawj zaug nws qhib qhov muag.


Txhais tes tsis tau siv los lawm tau ntau lub hnub tsa los khwb Tshua tob hau.  Kab Npauj txav ntiv tes xuab Tshua cov plob hau.  Kab Npauj tsis tau chwv Tshua dua los li.  Thawj zaug uas nws tau nyob ze Tshua.  Thawj zaug uas Kab Npauj xav nws nyob ze Tshua.  Thawj zaug Kab Npauj xav nyob ze Tshua.  Ntiv tes poj nres.  Kab Npauj xav chwv li no xwb tau lawm.  Nws tsis xav mus tsa lub cev tab tom ceem zog.  Kab Npauj los ib yam thiab.  Nws ntsim nyog yuav nrog ntiaj teb tsaug zog.  Vim tias yog nws tsis qi qhov muag.  Tshua yuav ntsib nws hauv npau suav tau li cas.


Sawv ntxov puas muaj qiab qua.  Log yog hluas nkauj lub siab dhia nrov hwv lawm ua rau Hmoob li tub tsim.  Kab Npauj saib ntsoov tus txiv neej pw ntawm ib sab tsa tob hau los rua muag rau nws.  Ob lub qhov muag ntxim nkees tab sis muaj sia.  Hnub tawm thawj zaug tag kis ntawd.  Tshua.  Kab Npauj hais rau nws tus kheej tias tus txiv neej ntawd yog Tshua tiag.  Nag hmo Kab Npauj twb tsis tsa Tshua.  Sawv lawm los.

Ob lub qhov muag qi nti nag hmo tab tom ntsais tuaj rau Tshua.  Daim nqaij tshiab tuaj lawm hov ntau tab tom ua lub ncauj luag rau Tshua.  Kab Npauj tseem ntxim hlub tshaj qhov Tshua nco tau.  Tshua siab kaj.  Tshua zoo siab.  Nws zoo siab uas rov pom Kab Npauj muaj sia.  Nws txaus siab rau Kab Npauj lub ncauj luag ntxhi.  
Yog Kab Npauj tsev neeg paub tias Kab Npauj tsim.  Ntshe Kab Npauj tsev neeg yuav nrog Tshua zoo siab tshaj.


“Sawv lawm los,” Tshua hais.


Kab Npauj tsis teb.  Nws tseem saib tus neeg nyuam qhuav sawv tsis tau tseeb.  Twb ntev npaum li cas lawm uas Tshua pawv lawm ntawm Kab Npauj lub neej.  Tshua mus dua twg lawm.  Tshua puas paub hais tias Kab Npauj zoo siab npaum li cas nws rov tsib Tshua tag kis ntawd.  Tshua puas lam paub yog vim li cas Kab Npauj tsis teb Tshua.  Kab Npauj xav ua ntsaug nrog txoj kev zoo siab.

“Yog koj sawv lawm no ces kuv mus lawm os,” Tshua hais cuag li nws tos tsis tau pom Kab Npauj ob lub ntsiab muag.  Tshua muab tes los txheem ntawm lub txaj yuav npaj nws tus kheej sawv.


“Tshua,” Kab Npauj hu.


“Ab tsi,” Tshua teb


“Koj rov qab cawm kuv txoj sia dua lawm puas yog,” hluas nkauj lub suab hais muag nthas saum txaj.


“Hais dab tsi li ko os Kab Npauj.  Yog koj niam thiab koj txiv paub hais tias koj tsim lawm.  Ntshe lawm yuav zoo siab heev,” Tshua hloov lus.


Yog lawm yog Kab Npauj tsev neeg pom Kab Npauj lub sib hawm ntawd lawv yuav zoo siab heev.  Tab sis Tshua puas paub tias yog Kab Npauj niam thiab txiv tuaj.  Lawv yuav tuaj hloov Tshua.  Tshua puas paub tias Kab Npauj yuav tu siab npauj li cas yog Tshua rov ploj lawm.  Thaum twg mam nrog sib ntsib dua.  Kab Npauj twb tsis paub Tshua lub tsev nyob lub xum twg.

“Tab sis kuv zoo siab pom koj thiab,” Kab Npauj hais li nws lub siab qhia.


“Kuv los ib yam thiab.”  Tshua xav hais ntxiv tias pom Kab Npauj tsaug zaus los zoo nws siab; twb tsis txaus.  Hnov Kab Npauj lub npe twb deeg nws lub siab.  Tab sis Tshua yuav mus khaws luag tus ntxhais los xav ua dab tsi.  Txoj kev laug faib rau Kab Npauj taug twb tsis muaj Tshua txuam kev.  


“Ua cas koj ho paub hais tias kuv pw ntawm no,” Kab Npauj xav paub.


“Pluav qhia kuv.”


“Koj ua hauj lwm ntawm hoos maum no puas yog.”


Tshua ncaws tob hau hais tias yog.

“Kuv yeej xav tau lawm tias yeej yog koj nrhiav tau txoj hauj lwm tshiab ua lawm.  Koj thiaj li tsis tuaj qhia ntawv lawm,” Kab Npauj hais raws txoj kev muaj tiag.


“Tab txawm lub cev tuaj tam hnub tim hoos maum no los lub siab tseem niaj hnub qhia ntawv,” Tshua los xav kom Kab Npauj paub li ntawd thiab.  Tshua twb tsis yog tus sau nkawv phau ntawv ua neej.

Zoo siab me ntsis ntawm Kab Npauj di ncauj.  Sov siab poj niam.  “Yog tiag os,” Kab Npauj xav hnov Tshua hais dua.


“Yog txiv neej Hmoob lawm twb tsis dag.”


Lub hnub twb ziab nraum zoov los txog rau ntawm ko taw.  Tshua xav Kab Npauj paub qhov tseeb lawm.  Tshua tsa moo los saib.  Tshuav kaum feeb yuav tsoo yim moo.

“Yuav txog moo kuv mus ua hauj lwm.  Kuv mus lawm os,” Tshua hais.


Twb txuas lus tsis tau txaus nws siab.  Lub sib hawm txawm siv rub Tshua ntawm Kab Npauj.  Thawj zaug nkawv txuas lus sib dhos.  Sib hawm yuav nqaim ua luaj li.  Kab Npauj twb tsis xav kom muaj lwm zaus.  Nws xav nyob li ntawd.

“Koj ua hauj lwm lub hoos maum twg.”


“Chav muaj tshuaj,” Tshua qhia.  Nws tso qhov muag los saib Kab Npauj.  Tshua xav tsa tes mus chw Kab Npauj lub plhu.  Tab sis Tshua ob txhais tes twb tsis kam tsa.  Tshua lub siab muag nthas thaum xav txog Kab Npauj.  Tshua xav kom Kab Npauj qi muag.  Tshua yuav ncaim tau li cas yog Kab Npauj pheej saib nws li ntawd.

Kab Npauj tsis hais lus ntxiv.  Ntshe yog nws nkees hwv lawm.  Los yog nws twb tsis paub yuav hais li cas kom Tshua txhob tso nws tseg.   
“Kuv mus lawm os,” Tshua hais.


Twb sis tos seb Kab Npauj puas lam cheem Tshua nyob.  Tus txiv neej qhib qhov muag ntawm Kab Npauj ib sab twb fee ntsej muag lawm.  Vim li cas tiag uas Tshua yuav tshw sim hauv Kab Npauj lub neej yam yooj yim.  Thiab ho yuav pawv mus sai ua luaj li.  Cas nkawv twb tsis ho nyob nraum zoov ntshe Kab Npauj yuav thov kom cua tshuab Tshua rov qab los rau nws.  Tshua mus lawm leej twg yuav nrog Kab Npauj tham.  Leej twg nrog Kab Npauj nyob.  Leej twg thiaj li paub hais tias Kab Npauj rov qab rua muag los lawm.  


“Tshua,” Kab Npauj hu.


Tshua fee los rau Kab Npauj.


“Ua tsaug os,” kab Npauj hais.


Saib rov qab mus rau Kab Npauj.  Tshua tsis xav kom Kab Npauj ua nws tsaug.  Tshua tig rau pem hauv ntej pom Niam Vam Tsu tab tom nkag los ntawm qhov rooj.  “Koj niam tuaj lawm,” Tshua qhia.  
Kab Npauj tsa tob hau mus teem ntawm Tshua xwb pwg.  Nws niam nqa ib lub hnab ntawm tes tab tom txhais ruam los.  Txawm Kab Npauj xov phob ntsa thaiv los Tshua yuav tho qhov kom tau tawm.  

“Kuv mus lawm os,” Tshua hais.  
Pob taws txiv neej tig tuaj rau Kab Npauj.  Tshua twb tsis paub tias Kab Npauj tsis muaj zog txaus sawv caum Tshua.
Kuv Niam Lub Neej


Tav su ntawd zoo li pas txhe lub hnub tawv muag.  Sib hawm yuav txav mus ntev npaum li cas los hnub twb tsis txawj txo ntaub.  Puas yog lub hnub paub hais tias tag kis yuav txog peb caug.  Yog lub hnub poob ntshe yuav muaj ntau tus neeg twm zeej yuav tsis muaj khub txais tos xyoo tshiab.  
Xais tsawm ntawm qhov rooj.  Twb tsis yog ziab tshav.  Txawm nws paub tias tsev neeg nws tuaj saib tsis caiv tab sis nws tsuas yog ib ya nkag los xam hauv tsev.  Niam Nom Choj tsa qhov muag mus pom.


“Tuaj los Xais,” Niam Nom Choj hu.  “Los tsev ma,” nws hais ntxiv.


“Aws!” Xais teb.  Tseem faib xiav ntawm taw rooj.  Xais ua zaim muag nrhiav mus xauj rau ntawm qab cub.


Tshua hnov nws niam hu Xais.  Tshua tsa tob hau los rau nws tug phooj ywg.  Xais tsis yog thauj qab.  Xais ob txhais taw puav leej yeem hla taw rooj los hauv tsev thaum nws tig los pom Tshua.


“Tuaj los Xais,” Tshua hu.


“Aws.  Tseem ua ab tsi na,” Xais nug.


“Dob qaib ua peb cuag,” Tshua teb.  Nws rov dau muag mus rau tus qaib ib nrab liab qab ntawm tes.  Nws rov tsa plaub muag los soj ncuam Xais.  “Yuav npaj mus qhov twg na Xais.  Cas hnav khaub ncaws zoo ua luaj li na,” Tshua nug.


Xais luag me ntsis.  Nws teb Tshua, “xav tuaj yaum koj nrog kuv mus tham hluas nkauj hmo no.”


Tham hluas nkauj, Tshua xav.  Tshua tsa tob hau mus rau saum ru tsev.  Lub qhov tsev tsis pab thaiv cov dua ci.  Muaj leej twg tos Xais hmo ntawd.  Xais npaj nws tus keej ntxov.  


“Ntxov tag npaum no es koj yuav mus tham hluas nkauj qhov twg na,” Tshua xav paub.

Yog lawm.  Xais los paub tias yeej yog tseem ntxov.  Xais luag me ntsis rau 

Tshua.  “Xav hais tias tuaj yaum koj nrog kuv mus caum hluas nkauj lawm tom qhov dej,” Xais qhia nws lub hom phiaj.


Xais yeej npaj lub sib hawm yog lawm.  Yuav tsaus ntuj yeej ib txwv yog lub caij zoo mus ntsib hluas nkauj tom qhov dej.  Tshua txov qhov muag los rau lub thoob dob qaib.  Hauv qab thoob pom ob tug qaib tseem hnav khaub ncaws.  Tshua tig rov mus pom nws niam tseem tab tom ua mov.  Tshua tso nws niam los rau Xais.


“Kuv tseem dob qaib ntshe kuv tsis tau khoom nrog koj mus,” Tshua hais.


Xais tig los pom ob tug qaib hauv thoob.  Yuav dob ob tug qaib ntawd tsis yog siv sib hawm luv.  Xais maj nroos caw nws tus kheej, “kuv mam nrog koj dob.  Dob tag wb mam mus.”  Xais txo nws tus kheej qis zoj los rau ntawm Tshua hauv ntej.  Tes ntsho swb zog rau ntawm caj npab.  Tshua cev tes mus rau hauv thooj.


Yog Xais pab Tshua ces twb rub lub sib hawm ntau los rau Tshua.  Tab sis txawm li ntawd los Tshua twb tsis tau npaj siab yuav mus qhov twg.  “Xij peem os Tshawb.  Cia kuv mam dob xwb.  Thiab ib pliag peb yuav hu pliag.  Kuv yuav tau nrog kuv niam ua hauj lwm.  Koj txhob laug sib hawm nrog kuv os.  Kav tsij mus nyob tsam hluas nkauj los tsev lawm.  Yog hu pliag tag no kuv mam lawv koj qab tuaj.”


Ob txhais tsis lo plaub txhav ntawm ib nta ntuj.  Xais xav tsis tsim nyog nws tuaj txeeb Tshua ntawm hmo tseem ceeb ua ntej xyoob tshiab.  


“Xais neb yuav mus qhov twg na,” Niam Nom Choj hais.


Xais tig los rau Niam Nom Choj.  “Twb yog kuv tuaj yaum Tshua nrog kuv mus caum hluas nkauj tom qhov dej,” Xais teb.


“Es yog neb xav mus ces neb mus neb los mas.  Tso qaib rau ntawm ko.  Kuv twb ua mov tag lawm.  Kuv mam los dob,” Niam Nom Choj hais tom qhov cub.


Tshua tsa qhov muag mus rau nws niam.  “Kav liam os niam.  Kuv mam dob os,” Tshua teb.


Xais siab ob niam tub sib txuas lus.  Nws twb tsis khuv yuav faib nkawv.  “Yog koj tseem ua hauj lwm no ces kuv mus lawm.  Ib pliag koj ua hauj lwm tag no koj lawv qab tuaj,” Tshawb txo tes tsho.

Tshua pom nws tus phooj ywg tig xub ntiag lawm.  Tshua dauv qhov muag los rau tus qaib ntawm tes.  Yuav rho puas tsawg txoj plaub ntxiv tus qaib mam liab qab.  Yuav ntev napum li cas Tshua mam mus caum tau Xais.


Niam Nom Choj xa Xais tawm ntawm qhov rooj.  Nws tig los pom nws tus tub zaum nyo hau nyes dob qaib ib leeg ntawm hauv plag tsev.  Zaum twg Niam Nom Choj pom nws tus tub nyob li ntawd twb ua rau nws tu siab.  Nws tu siab uas twb tsis muaj ib tug los pab Tshua.  Txhua leej txhua tus hais tias cas Tshua tsis mus nrhiav ib tug los pab nkawv ob niam tub.  Niam Nom Choj xav kom hnub ntawd los txog sai rau tsiab peb caug.  Nws xav pom nws tus tub nyob muaj lub ntsej muag luag ntxhi.  Niam Nom Choj tig mus rau lub hnub tim nphob ntsa.  Nws xav txog lub neej qub qab uas nyob yoj yim.  Lub neej thaum ub uas tseem muaj peb leeg.  Tus neeg hauv siab twb rov los yuj Niam Nom Choj lub siab.  Rab diav daus mov ntawm tes poob ntav hauv av.  Pluag plav ncho pe lug.  Lub nyob hoom poj cawg tshuab tab tom npauj yuav los tsaws.  Cov txiv neej dua twg lawm uas tso lawv cov poj niam tuaj vij nyob hoom hauv av.  Lub nyob hoom los txawb ntua nrog av sib txuam.  Twb tsis tos pluav plav tsaws.  Cov poj niam vib vog ntawm qhov rooj tab sis cov tub rog tawm kiag ntawm qhov rooj los nthuav tes kem kiag.  Sawv daws sawv vij vog sib txiv nraum cov tub rog nrob qaum.  Qhov muag poj niam tsau tsi rau ntawm qhov rooj nyob hoom.  Cuag li lub niag nyob hoom ntawd paub txog cov poj niam lub neej tom ntej.


Ob tug tub rog ploj kiag rau hauv lub qhov rooj.  Ob tug tub rog qub rov tawm plaws tuaj.  Ntawm ob tug tub rog tes nqa ib lub cev txiv neej.  Siab poj niam mluag nthas.  Qhov muag poj niam pib txhawv kua.  Txhua tus poj niam siab ntshais rug.  Txhua tus xav kom lub cev ob tug tub rog tab tom nqa tawm los ntawd tsis txhob yog tus neeg nws paub.  Lub cev tsis nti tso plhuav rau hauv av.  Suab poj niam quaj dhi mus roos lub cev.


Ob tug tub rog rov nkag kiag rau hauv nyob hoom.  Rov tawm plaws nqa ib tug txiv neej los.  Suab poj niam quaj las li raug zes.  Twb tsis yog cov suab zoo siab sib ntsib.


Niam Nom Choj ev nws tus me nyuam sawv tuaj nram qab.  Tig mus pom lwm tus poj niam quaj rau lawv cov txiv mloog.  Niam Nom Choj lub siab lwj nthi.  Nws ntshai rwg tsam ib tug lawv thau hauv nyob hoom yog nws nplooj siab.  Poj niam lub siab txia kua.  Niam Nom Choj yuav nyob li cas.  Nws yuav ua lub neej li cas.  Nws yuav tu nkawv tus me nyuam li cas yog tsis muaj Vam Choj.


Ob tug tub rog rov ploj kiag rau hauv nyob hoom lawm.  Nkawv rov tawm plaws tuaj.  Siab poj niam quaj dhi ib zaj tuaj.  Lub tob hau txiv neej qaug lias dai vias saum ib nta cua twb tsis rua muag.  Ntsav lo li ntawm tus neeg qi qhov muag daim taw.  Niam Nom Choj twb cim tau tus ntxiv neej ntawd.  Lub siab poj niam twb tsis nco ntshai lawm.  Nws twb tsis nco quaj.  Nws lub suab twb nrov loj dhau lawm.  Ntiaj teb tib neeg twb ntxiv ib tub poj ntsuam lawm.  Nom Choj tus poj ntsuag.

Ob tug tub rog muab Nom Choj lub cev los tso pluav rau hauv av.  Niam Nom Choj nthuav kiag tes mus txais nkaus nws tus txiv lub caj dab.  Nws twb tsis khuv tso Vam Choj lub tob hau chwv av.  Pob niam ob txhais tes tshee na.  Rub ntiag Nom Choj lub cev los rau hauv nws lub xub ntiag.  Cev txiv neej thaum ub muag nthas.  Tam sim ntawd khov kho.  Qawm lias Nom Choj lub cev rau hauv nws lub xub ntiag.  Dau muag kiag mus rau nws tus txiv lub ntsej muag.  Qi nti ob lub qhov muag tib si.  Cas Nom Choj twb tsis sawv.  Ntshav lo li qhuav ntawm Nom Choj ntsej muag.  Twb sib pom lawm cas ho tsis hais lus.  Qhov muag paug paj.  Dej txhawv txhua qhov chaw.  Suab quaj nrov tshaj suab xob.  Ntiaj teb poj ntsuam mob siab.  Ib lub cev tuag.  Ib lub cev ciaj.  Tu siab.  Kua muag hlob tshaj los nag.  Dej nyab ntshav khov txaum txias ntawm Nom Choj ntsej muag.  Nom Choj tseem qi qhov muag nti.  Nws twb tsis hnov hais tias leej twg tab tom quaj.  Nws twb tsis paub hais tias muaj neeg mob siab.  Nws puas paub hais tias tam sim ntawd yog ib txhis.  Quaj.  Chim Niam Nom Choj lub siab poj niam dhau lawm qhov yuav piav tau.  Lub siab yuav mob ua luaj li.  Niam Nom Choj muab nws lub ntsej muag mus npuab kiag nws tus ntxiv lub.  Twb tsis so.  Tsuas siav li ntawd  twb tsis yog.  Txias to.  Txoj pa dua twg lawm.  Mob siab.  Ib sis.  Ib sim neej.  Puas muaj lwm tiam.  Thaum twg.  Xob nthe nqho ntawm Nom Choj pob ntseg.  Nws twb tsis tsim.  Leej twg puas hnov.  Nom Choj.  Niam Nom Choj tshem kiag nws lub plhu ntawm nws tus txiv.  Txiv neej tseem tsaug zog.  Cas yuav tsaug zog ntev ua luaj li.  Sawv.  Ntsiag to.  Poj niam twb tsis kam qi muag.  Txhua lub sib hawm muaj nqis.  Mob siab.  Ib txhis.  Nom Choj.  Poj ntsuam.

“Niam ua cas koj quaj na,” Tshua hais.


Niam Nom Choj nco dheev tau tias nws tus tub tseem zaum ntawm nws hauv ntej.  Puas yog nws rov qab xav txog lub neej qub qab lawm thiab.  Puag yog nws rov qab quaj rau nws tus me nyuam pom dua lawm thiab.  Niam Nom Choj tso qhov muag ntxaum ntxias los rau Tshua.  Nws xav qhia Tshua hais tias nws ua lub neej nyob txog niaj hnub ntawd los twb yog muaj Tshua.  Tsuas tshuav Tshua ib leej lawm xwb uas sov nws siab ua neeg.


“Twb yog kua txhob paug qhov maug xwb,” nws tab tom dag nws tus tub.  Nws khoov mus khawv rab diav lo av li.  

Tshua paub ntau hwv lawm pom nws niam nyob li ntawd.  Tsis yog thawj zaug uas nws pom nws niam quaj.  Neem nkaum ob xyoos.
Yog Koj


Daim ntawv xaub hluav los ntawm qhov rais.  Tshua tsa tob hau mus rau tus neeg sawv nraum zoov.  Lub ntsej muag luag ntxhi los rau Tshua.  


“Yog koj los Kab Npauj,” Tshua hu ua lub suab ceeb.  Nws twb tsis tau npaj siab yuav pom Kab Npauj sai npaum li ntawd.  

Thaum twg lub ntsej muag luag ntxhi txawm siv rov qab caum tau lawm.  Puas yog Kab Npauj ib leeg thiaj li zoo siab uas nkawv rov sib ntsib dua.  “Nyob zoo os Tshua,” Kab Npauj hais.


Lub ncauj tseem tsis tau khoom.  Txhais tes musk haws daim ntawv saum rooj.  Tshua muab daim ntawv thov tshuaj nthuav.  Nws rov tsa tob hau mus rau ntawm qhov rais.  “Kuv saib koj ntxim khees lawm ntau.  Koj nyob li cas lwm xwb.”  Tseem muaj neeg txhawj txog Kab Npauj.

“Kuv noj qab nyob zoo thiab.  Koj ne.”  Tsis yog Tshua ib leeg thiaj li txhawj txog lwm tus.

“Kuv tseem nyob li qub thiab.”


“Tshua,” Kab Npauj hais.


“Dab tsi,” Tshua teb.


“Kuv ua tsaug uas koj paub tso ntsha cawm kuv,” Kab Npauj hais hauv siab tuaj.  Ib sij huam xwb.  Tshua txawm siv nrog nws kom ib txoj sia.

“Tsis ua li cas.  Yog phooj ywg lawm ces ib tug pab ib tug thaum muaj teeb meem.  Ntawd yeej yog kuv lub luag hauj lwm lawm,” Tshua luag me ntsis rau Kab Npauj, “pom koj zoo li no ces twb zoo kuv siab lawm.”


Kab Npauj zoo nws lub siab me ntsis hnov Tshua cov lus.  “Txawm li ntawd los kuv xav ua koj tsaug,” Kab Npauj nres.  Lub siab poj niam ua xyem xyav li nws xav hais dab tsi ntsiv, ”Tshua, kuv xav nug koj dab tsi puas tau.”


“Xav nug dab tsi.”


“Tom qab tag kis kuv ntsib koj ntawd.  Puas yog koj muaj hauj lwm ntau heev es koj thiaj tsis muaj sib hawm tuaj saib kuv lawm,” Kab Npauj xav paub txog txhua hnub nws pw ib leeg.  Kab Npauj yeej paub tias Tshua muaj hauj lwm.  Tab sis qhov chaw Tshua ua hauj lwm twb taug kev tsis ntau ruam ntawm Kab Npauj lub txaj.  Vim li cas tiag uas Tshua twb tsis rov tuaj xauj nws.  Los yog Tshua lam tuav maum theeb los pw ntawm Kab Npauj ib sab.

Yam li Tshua paub nws lub txim txhaum.  Twb yog phooj ywg lawm cas ho tsis rov qab mus saib thiab.  Tshua nug nws tus kheej ua tab ua tauv.  Tshua ntsiag lawm me ntsis.  Nws rov tso qhov muag rau daim ntawv thov tshuaj .  Tshua tig tuaj rau Kab Npauj.


“Kab Npaj koj ua siab ntev tos.  Kuv mus muab koj cov tshuaj rau koj tso,” lo lus daw nws tus kheej.


“Aws,” Kab Npauj teb.


Tshua rov qab tso nws cia lawm thiab.  Rov qab nyob ib leeg lawm thiab.  Kab Npauj xav thaum twg nws nug los twb tsis tau Tshua ib lo lus teb.  Kab Npauj xav paub puas yog Tshua twb tsis xav nrog Kab Npauj txuas lus.  Txiv neej lub siab cas yuav txawv ua luaj.

Tshua ploj lawm ib pliag.  Nws nqa lub hnab ntawm tes los cev rau Kab Npauj.  “Nov yog koj cov tshuaj os Kab Npauj,” Tshua hais.

Kab Npauj tsa tes mus txhais lub hnab ntawm qhov rais, “rov qab ua tsaug ib zaug ntxim dua lawm thiab.”


“Txhob ua tsaug.  Nov yog kuv txoj hauj lwm,” Tshua teb.


Kab Npauj muab cov tshuaj los tsaws rau hauv hnab tshos.  Nws tsa tob hau mus rau Tshua.  “Hnub no peb noj peb caug.  Koj tsis mus pov pob los,” Kab Npauj xav paub.


“Kuv raug ua hauj lwm hnub no.  Koj ne, vim li cas ho tsis mus thiab,” Tshua rov lus.


“Kuv mus tab sis yuav muaj nqi ab tsi.”

“Hais ab tsi li koj.”

“Twb tsis pom koj.”

“Tsis pom kuv.”

“Ws.  Kuv ntsib Xais.  Xais hais tias koj tseem ua hauj lwm hnub no.”


“Yog kawg kuv tseem ua hauj lwm.”


“Tag kis koj puas tseem ua hauj lwm thiab.”


“Kuv twb tsis paub.”


“Tshua.”


“Hais ab tsi.”


“Ua cas txiv neej yuav zais siab ua luaj li.”


“Yog txiv nej Hmoob lawm twb tsis txawj zais siab.  Vim li cas koj ho hais li.”


“Lam hais xwb.”


“Aus.”


“Ws, kuv xav qhia koj ab tsi.”


“Ab tsi.”


“Muaj ib tug hluas nkauj.”

“Hluas nkauj?”

“Yog.  Nws yuav tsis kam pov pob xyoo no yog tsis pom koj nram tshav pob.”


“Txhob hais li koj.  Ntev ntev mam txog xyoo tshiab.  Ib xyoo lawm yuav tsum mus pov pob.  Kab Npauj tsis ntshai tsam mob rwj los.”


“Es koj tsis ntshais mob rwj thiab los.”


“Kuv niag phem phem li.  Mob tsawg lub rwj los twb tsis txawv.  Tab sis ntxim nyiam li koj.  Mob rwj tsam tsis zoo nkauj laiv.”


Kab Npauj luag me ntsis.  Txiv neej Hmoob txawj tso dag.  “Txawm li cas los yog tsis pom koj ces tus ntxhais ntawd yuav tsis pov pob.”


“Txhob hem kuv li koj os Kab Npauj.”


“Kuv puas tau hem koj dua li.  Tshai thiab los.”


Muaj ntau lub sib hawm uas Kab Npauj hem Tshua.  Txhua lub sib hawm ntawd Tshua xav hais tias nws ntshai heev.  “Seb koj puas tau hem kuv xwb,” Tshua nug.


“Kuv yeej tsis hem koj li os.  Tshai tsam koj pom peb tom tshav qab es ho poob plig xwb,” Kab Npauj hais luag ntxhi.


“Ntxim hlub li koj.”


“Ces koj tuaj,” Kab Npauj txiav lus.


Tshua xav lawm ib pliag.  Nws rov hais lus ntxiv, “ntxim hlub li koj ntshe muaj Hmoob coob.  Kuv ntshais tsam kuv tuaj txog nram tshav pob ces ntshe twb txiv tsis tau los saib koj.”


“Yog lam muaj li ntawd tiag ces kuv mam li txiv tawm tuaj cuag koj,” hluas nkauj Hmoob twb tsis dag.


“Tsis txhob hais li ko.  Nyob tsam koj cov hluas nraug tsis txaus siab rau koj,” hluas nraug Hmoob cheem.


“Zoo li kuv no lam muaj ib tug hluas nraug ces ntshe yuav zoo heev li,” Kab Npauj lo lu xaus.  Nws tig mus rau hauv pem teb.  Nws hais ntxiv, “tab txawm koj twb tsis nyiam es yuav muaj hluas nraug tau li cas.”


Tshua ua xyem xyam.  Nws paub zoo tias Kab Npauj tab tom hais dab tsi.  Tab sis txoj kev hlub ntawd ntshe yuav yog sau tau hauv phau ntawv tseg cia saib xwb.  Yuav sau ib puas lo.  Yuav nyeem ib phav zaus los tsuas yog tus ntawv.  Tshua tig mus caum Kab Npauj lub ntsej muag dauv rau hauv pem teb.  Tshua tsa qhov muag mus rau tom Kab Npauj qub qab.  Ib tug txiv neej laus los sawv nram hav.  Yam li nws los yog tuaj thov tshuaj thiab.  Kab Npauj tig mus pom li ntawd thiab.  Kab Npauj nam kev rau tus txiv neej laus.


“Thov tshuaj los txiv ntxawm,” Tshua hu.


Tus txiv neej laus tig rov mus rau Kab Npauj.  Nws soj ncuam Kab Npauj yam txaus siab.  Nws tig rov los rau Tshua.  “Thov tshuaj kawg los mas,” nws hais thiab cev daim ntawv los rau ntawm qhov rais.


“Mob qhov twg na,” Tshua nug.


“Mob plab,” nws teb.


Tshua muab daim ntawv nthuav saib.  “Txiv ntxawm, koj sawv ntawm ko.  Kuv mus nqa koj li tsuj los rau koj.”


“Aws,” nws teb.


Tshua ploj lawm thiab rov qab los nrog hwj tshuaj ntawm tes.  “Txiv ntxawm koj cov tshuaj nyob ntawm no,” Tshua cev hwj tshuaj tuaj rau tus txiv neej.


“Aws, ua tsaug os tub,” nws teb.  Tus txiv neej txhais hwj tshuaj ntawm Tshua tes.


“Tsis ua cas os,” Tshua teb.


Tuav txhuaj ntawm tej.  Lub plab twb zoo siab nrog tus neeg.  Tus txiv neej laus tig xub ntiag mus nrhiav dej lawv tshuaj.  Tshua tsa tob hau mus xam nraum zoov.  Tsis pom Kab Npauj sawv qhov twg.  Ntshe yog Kab Npauj maj mus.  Xib peem.

Tso Kab Npauj tseg.  Tshua dau muag ntawm lub rooj.  Ib daim ntawv dawb khuam ntawm qhov rooj.  Rub kiag daim ntawv los tuav ntawm tes.  Tshua maj nroos qw tus txiv neej tab tom taug kev.


“Txiv ntxawm,” Tshua hu.


Tus txiv neej tig los rau Tshua.


“Koj tsis nco qab koj daim ntawv ntawm no,” Tshua cev daim ntawv tawm los ntawm qhov rais.


Tus txiv neej pom li ntawd nws twb tsis ceeb.  Nws hais rau Tshua, “daim ntawv ntawm ko tsis yog kuv li au.  Yog tus ntxhais puag ta muab tso ntawm ko.”


“Aus,” Tshua teb nws tus kheej.


Txoj hauj lwm tiav.  Tus txiv neej rov fee tob hau rau nws txoj xub kev.  Tshua muab daim ntawv nthuav los saib.  Hauv daim ntawv sau, “Yog thaum kho kho ib tug ntxhais lub siab.  Nws tsis qab siab mus noj peb caug.  Tus ntxhais ntawd yuav ua li cas os.  Tshua, tag kis kuv yuav nyob tom tshav pob tos koj..”


Tshua dauv qhov muag rau nram qab.  Nws sau, “tuaj kom tau nawb.  Sau npe, Kab Npauj.”
Pov Pob Nrog Kuv

Lub sib hawm siab thiab paj hlwb sib tsoo.  Hnub siab.  Neeg qis.  Tam sim ntawd neeg dua twg tas lawm.  Lub sib hawm no lawv noj peb caug li cas lawm.  Pluav plav.  Hluas nkauj hluas nraug.  Kwv txhiaj.  Lom zem.  Txias to.  Hnub tshiab.  Tus txiv neej qub tseem zaum ntawm chav muab tshuaj.  Nws puas paub hais tias tam sim ntawd Vib Nais tab tom fiav pob.  Nag hmo nws twb tsis mus tom tshav pob.  Hnub ntawd nws twb tsis tau mus thiab.  Tshua muab moo los saib twb dhau tav su lawm.  Twb yuav dhau ib hnub ntxiv thiab.  Tshua muab nws ob txhais tes los puag ntawm nws xub ntiag.  Txiv neej lub siab khoob ntshuv.  Yuav zoo heev yog muaj ib tug ntxhais los nrog nws txuas lus lub sib hawm zoo li ntawd.  Kab Npauj lub ntsej muag taug kev hauv Tshua qhov chaw xav yam yooj yim.  Nws nco txog Kab Npauj.  Thawj zaug Tshua nco txog Kab Npauj yam tsis ceeb toom.  


Lub siab hloov mus ua npau suav.  Ib daim ntawv xaub hluas los ntawm qhov rais.  Tshua ram dheev tau.  Nws tseem ua hauj lwm.  Tsis tsim nyog nws yuav mus ua npau suav nruab hnub.  Tshua muab diam ntawv los nthuav.  Daim ntawv sau, “Twb tsis pom koj tom tshav pob.”


Daim ntawv ntawd twb tsis yog daim ntawv thov tshuaj.  Tshua cev tob hau mus xam.  Chav sab nrauv zoov qhuav qhawv.  Tus poj ntxoog twg tiag uas yuj diam ntawv tseg rau Tshua.  Tshua rov muaj diam ntawv los saib dua.  Kab ntawv hauv qab hais, “Kuv mam nyob nraum zoo tos koj”

Tshua muab daim ntawv twb zoo quav cia los ntsaws rau hauv hnab tshos.  Lub qhov rooj qhib plho.  Lub cev poj niam looj ib tsoos khaub ncaus Hmoob dai nyiaj tab tom tig nrob qaum tuaj rau Tshua.  Tus ntxhais ntawm tuaj dab tsi ntawd.  Hnav khaub ncaws li ntawd ntxim yuav mus ua si tom tshav pob.  Tshua txhais ruam kev mus ze zog.  Lub cev looj khaub ncaws Hmoob twb tsis tig tuaj rau Tshua.


“Tsis mus pov pob los,” Tshua hais.


“Twb tsis pom koj es kuv twb tsis xav pov pob,” Kab Npauj hais.


“Koj twb tsis tig los es koj yuav pom kuv tau li cas.”


“Tab sis.”


“Tab sis.”


“Tab sis kuv ntshai tsam kuv tig los pom koj.  Es koj tsis nrog kuv pov pob ntshe yuav tu siab heev.”


“Koj twb tsis tig los.”


Lub cev poj niam muag nyoos raws lo lus.  Kab Npauj lub xub ntiag tig los sawv ntawm Tshua.  Tshua tsa qhov muag mus rau Kab Npauj.


“Twb tig los lawm es tseem qi muag thiab,” Tshua hais.


“Tab sis.”


“Tab sis.”


“Kuv ntshai tsam qhib qhov muag los pom koj.  Es koj rov qab khiav ntawm kuv mus.  Yuav tu kuv siab heev.”


Tshua lub ncauj luag me ntsis.  Tshua ob txhais tes maj mam tsa mus qhwv Kab Npauj ob lub plhu rau hauv nws xib teg.  Tshua hais, “Kab Npauj, kuv nyob ntawm no lawm.  Kuv yuav tsis khiav mus qhov twg lawm.”


Ob lub qhov muag maj mam rua hauv Tshua xib teg.  Yog lawm tus tab tom qhwv nws yog Tshua.  Tshua tab tom sawv ntawm nws xub ntiag.


“Zoo nkauj tag npaum no es tsawm cia li tsis kam mus pov pob li los,” Tshua tsis ntseeg tus neeg hnav tsoos zoo nkauj.


“Xav nrog koj pov pob xwb.”


“Txhob hais li koj tsam kuv nco nco koj.”


“Yog hluas nkauj Hmoob lawm yeej tsis lam hais lus.”


Tshua swb nws ob txhais tes ntawm Kab Npauj lub plhu mus tuav Kab Npauj ob txhais tes.  Zuaj zog Kab Npauj ob txhais tes rau hauv Tshua xib teg.  Nws tsa qhov muag mus thom nrog Kab Npauj ob lub qhov muag.  “Es koj puas muaj pob,” Tshua nug.


“Muaj,” Kab Npauj teb ntawm Tshua daim di ncauj.

“Tus muam Kab Npauj.  Koj puas kam nrog kuv pov pob,” Tshua hais ntawm Kab Npauj daim di ncauj.


“Ws,” Kab Npauj hais ntawm Tshua xib teg.

Hlub Kuv Os


Lub cev zaum ntawm lub tog puab ntawm phob ntsa.  Lub hnub twb poob puag ta xya moo lawm.  Tam sim ntawd twb yog plaub teev dhau lawm.  Kab Npauj puas paub tias hauv av twb tsis pom nws tus poj duab.  Lub cev tig mus rau nws sab xis qhia rau nws tus kheej tias nws tseem muaj txoj sia.  Vim li cas ib tug ntxhais ho tuaj zaum ib leeg nraum zoov.  Tsuas muaj Kab Npauj lub siab thiaj li qhia tau.

Nruab nrab hauv lub hli cov duab ntxoov ntxoo.  Ob lub qhov muag  txawm nthuav loj npaum li cas los twb tsis pom.  Khaub tsis nrog.  Suab ua nchias taw los nres rau ntawm Kab Npauj xub ntiag.  Cuag li tus neeg taug kev ntawd twb ib txwv swm txoj kab na tsuag.


Kab Npauj sawv los nrog lub suab hauv dab ntub sawv xib txig.  “Koj tuaj lawm los,” Kab Npauj lub suab hauv duab tsaus.


Ua ntej dua dab tsi Tshua tsa nws ob txhais tes los yos Kab Npauj.  Thooj txhij Tshua taub teg los chwv Kab Npauj duav.  Kab Npauj tsa tes mus txhom Tshua rau ntawm duav.  Ob txhais tes hluas nkauj swb ntawm Tshua ob txhais caj npab nce los nres rau ntawm Tshua xwb pwg.  Kab Npauj txav zoj ib ruam los ze zog.  Nws mloog tau Tshua tus ntxhiab lawm.


Tshua rub zog Kab Npauj los rau hauv nws li xub ntiag.  Tshua hais,”lig tag npaum no es koj tsis ntshai Thaib los.”


Kab Npauj tsis tau teb.  Nws tso nws lub ntsej muag mus pw rau ntawm Tshua lub swb pwg.  Tshua puas paub tias Kab Npauj zaum ib leeg hauv lub ntuj tsaus twb yog nws tos pw ntawm Tshua li xub ntiag.  “Twb yog kuv tos koj xwb,” Kab Npauj hais li hluas nkauj Hmoob.  Lo lus xaus Kab Npauj thawb nws lub cev mus ntom me ntsis nrog tus neeg tab tom puag nws.  “Tshua,” Kab Npauj hais ntxiv.


“Ab tsi,” Tshua teb.  Hnov Kab Npauj lub cev thawb tuaj rau nws.  Tshua zuaj zog Kab Npauj ceev ntxiv.  “Koj hais ab tsi na,” Tshua hais ntxiv tom qab tsis hnov Kab Npauj ua suab sab.


Kab Npauj ob lub qhov muag tseem qi rawv ntawm Tshua lub cev.  Tshuas yog siv lub sib hawm lawm xwb uas Kab Npauj yuav tsaug zog.  Lub suab nrov ib zaug ntxiv hauv duab ntsaus ntuj.  “Tsis muaj ab tsi os.  Tsuas yog kuv nco nco koj xwb,” Kab Npauj qhia.


Kab Npauj lo los deeg mus tsoo Tshua.  Tshua ob txhais tes npuab ntawm Kab Npauj duav swb nce Kab Npauj nrob qaum los qhwv Kab Npauj ob lub plhu.  Ntiaj teb tsaus nti.  Saib ntawm qhov muag twb tsis pom.  Tab sis Tshua yeej cim tau Kab Npauj ob lub qhov muag zoo nkauj.  Nws yeej paub tias Kab Npauj tab tom qhib qhov muag tuaj saib nws.  Di ncuaj txiv neej nqi mus chw di ncauj poj niam.  Sib hlub ntawm qhov ncauj.  Cuag li Kab Npaub twb npaj tau lawm.  Nws txais tos Tshua yam txaus siab.


Twb tsis muaj suab hais lus.  Kab txias ziam twb pw tag lawm.  Ob tug poj duab tso ob lub cev los sib chwv.  Sib ob lub cev los ua kev zoo siab.  Txuas siab.  Tshua txo nws txhais tes mus npuab ntawm Kab Npauj txhais ncej puab.  Txhais tes zuaj zog Kab Npauj txhais ncej puab.  Kab Npauj nrug kiag qhov ncauj.


“Koj pas hlub kuv tiag os Tshua,” Kab Npauj hais tawm ntawm lub qhov ncauj tseem ntxaum dej.


Tshua ntxais Kab Npauj ib zaug ntxiv.  “Kuv ces tsuas muaj koj lawm xwb,” Tshua teb.


Hmo ntuj twb tsaus los tau ntev lawm.  Ob tug poj duab twb tsis xav ua suab los nrhoo cov neeg tsaug zog.  Ob lub cev rov los sib ntom.  Kab Npauj tsa qhov ncauj los nrhiav Tshua.  Daim tiab poj niam rub siab zuj zus.

Tom Qab Los Nag


Ntiaj teb tseem tsaus nti.  Kab Npauj lub nrob qaum lo li hauv Tshua lub xub ntiag.  Tshua zaum ntawm tog.  Kab Npauj zaum ntawm Tshua. Ob tug nkauj nraug tso cev ib ntawm phob ntsa zaum tos ib tag hmo.  Tshua tsa tes mus plhw Kab Npauj lub caj dab los nres rau ntawm kab Npauj lub plhu.  Kab Npauj txo nws lub tob hau los npuab rau ntawm Tshua lub xub ntiag.  Ob tug zaum li ib tug.  Ob txog sia yog ib txog.  Tshua thiab Kab Npauj.  Kab Npauj thiab Tshua.

“Tshua,” lub suab Kab Npauj hais.


“Hwv,” Tshua teb.


Kab Npauj hnov Tshua lub suab.  Nws cev qho ncauj mus chwv Tshua puab ntsaig.  “Koj puas nco qab thawj zaug wb sib pom,” Kab Npauj hais tag nws rov kaw qhov muag los qi rau ntawm Tshua xub ntiag.


Txhais tes mus zuaj Kab Npauj hauv siab tias Tshuas tseem nco qab ntsoov hnub ntawd.  “Es koj twb tis qhia rau kuv li.”

“Qhia ab tsi,” Kab Npauj nug.

 “Ua cas koj ho tuaj pem roob.”


Kab Npauj xav muab qhov tseeb hais tawm.  Nws xav qhia tias hnub ntawd yog nws tsis khiav tawm tuaj ces tam sim ntawd nws twb tsis tau zaum hauv Tshua lub xub ntiag.  Kab Npauj lub siab twb tsis sov npaum li tam sim ntawd.  Tab is ib feem ntawm Kab Npauj ho zoo siab uas Xab tuaj zawj nws.  Kab Npauj zoo siab uas nws pom Tshua rau hnub ntawd.  Kab Npauj luag twj ywm zoo siab rau hauv nws nruab siab; rau nws tus kheej; rau tus neeg nws hlub.  Kab Npauj lub neej.

“Tuaj nrhiav koj,” lub suab poj niam hais ib feem yeej ntseeg tau.

“Tuaj nrhiav kuv.”

“Yog, nrhiav Tshua.”


“Es yog hnub ntawd kuv tsis nyob pem roob ne,” Tshua hais ntxiv.


“Koj nyob qhov twg los kuv yuav nrhiav kom tau koj xwb.”


“Puas tiag ma hluas nkauj.”


“Yog hluas nkauj Hmoob lawm yeej tsis dag li os.”


Tshua tsis hais ntxiv.  Lo lus Kab Npauj hais ntawd twb zoo nws saib lawm.  Tshua zoo siab uas tau ib tug hlub nws.  Yog nws niam paub li ntawd thiab ntshe yuav zoo siab heev.  Nyab yog tus neeg uas Tshua tsev neeg tab tom xav tau.  Kab Npauj yog tus nws hlub.


“Tshua,” Kab Npauj hu.


“Hwv,” Tshua teb ua lub suab tsuas pub rau Kab Npauj ib leeg hnov.


“Tag kis yog hnub so lawm.  Koj puas muaj hauj lwm ab tsi,” Kab Npauj nug.


Tshua soj ncuam nws lub neej rau tag kis.  “Tsis muaj thiab,” Tshua teb.

“Kuv nug koj dab tsi puas tau.”


“Xav nug ab tsi na.”


“Tag kis koj puas kam tuaj coj kuv mus ua si.”


Tshua luag me ntsis, “koj xav mus ua si qhov twg.”

“Mus pem roob.”


“Pem roob?”


“Pem lub roob uas kuv ntsib koj.”


“Vim li cas ho xav mus ua si pev.”


“Zaum tag los ntsib koj tsis yog caij.  Xav pom koj dua pev kom muaj nqis.  Tsis tag li ntawd xwb.  Nag kis kuv txiv lawv yuav ua neeb kho kuv.”


“Es koj niam lawv tsis tau ua neeb kho koj los,” Tshua xav paub uas twb tau ib nrab hlis lawm.


“Peb twb tsis tau ua,” Kab Npauj lub suab ntsiag.  Nws tso txhais tes mus qhwv Tshua txhais tes rau hauv nws lub xub ntiag.  “Qhov tiag peb tus phauj twb ua neeb saib lawm.  Tab sis tsis tau ua neeb kho.  Nag kis mam ua neeb kho.  Phauj hais tias zaum no tej zaum yuav tau caiv.”


“Caiv?”


“Ws.”


“Yuav caiv puas tsawg hnub.”


“Tsis paub.  Phauj hais tias tej zaum li xya hnub.”


Tshua xav xya hnub ntshe ntev heev rau nws.  “Xya hnub diam, nyob tsam kuv nco nco koj ne.”


“Kuv los ib yam thiab.  Kuv thiaj xav kom koj coj kuv mus ua si tag kis.”


“Kuv mam tuaj ntsib koj nram nej lub vaj.”


“Kuv mam nyob tos koj.”

Tshua Dua Twg Lawm


Lub hnub dai ntseg ntso saum yis hau.  Duab poj niam ntsuj ntiag hauv ko taw.  Xub ntiag ntim cua.  Qhov muag hlaws hlo rau hauv plawv kev.  Paj hlwb xaiv neeg ua ruam kev.  

Hnov dheev dej ntws ntawm sab plhu.  Kab Npauj tsa kiag tes mus so hws.  Cev hluas nkauj sawv ib leeg ntawm phob ntsa laj kab.  Qhov muag tsis ntsais.  Suav txhua tus neeg taug kev.  Kab Npauj twb tuaj sawv ntawd thaum cuaj hmoo lawm.  Lub ntsej muag hluas nkauj zoo nkauj pib txauv xim qhia tau tias daim nqaij ntawd twb ziab tshav tau ntev lawm.  Tshua dua twg lawm.  Tej zaum Tshua tuaj lig dhau hwv los yog nws tseem tuaj tsis tau txog.  Kab npauj paub Tshua muaj hauj lwm ntau.  Tej zaum nws tseem khuam dej num ib qho ib me ntsis.  Qhov tiag nyuam qhuav txog tav sau.


Ob teev ntxiv Kab Npauj twb tsis kam nws tus kheej zaum.  Yog lub siab tseem dhia lub cev twb tsis yuav so.  Kab Npauj twb tsis nrhiav txoov ntxoo plooj.  Ntawm ntug vaj mus pem tsev twb tsis deb.  Tsim nyog Kab Npauj yuav mus nqa ib kaus kwv.  Tsim nyob yuav pab hlub daim nqaib liab qab.  Tab sis Kab Npauj twb tsis khuv yuav tso thaj chaw ntawd tseg.  Yog Kab Npauj tig nrob qaum lawm.  Tshua tuaj tsis pom nws.  Kab Npauj yuav tsis pom Tshua mus lawm xya hnub.  Kab Npauj xav ntsib Tshua hnub ntawd ua ntej xya xyoo.


Tsa tes los saib.  Twb yuav txog plaub moos.  Nws sawv ntawd ntev puas tsawg.  Kab Npauj txhawj me ntsis.  Tshua dua twg tiag.  Puas yog nyob tsam Tshua ho nov qab nws.  Yog Tshua nco qab nws yeej tuaj.  Kab Npauj yeej ntseeg tau li ntawd.  Nws yeej ntseeg tau Tshua.  Lig tag npaum ntawd lawm.  Yeej yog Tshua nov qab lawm xwb.  Siab poj niam poob nthav tsis xav sawv ib leeg ziab tshav.  

Ib teev ntxiv.  Ob txhais ko taw txhais ruam tsis so.  Kab Npauj los nres rau ntawm lub qhov rais.  Qhov chaw uas Tshua ua hauj lwm.  

“Tuaj los Kab Npauj,” lub suab hauv tsev cim tau nws.


Kab Npauj hnov tus txiv neej hu nws.  Now nco tau tias yog lub suab zaum tag los nws tuaj ntsib Tshua.  “Aw Rwg.  Hnub no Tshua puas tuaj ua hauj lwm os,” Kab Npauj nug.


“Hnub no Tshua tsis tuaj.  Es nws tsis hais qhia koj paub los,” Rwg nug rov qab.


“Nws hais thiab.  Tej zaum kuv tsis nco qab lawm,” Kab Npauj lo lus xaus.  Nws tsa tob hau rau pem roob.


Nplooj ntxeev pes daws.  Ntiaj teb twb pib nphob.  Kab Npauj tsa tob hau saib tim npoo ntuj.  Hnub liab plaim.  Zoo nkauj kawg.  Kab Npauj paub tias ntshuav tsis ntev lawm xwb uas lub hnub twb yuav ploj mus.  Zoo nkauj npaum li cas los yuav ploj mus raw caij nyog.  No me ntsis hauv Kab Npauj lub siab.  Lub cev poj niam zaum ib leeg ntawm ntug kev tsa tes mus zuag tsob nroj ntawm ib sab.  Kab Npauj pus nws tus kheej sawv.  Kab Npauj tig mus rau ntawm ib nta toj.  Nws cim tau qhov chaw ntawd yog qhov chaw Tshua zaum thawj zaug nkawv sib ntsib.  Twb tau ib xyoos lawm uas nws tsis tau tuaj txog qhov chaw ntawd.  Tsis xav tias qhov chaw ntawd yuav tsis hloov li.  Kab Npauj lub neej yuav hloo lawm hov ntau.  Kab Npauj yeej xav tias nws yuav tsis tuaj txog qhov chaw ntawd ib zaug li lawm.  Qhov tiag Kab Npauj xav nws yuav tsis tuaj txog qhov chaw ntawd ib leeg.


Ib nthwv cua tshuab nroj qaug lias los ntsoo Kab Npauj.  Kab Npauj tig mus saib cov roob hav uas npog nroj ntsuab.  Nroj qaug laim txhua zaum cua nplawm.  Lub ntiaj teb Kab Npauj xav ntuj tsim tau zoo nkauj.  Tab sis Kab Npauj tam sim ntawd khoob siab.  Kho siab me ntsis.  Lam muaj Tshua nrog Kab Npauj nyob lub sib hawm ntawd ntshe yuav zoo nws siab heev.  Kab Npauj xav tau Tshua lub cev los ncu nws lub cev.  Kab Npauj xav paub hnub ntwad Tshua dua twg lawm.  Ob lub qhov muag poj niam ua twb zoo qi.  Txawm hnub ntawd nws nrhiav tsis pom Tshua los nws twb tuaj txog nkawv thawj chaw.  Hnub ntawd tsis ntsib Tshua los ntxiv tom ntej mus nws npaj siab twb tsis xav nrug Tshua.  Kab Npauj tseem qi qhov muag nti sim txhob muab Tshua los xav.  Nws tig pob ntseg mus mloog cov kab hav zoo quaj.  Kab Npauj xav puas yog lawm tab tom quaj nrhiav lawv tus hlub li Kab Npauj.  Los yog tsaus ntuj lawm es lawm quaj los cuag tus neeg hlub lawv xwb.  Yuav tsaus ntuj.  Tshua.  Kab Npauj lub siab quaj nrhiav Tshua.  Tshua.  Kab Npauj rov qab xav txog Tshua.  No Kab Npauj siab me ntsis.  Nws rua muag.  Lub hnub twb ploj ib nrab lawm tim noo ntuj.  Kab Npauj xav yog tam sim ntawd muaj Tshua puag Kab Npauj.  Kab Npauj twb tsis mus tsev.

Tshua Tshua Koj


Lub xub ntiag puab ntawm phob ntsa.  Ob txhais tes tso ntawm phob ntsa.  Qhov muag rua ras rau ntawm qhov tsev.  Kab Npauj uas txhaum dab tsi uas raug kaw rau hauv tsev.  Twb tau ob hnub lawm uas nws nyob li ntawd.  Tso qhov muag tuaj saib ntsoov rau nraum zoov seb puas lam pom tus neeg hauv siab lub ntsej muag tuaj tshwm thaum qhov rooj.  Kab Npauj nug nws tus kheej twj ywm.  Nws nkaum rau hauv tsev tau ob hnub.  Lub ntiaj teb sab nraum zoov zoo li cas lawm.  Daim av sab nrauv puas tseem muaj tshav ntuj kub chwv.  Tshua nyob li cas lawm.  Kab Npauj mloog nws lub siab ntxim no heev.  Kab Npauj xav Tshua puas paub li ntawd.


“Npauj es cas yuav xauj qhov tsev ua luaj li na,” Niam Vam Tsu tig los rau nws tus ntxhais.


Kab Npauj ram dheev tau tias tseem tshua nws niam ua nws luag.  Kab Npauj tig los rau ntawm qhov cub.  Kab Npauj xav qhia nws niam tias hauv nws lub siab tab tom meem txom.  Kab Npauj tab tom xav txog ib tug neeg.  Kab Npauj xav hais tias nws nco Tshua heev lub sib hawm ntawd.  Tseem ceeb tiag twb tau peb nub lawm uas nws tsis tau hnov Tshua tus ntxheeb.


Ob lub qhov muag poj niam twb rov mluas mlob los txawb rau ntawm qhov tsev.  Pom nws niam hauv tsev twb ntxuas tsis tau nws lub siab deeg.  Saib ntsoov duab hnub los tsaws hauv av.  Kab Npauj paub tias tag nrho nws lub neej.  Nws tsis tau nco ib tug tib neeg twg npaum li nws nco Tshua.  Los puas yog nws lub siab poj niam tsis kho es lam muab tso plam phuj phluav rau hluas nraug Hmoob.  Hlub cas yuav muaj ceem rau Kab Npauj tag npauv.


Niam Vam Tsu taug kev los nres ntawm nws tus ntxhais nrob qaum.  Cuag li nws xav paub hais tias qhov uas Kab Npauj tab tom saib ntawd yog dab tsi.  Ntshe yog Kab Npauj tsis tau raug tshav los ob hnub.  Es Kab Npauj xav mus hais nyob zoo rau lub hnub.   Kab Npauj xav tawm mus dhia los yog Kab Npauj tab tom saib tej yam raug siab nraum zoo.  Niam Vam Tsu tso nws ob lub qhov muag raw Kab Npauj ob lub.  Me nyuam yaus khiav ua si.  Cov neeg laus zaum tham.  Poj niam zaum ua ke ua paj ntaub.  Niam Vam Tsu xav ntawd yog lawv lub neej txhua hnub.  Tsis muaj ib qhov txawv txav raug siab.  Nws twb tsis paub hais tias Kab Npauj tab tom kho siab lub sib hawm ntawd.


“Xam dab tsi na Kab Npauj,” Niam Vam Tsu xav paub.


Twb tsis tig los rau nws niam.  Cuag li yim hnov lo lus nug los ntawm nws niam.  Kab Npauj yim xav tsoo qhov tsev khiav tawm mus nraum zoo.  Ob hnub xwb nws twb xauj qhov tsev li tus neeg kaw nkuaj.  Kab Npauj tsis paub xyov tsib hnub ntxiv mus nws yuav nyob li cas.  Muaj Tshua hauv siab ua lub hnub raw nws xwb twb tsis txhaus.  Kab Npauj xav tau tug neeg.


Niam Vam Tsu pom nws tus ntxhais tus yeeb yam twb tsis zoo li hnub tag los.  Tsis yog tias ib hnub nyob hauv tsev yuav zoo zuj zus.  Kab Npauj tus cuj pwm tsuas txawv zuj zus.  Niam Vam Tsu nco dheev tau puag tav nws ntsib Pluav tom kev.  Nws cev tes hauv hnab tshos thiab rub tau ib daim ntawv.


“Nov, Kab Npauj,” Niam Vam Tsu cev daim ntawv.


“Ab tsi,” Kab Npauj fee los.


“Puag ta kuv ntsib Pluav  Pluav yuav tuaj saib koj tab sis kuv hais tias koj tseem caiv.  Pluav kom kuv nqa daim ntawv no los rau koj,” nws piav.


“Aws,” Kab Npauj txais daim ntawv.
Niam Vam Tsu taug kev rau nraum zoov.  Kab Npauj muab daim ntawv thuav.  Daim ntawv dawb muaj ob peb kab ntawv ko hauv plawv:


“Kab Npauj thaum twg koj caiv dhau no koj mus saib Tshua thiab.  Nws mob mob.   Lawv coj nws mus pw tim hoos maum lawm.”

Kab Npauj muab daim ntawv twb zoo tais rau hauv nws xib teg.  Tshua tus duab deeg nto plaws hauv Kab Npauj lub siab.  Txhawj seeb. Xav pom Tshua.  Caiv tsis caiv los Kab Npauj mloog tsis tau lub sib hawm ntawd.  Qhov muag poj niam kaw kiag ntawm qhov tsev los rua ntawm qhov rooj.  Hauv Kab Npauj lub siab nws twb mus txog tim hoos maum lawm.  Tsuas yog tshuav lub sib hawm ntev npaum cas lawm xwb uas Kab Npauj yuav pus nws lub cev mus kom txog Tshua.  Txhais tes tuav kiag tus tes rooj.  Nws rub kiag.  Lub qhov rooj qhib plho.  Tshav ntuj roos nkaus Kab Npauj ko taw.  Niam Vam Tsu tshwm plaws ntawm Kab Npauj xub ntiag.  Niam Vam Tsu pom nws tus ntxhais tab tom khiav tawm.


Niam Vam Tsu nthe, “koj yuav qhib qhov rooj mus qhov twg na.”


Zoo li lub pob zeb ci ib hnub hauv qhov cub.  Lo lus Kab Npauj xav hais tam sim ntawd ces yog Tshua lub npe.  Txawm lub siab yuav npau npuas los Kab Npauj twb tsis khuv yuav nam ntawm nws niam.  Muab Tshua rov los nkaum rau hauv siab.  “Qhib qhov rooj rau koj xwb,” Kab Npauj xaiv lo lus los ntxhias nws niam.



Lo lus twb tsis thooj li tus neeg qhib qhov rooj.  Niam Vam Tsu ram dheev txog daim ntawv Pluav kom nws nqa los rau kab Npauj.  “Pluav sau dab tsi rau koj na Kab Npauj,” Niam Vam Tsu hais thiab nkag los hauv tsev.


Kab Npauj nag zog tom ib sab.  Niam Vam Tsu txhais rua hla kiag taw rooj.  Lub qhov rooj pib qos.  Kab Npauj tsa qhov muag caum lub qhov rooj.  Qhov rooj los npog lawm.  Kab Npauj xav rov tsa tes mus rub tus tes qhov rooj dua.  Tab sis lig dhau hwv lawm.  Kab Npauj ob lub qhov muag rov kaw kiag ntawm qhov rooj los rau ntawm qhov tsev.


Ntsiag to.  Lub suab nrov tsuas yog mloog lub suab ua pa.  Ib txhais tes los qhwv kiag Tshua txhais tes.  Hnov li ntawd Tshua rua muag los rau txhais tes.  Nws tig qhov muag mus rau tus neeg.  Lub ntsej muag Tshua cim tau luag ntxi los rau nws.


“Kab Npauj,” Tshua hu.


“Aws,” Kab Npauj teb.  Kab Npauj twb quaj lawm hnov Tshua hu nws lub npe.


“Koj tuaj los,” Tshua caw.


“Yog kawg.  Koj nyob li cas lawm os Tshua.”


Tshua zuaj Kab Npauj txhais tes khov zog.  “Kuv mob plab,” Tshua muab nws sab tes los tso rau ntawm nws lub plab.


Kab Npauj tsa tes los npog Tshua txhais tes.  Maj mam Kab Npauj txav nws txhais tes ua yeej yeem saum Tshua qaum tes.  “Thov txim os Tshua,” Koj Npauj hais nrog kua muag.


Tshua tsis tau pom Kab Npauj li kua muag dua los li.  Vim li cas Kab Npauj ho tso dej ntws.  Tshua twb tsis zoo nws li siab pom tus neeg nws hlub ntws kua muag.  Tshua tshem tes ntawm Kab Npauj tes mus qhwv Kab Npauj ob lub plhu.  “Quaj dab tsi os Kab Npauj.”


Kab Npauj muab nws ob sab tes los npog Tshua ob txhais tes.  “Koj mob mob los kuv twb tuaj saib tsis tau koj,” lub suab poj niam hais tawm hauv Tshua xib teg.


“Hais dab tsi li ko.  Tsuas yog koj tseem muaj kuv hauv siab xwb kuv twb zoo siab lawm,” Tshua hais yam nws txaus siab uas pom Kab Npauj.  Nws muab tes mus so Kab Npauj li kua muag.  Tshua tig mus rau tim phob ntsa.  Lub sib hawm yog plaub moos sawv ntxov.  Tshua rov tig los rau Kab Npauj.  Txoj kev hlub.  Tab sis puas tsim nyog Kab Npauj yuav sawv ntxov li ntawd. 

“Es koj puas tseem caiv na,” Tshua nug.


Kab Npauj ncaws hau tias nws tseem caiv.

“Koj tuaj no tsam koj txiv npau taws rau koj os,” hluas nraug txhawj txog hluas nkauj.


Tshua lo lus twb ntxias tsis tau Kab Npauj li kua muag tab sis haj yam tawm loj.  Tshua hais tau yoj yim.  Tshua muaj tus mob nrog nws ua phooj ywg.  Uas Tshua puas paub hais tias Kab Npauj txom nyem siab yuav nphau tom tsev npau suav rwg txog Tshua.  Kab Npauj zoo siab npaum li cas tau nyob ntawm Tshua ib sab.  Nws twb tsis xav teb Tshua lo lus nug.  Nws twb tsis xav hais ib lo lus dab tsi.  Kab Npauj tsuas xav kom nkawv nyob li ntawd ntsiag to.  Nws tsuas xav nyob ze Tshua.  Li ntawd xwb zoo poj niam lub siab lawm.

“Kab Npauj,” Tshua hu.


Qhov muag lo kua li fee los rau Tshua.


“Koj khiav tuaj xwb puas yog,” Tshua paub lawm.


Kab Npauj ncaws tob hau dua hais tias yog.


Tshua rov sov Kab Npauj li kua muag dua.  So tas nws tshem tes ntawm Kab Npauj lub plhu mus qawm Kab Npauj los puag ntawm xub ntiag.  Kab Npauj nws twb tsis yig tab sis qhau nws lub cev muag ntas los npuab Tshua.  Tshua xav ua tsaug rau Kab Npauj niam thiab txiv.  Nkawv txawj sib hlub.  Nkawv yug tau ib tug ntxhais zoo li Kab Npauj.  Tshua zoo siab heev uas Kab Npauj hlub nws.  


 Tshua txhais tes khawm Kab Npaum xoob zog.  Kab Npauj rua muag ntawm Tshua xub ntiag.  Qhov muag txiv neej tab tom paug kua muag saib tuaj rau Kab Npauj.  Mob Kab Npauj siab ib zag pom Tshua qhov muag pleev dej.  Kab Npauj cev tes mus qhwv Tshua lub plhu.  Nws twb tsis pub Tshua li kua muag ntw rau saum txaj.  Tshua luag me ntsis rau Kab Npauj cov ntiv tes.  Kab Npauj los ib yam.  Ob tug zoo siab tau sib ntsib.  Nkawv zoo siab tau nyob ua ke.  

Tshua txhais tes rub zog Kab Npauj lub cev.  Qhov muag poj niam qi twj ywm saum Tshua xub ntiag.


Tus tes moo los tsoo tus lej tsij.  Nraum zoov twb pom kev dawb vog.  Kab Npauj tseem zaum ntawm ib sab.  Tes sib khom.  Thawj tag kis ob tug koom nrog lub ntuj sawv ntxov.


“Kab Npauj,” Tshua hu dua.


“Ab tsi,” Kab Npauj teb.


“Twb yuav kaj ntug os,” Tshua hais.


Kab Npauj tig mus ntawm daim phob ntsa iav.  Lub ntiaj teb twb pom kev nphob suav ntawm qhov muag.  Txhua tag kis Kab Npauj twb tos tsis tau kom kaj ntug.  Tag kis ntawd Kab Npauj twb tsis xav kom muaj hnub.  Kab Npauj lub ntsej muag nphob xuav los rau Tshua.  Txawm siv kaj ntug lawm.  Twb txog lub caij Kab Npauj rov qab mus tsev.  Nws twb tsis xav ncaim Tshua mus li.


Tshua pom Kab Npauj tsis zoo siab.  Nws paub tias yog vim li cas.  Nws luag me ntsis tawb Kab Npauj.  “Luag ntxhi mas.”

Tshua lub suab sov Kab Npauj siab.  Tab sis Tshua lo lus twb tsis txaus luag.  Kab Npauj ib nyuag luag me ntsis.

Tshua zoo siab me ntsis rov rau Kab Npauj.  “Twb yuav kaj ntug es koj mus tsev os,” Tshua hais ntxiv.


Kab Npauj co tob hau tias nws tsis mus.  Kab Npauj twb tsis xav kom Tshua laij nws mus tsev.


“Taw ncauj thiab los,” Tshua hais.


“Tsis xav mus tsev,” Kab Npauj ua lub suab twb ntxim quaj.


Tshua luag me ntsis ntxiv.  Nws tsa tes mus npuab Kab Npauj lub plhu.  Tshua hais, “Kab Npauj twb tsis yog ncaim Tshua mus ib txhis.  Kab Npauj mus tsev es lwm hnub nws mam rov qab tuaj.  Tshua mam nyob tos Kab Npauj.”


Kab Npauj co tob hau dua.  Mob Kab Npauj siab pom Tshua pw saum txaj ib leeg.  Lub qhov muag pom hais tias Tshua tsis xis neej ces nws lub siab twb tsis xav nrug Tshua mus ib pliag.


Tshua pom li ntawd.  Nws paub tias Kab Npauj nco nws npaum li cas.  Kab Npauj hlub Tshua npaum li cas.  Txawm li ntawd los lub hnub twb tsis npaj siab yuav laug nws txoj hauj lwm rau hnub ntawd.   

“Twb kaj ntug zuj zus lawm os Kab Npauj,” Tshua rov laij Kab Npauj dua.  “Kav tsij mus tsev os.  Mus ob peb hnub es koj nco ntsoov tuaj saib kuv dua nawb.”

Kab Npauj zaum kawg ncaws tob hau tias nws mam ua li Tshua hais.  Li cas los nws yuav tau mus tsev ua ntej lub hnub ziab.  Mus ob peb hnub los Tshua tseem nyob tos nws.  Kab Npauj tsuas tu siab me ntsis uas nws tsis tau nyob saib xyuas Tshua sib hawm Tshua tsis xis neej.  Nws thov txim.  
“Yog li ces kuv mus tsev lawm nawb Tshua.  Kuv mus ob peb hnub kuv mam rov tuaj,” hluas nkauj li kua muag twb rov tawm dua.  “Koj nyob tos kuv nawb.” 

“Kav tsij mus es lwm hnub koj mam tuaj,” Tshua hais thiab rov so nws tus hluas nkauj li kua muag.


Kab Npauj pus nws tus kheev sawv.  Tshua txhais tes plam pluav swb kiag ntawm Kab Npauj lub plhu rau saum txaj.  Kab Npauj tsa tes mus npog kiag Tshua txhais tes cia.  Kab Npauj saib Tshua ua zaum kawg ua ntej nws yuav mus tsev.  Tseem tshua ntau hnub dia Kab Npauj mam rov tuaj.  Lub xub ntiag poj niam ua siab tiag ntawm Tshua mus xauj qhov tsev.  Kab Npauj lub ntsej muag fee lawv liag qab.  Tes txiv neej xaub hluav rau saum txaj.


Thooj txhij Tshua pom Kab Npauj fee.  Tshua nws mob siab ib zag.  Uas Kab Npauj txawm yuav ncaim nws mus tam sim ntawd tiag tiag li.  Nws twb tsis khuv pom Kab Npauj mus li ntawd.  “Ka Npauj,” Tshua hu.


Kab Npauj hnov nws lub npe.  Kab Npauj maj nroos rov tig los.  “Koj hais kuv los Tshua,” Kab Npauj teb.


Tshua ua lub ntsej muag yooj yim li nws tso nws lub neej tag nrho rau cov lus uas nws tab tom yuav hais.  “Kab Npauj, koj puas kam yuav kuv,” Tshua hais saum txaj.


Kab Npauj txaj muag me ntsis.  Nws tsis ntseeg hais tias Tshua yuav muaj hnub hais lo lus ntawd.  Puas tsawg hnub thiab hmo lawm uas Kab Npauj xav hnov Tshua hais lo lus ntawd.  “Ws,” Kab Npauj teb nrog lub ntsej muag zoo siab.


Tshua hnov li ntawd twb zoo nws siab ntau ntau.  Tshua mloog tau nws lub neej twb yug dua tshiab sib hawm ntawd.  Tshua tsa tes rau ntawm nws caj dab.  Tshua rub tau ib txoj saw los cev rau nws txoj sia.  “Txhais kuv qhov puav pheej ma,” Tshua hais saib ntsoov rau Kab Npauj ob lub qhov muag.


Kab Npauj twb tsis tos Tshua hais ib lo ob.  Nws txhais txoj saw rau hauv xib teg.  Kab Npauj rov tig mus rau Tshua.  “Es kuv twb tsis muaj ib qhov ab tsi rau koj,” Kab Npauj hais.


Tshua zuaj zog Kab Npauj txhais tes los tuav.  Tshua lub suab hais txaus siab, “muaj koj xwb kuv zoo siab lawm.”


Kab Npauj los ib yam thiab.  Muaj Tshua xwb tseem ntau tshaj txhua yam Kab Npauj npau suav.  Rov dauv muag mus rau txoj saw hauv xib teg.  Kab Npauj nco dheev txog nws lub koj toom npaj ntawm tes.  Kab Npauj rub zog lub koj toom npab hle hlo ntawm nws txhais tes.  Kab Npauj tsa Tshua txhais tes los looj lub koj toog npab.


Tshua pom li ntawd nws paub lawm tias Kab Npauj tab tom ua dab tsi.  “Ua tsaug os,” qhov Tshua hais tau tam sim ntawd.


“Ua tsaug thiab,” Kab Npauj hais rov qab.


“Ua tsaug uas koj hlub kuv.”


“Ua tsaug uas koj hlub kuv thiab.”


Ob lub siab sib cog kev hlub tsis txhawj txog suab sab ib ncig.  Tam sim ntawd lub suab taug kev los txhom nkawv.  Tshua thiab Kab Npauj thooj txij tig mus rau ntawm qub qab.  Ib tug poj niam nqa ib lub hnab ntawm tes.  Nws tab tom taug kev los ntawm nkawv. 


Tshua tig los rau Kab Npauj.  Nws hais, “tus ntawd yog kuv niam.”


“Ws,” Kab Npauj teb Tshua.  Nws hais ntxiv, “ces kuv mus lawm os.”


Tshua paub lawm cas Kab Npauj ho yuav maj mus lub sib hawm ntawd.  Nws yeej pom tau ntawm Kab Npauj lub ntsej muag.  Kab Npauj tsis tau swm Tshua tsev neeg.  Kab Npauj txaj muag me ntsis.   

“Mus ob peb hnub koj rov qab tuaj nawb,” Tshua xa Kab Npauj.


Kab Npauj fiav los ntsib Niam Nom Choj ntawm xub ntiag.  Niam Nom Choj pom Kab Npauj thawj zaug.  Muaj neeg tau nrog Tshua nyob.  Tab sis nws tsis paub tus neeg ntawd lub npe.  Tus txhais uas twb yeem ua nws tus nyab.

“Koj tuaj thiab los me ntxhais,” Niam Nom Choj hu Kab Npauj.


“Aws, tuaj thiab los phauj,” Kab Npauj teb.


“Aws.”


Kab Npauj nam zoj tom ntej.  “Ces kuv mus lawm os phauj.  Koj mam nrog Tshua nyob os.”


“Aus.  Ces mus koj ho tuaj os,” Niam Nom Choj xa Kab Npauj mus tsev.


“Aws.”

Niam Nom Choj muab lub hnab los tso rau ntawm rooj.  Nws thau cov khoom noj tawm los.  Niam Nom Choj tig rov qab tsa tob hau mus rau Kab Npauj.  Nws hais, “tus ntxhais ntawd yog leej twg na.”


“Kab Npauj,” Tshua teb.


Niam Nom Choj tig los rau nws tus tub.  “Hluas nkauj los,” nws nug.


Tshua muab tes mus kov lub koj toog npab ntawm duav npab.  “Nyab,” Tshua teb.

Koj Yog Kuv Tus Npau Suav

Txoj kev taug tsis pom hauv ko tau tab sis twb tsis nco txhais ruam.  Kab Npauj rua muag los rau ntawm nws hauv ntej.  Huab dawb npog npliag ntawm xub ntiag.  Tag kis ntawd huab vov kev lig.  Kab Npauj swb ntawm cov huab tuab mus pem ntej.  Huab sib me ntsis.  Tso qhov muag saib tom cov huab kawg.  Ib tug neeg ua zem zuag.  Kab Npauj taug kev mus ntxiv.  Dhau plaws huab.  Tshiab kaj.  Tshua twb zaum ntawm ib lub pob Xab tos nws.  Lub ntsej muag luag ntxi uas Tshua ib txwv tsis qia dub.


Nam zoj mus ze zog.  Kab Npauj sawv ntawm Tshua ib sab.  “Koj twb tuaj tov kuv ntev lawm vob,” Kab Npauj hu.


“Kuv nyuam qhov tuaj zaum ntawm no ib pliag xwb,” Tshua teb.  Nws txo qhov muag mus rau lub pob tseeg ntawm nws ib sab.  Tshua hais ntxiv, “nrog kuv zaum ntawm no os Kab Npauj.”


“Aws,” Kab Npauj txo nws tus kheej zaum.  Nws saib ntawm lub pob zeb nkawv zaum mus rau pem hauv ntej.  Lub roob ntxhab.  Kab Npauj ho tso qhov muag ntog toj.  Nroj ntsuab txawb pawg lug nqis hav mus rau nram kwj ha.  Nram kwj ha mus xaus rau ib lub tiaj.  Ib co tseem nqeeb txawb nram nrav.  Txhua lub tsev muaj pa taw tawm saum ru tsev qhia rau Kab Npauj paub hais tias neeg zej zog twb sawv los ua tshais lawm.  “Tag kis no Hmoob sawv ntxov mus ab tsi ni yuam,” Kab Npauj xav tau Tshua pab.


Tshua tig mus rau nram tiaj.  Nws pom cov pa taws tawm saum ru tsev.  “Lawv yeej ib txwv sawv ntxov.  Tej zaum yog lawv sawv mus ua teb xwb,” Tshua teb Kab Npauj.


“Ua cas koj ho paub tias lawv sawv ntxov mus ua teb ma,” nws nug.


“Rau qhov kuv twb pom lawv sawv ntxov li no los tau ntau tag kis lawm,” Tshua teb.


Kab Npauj hnov li ntawd.  Nws muab ob txhais tes los txheem nws puab tsaig.  Kab Npauj rau siab mus rau nram kuj ha dua.  Ntawm lub tsev.  Ib lub tsev.  Lub qhov rooj qhib plho.  Qhov muag pom tseeb.  Ib tug pog laus hnav ib ce khaub ncaws Hmoob.  Nws ev lub kawm tab tom hla taw rooj.  Thaum ob taw liab qab tsaws nraum zoov.  Tus poj niam laus ntawd muab lub qhov rooj qos rau tom qab.  Nws twb tsis paub hais tias Kab Npauj tab tom saib nws.  Tsa kiag tob hau rau txoj kev nce toj.  Kab Npauj hais lus rau nws tus kheej, “ua cas tus pog laus ntawd nws ho tuaj ib leeg xwb.”


Tshua tig mus rau tus pog laus tab tom nce toj.  Nws tig los rau Kab Npauj, “tus pog laus ntawd nws yeej nyob ib leeg xwb.”


“Es nws yeej tsis muaj me nyuam li los,” Kab Npauj nug.


“Nws muaj thiab mas.  Nws yug tau ob tug tub thiab ib tug ntxhais,” Tshua qhia.


Kab Npauj xav lawm ib pliag.  Nws rov hais ntxiv, “es nws ob tug tub thiab nws tus ntxhais puas nrog nws nyob nas.  Cas lawv ho tsis nrog nws tuaj.”


Tshua tig mus rau ntawm nws sab xis.  Kab Npauj caum qab.  Lub tiaj ntawm sab xis txawb mom kaum xam kas xim thiab tsev nqeeb.  Kab Npauj cim tau cov tsev txawb nram lub tiaj.  Nws xav yog zos Vib Nais.  Txhua lub tsev nrav tseem tsis tau pom ib lub teeb ci.  Pa taws twb tsis muaj.

“Nws cov me nyuam nyob lub zos nrav,” Tshua hais.


Tus pog laus tom thawj taug kev tuaj txog ntawm nkawv.  Ob leeg thooj txhij tsa qhov muag los rau tus pog laus.


Tshua xub hais lus, “mus ua teb los naim tais.”


“Aws,” nws teb Tshua.  “Es neb ho sawv ntxov tuaj zaum dab tsi ntawm no na.”


“Tuaj ua si,” Tshua teb.


Tus pog laus hnov li ntawd.  Nws twb tsis theem ib ruam nres so.  Nws txhais ruam lawm pem toj.  “Nyob ib pliag neb mam mus os,” nws hais rau nkawv.


“Aws,” Tshua teb.


Kab Npauj ob lub qhov muag tseem tig raws tus pog laus qab.  Nws taug kev nce toj twb yuav nto roob.  “Nej zos nyob qhov twg,” Kab Npauj nug.


Tshua tig raw Kab Npauj rau lawm pem rooj.  Ob tug saib tus pog laus nce toj to roob thiab ploj lawm.   

“Nce nto lub roob saum tus pog laus ploj sauv rau nram hav ces peb lub zos yog nyob rau ntawm ib sab ntav toj.”

Kab Npauj xam rau nram ntav toj.  Nroj ntsuab xiab.  Nws tsis pom ib lub tsev.  Ntav toj ntawm lub rooj Kab Npauj cim tau.  Thaj tsam ntawd Kab Napuj twb tuaj txog ntau zaus lawm.


“Kab Npauj.  Kab Npauj,” lub suab hu ntawm ib sab.


Kab Npauj tig kiag qhov muag los.  Lub zos nram kuj ha pawv dua twg lawm.  Nws xam kiag mus rau sab xis.  Lub Vib Nais los ploj lawm thiab.  Tshua.  Kab Npauj fee kiag los rau Tshua.  Qhuav qhawv.  Mob Kab Npauj siab ib zag.  Tab txawm co huab twb tsis pom ib qho pa.


“Kab Npauj,” lub suab rov hu dua.


“Tshua!” Kab Npauj cev tes yos.

Txhais tes ua ncua pias los npuaj Kab Npauj li plhu.  “Kab Npauj,” lub suab rov dua thiab.


Hnov mob ntawm Kab Npauj lub plhu.  Daim duab sawv nxov ploj kiag.  Dub nciab.  Ob lub qhov muag qi nti saum txaj ram dheev tau hauv duab dab ntuj.  Rua kiag qhov muag los xam.  Lub vij tsam tab tom khwb nws.  Kab Npauj tig kiag mus ntawm sab txaj.  Niam Vam Tsu tab tom saib nws.  Tso kiag qhov muag mus rau lwm sab.  Tsuas pom vij tsam los cob rau saum txaj.  Kab Npauj tso qhov muag mus rau ntawm qhov rooj.  Sawv ntxov twb nkag los rau hauv tsev lawm.  Puas yog Kab Npauj sawv lig tag kis ntawd.  Kab Npauj npau suav xwb.  Vim li cas Kab Npauj ho npau suav li ntawd.  Tshua, Kab Npauj xav dheev txog Tshua.  Yog tiag Tshua tseem nyob tim hoos maum.  Nws twb tsis tau mus saib Tshua tau peb hnub lawm.


“Sawv los mas,” Niam Vam Tsu hais.  “Cas tag kis no koj yuav tsis hnov li na.”

“Niam,” Kab Npauj hais saum txaj.


“Dab tsi na,” Niam Vam Tsu muab lub vij tsam yaws.


Kab Npauj xav lawm ib pliag.  Nws rov hais, “kuv npau txawv txawv.”


Niam Vam Tsu qaws vij tsam tas.  Nws rov tig los rau nws tus ntxhais.  “Npau suav dab tsi es koj ho qw Tshua no na,” Niam Vam Tsu xav paub.


Kab Npauj rov xav txog nws tus npau suav.  Nws twb tsis paub xyov yuav piav qhia nws niam li cas.  Tseem ceeb tiag puas tsim nyog qhia nws niam txog Tshua.  Kab Npauj sawv los zaum ntawm taw txaj.  “Kuv npau suav mus ua si pem roob,” nws qhia nws niam.


“Ntshe nkaum nkaum hauv tsev tsis tau tawm mus nraum zoov plaub tsib hnub no es niag pliag xav xav mus loj leeb xwb os,” Niam Vam Tsu hais.


Tej zaum yuav yog li ntawd thiab.  Kab Npauj twb nkaum rau hauv tsev tau rau hnub lawm.  Qhov tseeb tiag nws yeej xav mus taug kev nraum zoov.  Tej zaum yuav yog li nws niam hais.  Txawm li cas los tshuav ib hnub lawm xwb uas nrug Kab Npauj mus cuag Tshua.  Nws tsuas nyob ib hnub hauv tsev ntxiv.  Tag kis nws twb yuav rov pom Tshua.  Kab Npauj tsuas npaj mus qhia Tshua tias nws nco Tshua npaum li cas nyob hauv tsev xya hnob tag los ntawd.

Muaj Neeg Sawv Ntxov Tag Kis No

Qaib qua thawj tsig.  Hnub tseem npog qhov muag.  Qaib qua tsig ob.  Niam Vam Tsu tshwm ntawm qhov rooj paim.  Nws xam ntawm ntug cub.  Qhov cub cig lam lug.  Qhov cub muag ncaig.  Hluav taw twb hlawv yuav tag ib tug tw taws.  Tag kis ntawd muaj neej sawv ntxov.  Niam Vam Tsu xam mus rau nram hub.  Kab Npauj zaum nyo hau nyes zawv txhuv.  Nws tsis tau taub uas nag hmo nws tus ntxhais sawv lig.  Tab sis tag kis ntawd yuav sawv ntxov los ua mov.


Niam Vam Tsu txhais ruam tawm los.  Kab Npauj hnov suab.  Nws tsa tob hau los rau nws niam.   

“Kab Npauj, yuav maj mus qhov twg cas yuav sawv ntxov ua luaj li na,” Niam Van Tsu nug.


“Pw tsis tsaug zog es sawv xwb,” Kab Npauj teb.  Nws muab cov txhu tsi kua.


Ntxim tseem no me ntsis.  Niam Vam Tsu rub tog los zaum ntawm ntug cub.  Nws khaws tus tw taws tsij rau hauv qhov cub.  Nplaim taw tsa siab zog tuaj.  Yam li tw taws hlawv tau ab tsi raug Niam Vam Tsu siab.  Nws tig rau Kab Npauj, “sawv ntxov los teem hluas nraug los.”


Kab Npauj nqa phiab txhuv los hliv rau hauv lauj kaub.  Nws teb nws niam, “tsis muaj Hmoob li os niam es.”


Niam vam Tsu tsa tob hau mus rau nraum zoov.  Twb tsis muaj yeem teeb.  Nws tig los rau Kab Npauj.  “Xab tsis tuaj lawm los,” nws nug.


Kab Npauj muab tes los so cov txhuv lo phiab rau huav lauj kaub.  Kab Npauj hais ua lub suab yau, “Xab yeej tsis tuaj tau ob peb hlis lawm os.”


“Nws tsis tuaj los xij peem los mas.  Nyaj nws mus tham tau hluas nkauj lwm qhov lawm os,” Niam Vam Tsu khwv yees.


Lub txhuv kawg xyeev rau hauv lauj kaub.  Nws qa lub phiab rov mus nram hub.  “Xyov es,” Kab Npauj teb.


“Es ob peb hnub no koj puas muaj Hmoob lawm na,” Niam Vam Tsu xav paub.


Cev hluas nkauj khoov ntsis mus daus dej hauv hub.  Txoj saw hlauv hlua tawm ntawm Kab Npauj caj dab los dai ua viav vias.  Kab Npauj ram dhiav rov qab txog Tshua.  Daus kiag tshob dej los nchuav rau hauv lub phiab.  Ntshai tsam tus neeg laus ho tig qhov muag los ncaj.  Kab Npauj maj nroos khaws txoj saw rov rau hauv nws lub tsho.  Ob txhais tes tso los ntxuav lub phiab yam tsis muaj dab tsi tshwm sim. 

Niam Vam Tsu tsis hnov nws tus ntxhais teb.  Puas lam Kab Npauj tsis hnov nws.  “Npauj,” nws hu.


“Hav,” Kab Npauj teb li tias nw tseem tsis tau mus qhov twg.


“Kuv hais tias ob peb hnub no koj puas muaj Hmoob na ha.”

Muaj.  Kab Npauj muaj kawg.  Kab Npauj xav qhia nws niam tias nws muaj tus hlub lawm.  Tshua.  Tshua yog Kab Npauj tus Hmoob.  Tab sis yuav qhia tej yam ntawd rau nws niam tau li cas.  Kab Npauj tseem xav nyob tshais ua ntej tso.  “Tsis muaj es,” Kab Npauj hais lo lus nrog zais nraim Tshua lub npe rau hauv nws lub siab.


Hnov li ntawd Niam Vam Tsu tso qhov muag mus rau ntawm ntug cub.  Nws rov cev tes mus thawb cov tw taws rau hauv qhov cub.  Tw taws sib tso tawg ua txim nce toj.  “Tsis muaj no cas koj pheej nyob tsheej tag hmo ua dab tsi na,” Niam Vam Tsu xav paub txog ntawm nws tus ntxhais lub neej ib tag hmo.

Kab Npauj muab lub phiab los tso rau saum txee.  Nws tig los rau ntawm qhov cub.  Cov txim taws twb huam tag lawm rau saum cua.  Kab Npauj hais, “nrog Pluav cov hluas nraug hais lus xwb.”  Lub siab poj niam lo lus twb tsis thooj li nws lub siab luag ntxhi tab tom txhais ruam los ntawm nws niam.


“Nrog Pluav cov hluas nraug hais lus xwb cas yuav nyob lig ua luaj li na.”


“Lam nrog lawv hais lus ua si xwb.”


Niam Vam Tsu saib nws tus ntxhais rub tog los zaum ntawm nws ib sab.  “Tso lus tso lus.  Ib ntus ces,” nws hais ua lub ntsej muag tsis ua si.


Pom li ntawd.  Kab Npauj xav luag me ntsis.  Nws paub hais tias nws niam tab tom yuav hais ab tsi ntxiv.  Kab Npauj maj nroos hais ntxiv, “niam yuav muaj li ntawd li os niam es.”


Niam Vam Tsu luag nyav tawm los.  Kab Npauj lub siab muag nthas ram txog ib yam ab tsi hauv siab.  


“Niam thaum twg kuv thiaj li tawm tau,” Kab Npauj xav paub.


“Kaj ntug thaum twg ces mus tau los mas,” Niam Vam Tsu teb.  Nws xav me ntsis.  Nws hais ntxiv, “yuav maj mus qhov twg na.”


Kab Npauj rov zais siab.  Nws fee mus rau lwm qhov.  Yam li qhov Kab Npauj yuav hais twb tsis xav kom nws niam pom nws lub ntsej muag.  “Lam nug xwb,” Kab Npauj teb.

Txhob Tso Kuv Cia


Lub hnub sawv ntseg ntso saum tob hau.   Hnab khuam rawv ntawm tes.  Pluav plav lawv tawm txim qab.  Kab Npauj npaj siab lawm yuav nqa su tuaj rau tus neeg mob nyob tom tseev hoos maum.  Nws cog lus tseg lawm tias yuav rov tuaj saib.  Kab Npauj taug kev los cob rau ntawm lub qhov rooj hoos maum.  Nws tuaj ib zaug plaub hnub tag los.  Ib tag kis laus lawm qhov Kab Npauj xav tuaj saib Tshua.  Kab Npauj dauv qhov muag rau lub hnab ntawm tes.  Kab Npauj xav twb txog tav su lawm.  Tshua yuav txaus siab rau cov khoom tab tom nyob hauv lub hnab.  


Sab tes tsis nqa hnab thawb ntiag lub qhov rooj rua hlo.  Ob txhais taw maj nroos taug kev los rau hauv tsev neeg mob pw.  Kab Npauj xav tab txawm hnub ntawd nws yuav ntsib Tshua niam los nws twb npaj siab hais lus rau lawm.  Kab Npauj twb npaj siab yuav los ua Tshua niam ib tug nyab.  Nws twb zoo siab yuav hu Tshua niam ua niam.  Lub siab sib ntau los tsa qhov muag rau lub txaj nws twb tau zov ib tag kis.  Ceeb siab poj niam.  Lub txaj ntawd twb tsis zoo li qub.  Kab Npauj soj ncuam tus neeg pw saum txaj twb tsis yog Tshua.  Vim li cas tus mob pw saum txaj ho tsis yog Tshua.  Tshua dua twg lawm.  Los puas yog nws mus ntev dhau hwv lawm es Tshua twb mus tsev lawm.  Kab Npauj xav yog li ntawd los haj yam zoo.  Txawm nws tsis pom Tshua hnub ntawd los tsuas yog Tshua khees lawm.  Kab Npauj zoo nws li siab lawm.  Tab sis Kab Npauj ib nplooj siab kuj xav ntsib Tshua rau hnub ntawd.  Nws twb tsis xav tos txog tag kis.

Tab txawm tsis pom Tshua los yam li Kab Npauj xav mus txog qhov chaw uas ib zaug muaj Tshua nkawv ob leeg nyob.  Xav hais tias Tshua tus ntxhiab tseem tsis tau ploj.  Kab Npauj nam zoj mus rau ntawm tus txiv neej pw saum txaj.  
Muaj neeg tuaj saib neeg mob.  Tus txiv neej mob tig tuaj rau Kab Npauj.


“Txiv ntxaw,” Kab Npauj hu, “koj puas paub tus neeg mob ua ntej koj mus rau qhov twg lawm.”


Tus txiv laus tsa qhov muag tuaj soj ncuam Kab Npauj.  Nws tsis tau pom Kab Npauj dua.  Nws twb tsis paub ab tsi Kab Npauj tab tom hais.  “Kuv tsis paub thiab os tus ntxhais,” nws teb.


Yuav nug ab tsi ntxiv.  Ib tug mus ib tug tuaj.  Nws twb tsis paub.


Ib tug poj niam laus pw tom ib sab hnov nkawv cov lus.  Nws tig los rau Kab Npauj.  “Aws koj puas yog hais tus ntxiv neej pw ntawm lub txaj ntawm ko los,” nws taw tes rau ntawm lub txaj tus txiv neej laus pw.


Kab Npauj tig mus rau tus pog laus.  “Yog kawg los mas phauj,” Kab Npauj teb.  “Es koj puas paub nws mus dua twg lawm.”


“Aus, yog tus ntawd no ces nais maum hais tias nws zoo lawm no.  Naim maum kom nws mus tsev lawm os,” nws qhia.


Kab Npauj lub siab kaj lawm ntau rau cov lus nws hnov.  “Ua tsaug os phauj,” Kab Npauj hais nrog lub suab zoo siab.


“Aus,” nws teb nrog Kab Npauj zoo siab.


Twb paub li ntawd lawm.  Siab poj niam kaj me ntsis.  Yog Tshua twb zoo lawm ntshe twb lam hmo ntawd Tshua twb yuav tuaj saib Kab Npauj.  Qhov ntawm muaj tiag ntshe Kab Npauj yuav tau mus tsev.  Nws yuav tau mus nyob hauv tsev tos Tshua.  Kab Npauj tig qhov muag los saib lub txaj ntawm tus txiv neej pw ib plias nco txog lub sib hawm nws tuaj nrog Tshua nyob ib zaug mus npaj siab rau hmo ntawd.  Kab Npauj maj nroos tig xub ntiag rau tom qhov rooj.


Lub suab poj niam puag ta rov nqus Kab Npauj rov qab.  “Es tus me ntxhais,” nws cheem.


Kab Npauj tig rov qab los.


“Es koj tuaj saib nws no es koj yog nws tus ntxhais los,” tus pog laus nug.


“Tsis yog,” Kab Npauj teb.


“Aus,” nws hais.


Ob lub qhov muag rov tso tus pog laug cia.  Lub ntsej muag txav los rau ntawm qhov rooj.  Lub hnab ntawm Kab Npauj txhais tes fiav sis lawv qab.  Kab Npauj ram dheev rov txog pob khoom ntawm tes.  Nws tig rov qab mus rau ntawm tus pog laus.  “Phauj,” Kab Npauj hu.


“Ab tsi na,” nws teb.


 “Kuv ntim su tuaj na ha nws twb mus tsev lawm,” Kab Npauj hais thiab tig rau tus txiv neej laus pw ib sab.  “Neb puas tau noj su na,” Kab Npauj hais.


“Tag kis no lawv twb noj tshais lawm.  Nyaj ib pliag no xwb cov me nyuav yuav nqa ua su tuaj thiab lauv,” tus txiv neej laus hais.


Kab Npauj hnov li ntawd nws tig los rau tus poj niam laus.  “Phauj, koj puas tau noj su na,” Kab Npauj nug.


“Tsis tau.  Tab sis ib pliag nyaj lawv nqa tuaj lawm lauv,” tus poj niam laus teb.


“Es kuv nqa su tuaj na ha nws ho mus tsev lawm.  Yog neb tsis tau noj su no neb puas kam kuv muab pob mov tso rau ntawm rooj no.  Ib pliag neb tshaib plab no neb ho tau noj.”

Tus pog laus dauv muag los rau lub hnab ntawm Kab Npauj sab tes.  “Yog nws mus lawm los koj twb nqa tuaj txog lawm.  Muab tso ntawm rooj ko,” nws teb.


Kab Npauj muab lub hnab tso ntawm lub rooj.


“Ua tsaug os tus me ntxhais,” tus txiv neej laus hais.


“Ua koj tsaug os,” tus poj niam laus hais.


“Aws,” Kab Npauj teb.


Tawm plaws ntawm qhov rooj.  Lub hnub tseem nyob saum tob hau.  Ntiaj teb tseem raug tshav ntuj ziab.  Kab Npauj yeej mloog tau cov cua kub twb tsis txawv li puag ta.  Nqus ib pas cua.  Kab Npauj saib mus rau lub tsev txawb nram hav.  Yog lub stsev muaj tshuaj.  Tshua ua hauj lwm nrav.  Txawm tsis ntsib Tshua saum txaj los Kab Npauj mam mus ntsib Tshua tim tsev.


Sib hawm khiav ua nkham.  Kab Npauj los sawv ntawm lub qhov rais thov tshuaj.  Nws ntsia ntawm qhov rais mus.  Hmoov zoo hnub ntawd Rwg yog tus muab tshuaj.  Rwg pom Kab Npauj.  Nws tsa qhov muag tuaj caw.


“Tuaj los Kab Npauj,” Rwg hu.


“Aws,” Kab Npauj teb.  Nws xam ntawm qhov rais mus rau hauv chav muab tshuaj.  Twb tsis muaj Tshua.  Kab Npauj hais ntxiv, “es Rwg.  Koj puas paub ob peb hnub no Tshua puas tuaj ua hauj lwm lawm os.”


Yam li lo lus Kab Npauj nug mus tsoo Rwg cov hlab ntsha.  Rwg ua lub ntsej muag mluas.  Plhu txiv neej txawv txav tuaj ntawm qhov rais.  “Es koj tsis paub los,” Rwg hais ua lub suab muag.


“Paub as tsi,” Kab Npauj xav paub.


Rwg nres lawm ib me ntsis.  Kab Npauj tsis paub tiag.  Rwg muab tes los so nws ntsej muag.  Nws tshem tes los rau Kab Npauj.  “Koj tsis paub los Kab Npauj.  Tshua mob mob plab,” Rwg thee mus ntsia rau saum lub rooj.  


Kab Npauj xav yog vim li cas tiag uas nws nug txog Tshua es Rwg ho tsis teb nws.  “Muaj ab tsi na Rwg,” Kab Npauj nug nrog lub siab deeg hyav.


Rwg tsa tob hau lo rau Kab Npauj.  Tu siab pom ntawm Rwg qhov muag.  Rwg hais ua lub suab twb nrov tsis meej, “Kab Npauj, peb hnub tag los Tshua twb ncaim peb lawm.”


Puag yog tiag?  Hais dab tsi li Rwg.  Tshua.  Tshua tso lawv tseg.  Tshua twb tso Kab Npauj tseg.  Cas Kab Npauj twb tsis paub.  Siab poj niam ziab tshav ntuj nraum zoo poob nthav mus tsoo ua tawg txuas txaw rau hauv pem teb.  Ntiv tes caus yaum.  Cuag li Kab Npauj txoj sia twb yau tam siv.  Tsis yog tiag.  Tsis yog.  Ntseeg tsis tau.  Tshua yeej tsis tso Kab Npauj tseg ib zaug li.  Tshua twb hais tias Tshua yuav tos nws tuaj.  Tshua yeej cog lus rau nws lawm.  Kab Npauj twb rov qab tuaj lawm.  Kab Npauj twb rov qab tuaj cuag Tshua lawm.  Yeej tsis yog tiag.  Tshua yeej tsis tso Kab Npauj tseg ib zaug li.  Rwg lam zes Kab Npauj xwb.  Plaub hnub tag los Kab Npauj tseem pom Tshua.  Tshua twb tsis mob heev npaum li cas.  Kab Npauj nco tau Tshua tseem nug kom nws yuav Tshua.  Kab Npauj twb yeem lawm.

Hlwb poj niam plam ua txauj.  Twb tsis yog npau suav lo lus Rwg hais qhia nws.  Tam sim ntawd Tshua nyob qhov twg.  Kab Npauj xav mus cuag Tshua.  Kab Npauj yuav mus cuag Tshua tau li cas.  Kab Npauj lub cev caus yaum tam siv.  Ntiaj teb tsaus ntuj nti.  Dub nciab.  Ib ncig xov laj kab.  Lub siab ntseeg tsis tau txhua yam tshwm sim.  Nws nyuam qhuav nrog Tshua tham tsib hnub tag los.  Kab Npauj lub kua muag poob ntha.  Puas yog Kab Npauj mus ntev dhau hwv lawm.  Kab Npauj thiaj li caum tsis cuag Tshua.  Kua muag nto lam los dai ntawm puab tsaig.  Kuag muag poob kiag lawm.  Ib sij haum xwb nws lub siab txawm siv tawg ua nplaim.  Ib sij huam xwb Tshua tso nws tseg.  Lub suab hluas nkauj sawv nraum zoov rua tuaj nto.  Twb tsis yog suab quaj.  Twb tsis yog suab nyiav.  Mob siab.  Lwj siab.  Nco.  Xav txog Kab Npauj lub neej rau tag kis yuav tsis pom Tshua dua ib zaug ntxiv li lawm.  Lub neej ntxiv mus uas yuav mus nrhiav tsis tau ib tug zoo li Tshua nyob hauv nws lub neej; hauv ntiaj teb.  Lub neej twm zeej uas Kab Npauj yuav muab nws lub tob hau mus tsoo ntiaj teb.  Txoj sia uas yuav niaj hnub nyob xav txog Tshua.  Kho siab.  Txom nyem siab.  Meem txom siab.  Kab Npauj yuav mob siab mus txog thaum twg.  Yuav nco Tshua mus txog hnub twg.  Kua muag twb swb los teev hauv qhov ncauj.  Kab Npauj fee kiag nrog lub siab mob tshuav tawg khiav taug kev.  Kua muag txaws txua hauv av raw Kab Npauj qab.


Suab nruas tswm plaws.  Siab quaj lam.  Zog tag nrho.  Hauv caug txos kiag hauv pem teb.  Kab tawg pleb ua khib khaus ntawm hauv caug.  Qhov muag kaw nti.  Dej txhawv txhuas ntxaum ntxias hauv av.  Ntiaj teb neeg twb muaj ib tug nkauj laug ntxiv lawm puas yog.  Caj qaum rwv kiag ua ru tsev.  Ntsej muag mus npuab kiag rau hauv av.  Tes npog kiag tob hau.  Lub suab tab tom nrov ntawd puas yog Tshua.  Lub suab ntawd puas yog Tshua tab tom hu Kab Npauj.  Puas yog lub suab kawg uas Tshua hu Kab Npauj ua ntej Tshua ncaim.  Ua ntej Tshua tso Kab Npauj tseg.  Thov txhob tso Kab Npauj tseg.  Suab quaj lo li saum npoo av.  

Mob Kab Npauj siab dhau hwv lawm qhov tshai tsam tsis pom Tshua ntxiv.  Leej twg yuav puag Kab Npauj.  Leej twg yuav plhws nws lub siab.  Txawm li cas los yuav mus cuag kom tau Tshua.  Txawm li cas los Kab Npauj yuav mus pom kom tau Tshua.  Kab Npauj yuav tsum mus cuag kom tau Tshua.  
Ob lub hauv caug tshee na maj mam sawv.  Kua muag poob siab zuj zus.  Qhov muag txawm kua tsa kiag mus rau txoj kev teev dej.  Lub suab nruas twb tsis tsum.  Tab sis txhua lub suab nrov haj yam ua rau Kab Npaum mob siab; lwj siab.  Lub suab nruas nrov tu siab.  Kab Npauj yuav mus caum lub suab nruas.  Kab Npauj yuav mus caum Tshua.  Lub cev poj niam rov sawv tsees.  Kua muag txaws txua hauv av caum Kab Npauj qab.


Ce kiag caj dab ntawm qhov rooj.  Qhov muag los nag xauj kiag mus rau hauv tsev.  Lub siab poj niam tawg txuas ua dej tsaws tsag.  Lub cev dai vias pem hauv plag.  Lub siab poj niam tawg dua ib zag.  Leej twg tab tom pw pem hauv plag.  Tus tab tom pw pev puas yog Tshua.  Puas yog Tshua ncaim Kab Npauj lawm tiag tiag.  Ob txhais ko tw hla kiag tus taw rooj los rau hauv tsev.  Ua twb zoo pus nws tus kheej kom txhob ntog.  Kab Npauj ob lub qhov muag pleev roj twb tsis tshem pem hauv plag.  Cas tus ntawd twb tsis nti.  Kab Npauj xauj kiag mus rau ntawd Tshua lub ntsej muag.  Qhov muag qi nti.  Mob Kab Npauj lub siab ib zaj dua tuaj.  Kab Npauj kawg kiag qhov muag nrog Tshua ua npau suav.  Mob Kab Npauj siab twj ywm.  Kab Npauj paub lawm tias tus tab tom pw pem hauv plag yog Tshua.  Yog Tshua tiag tiag li lawm.  Nws pom tseeb dhau hwv lawm.  Qi muag los tseem cim tau.  

Kab Npauj ob lub qhov muag tseem qi nti maub dub.  Ob txhais tes tsa mus yos Tshua.  Taub teg chwv kiag lub tsho.  Ob txhais tes zuaj kiag Tshua lub cev.  Kab Npauj rua kiag qhov muag rau Tshua lub ntsej muag.  Kua muag ntog lam ntawm Kab Npauj plhu mus tsoo Tshua lub qhov muag.  Tshua twb tsis rua muag.  Tseem qi qhov muag nti.  Vim li cas Tshua tsis rua muag los rau Kab Npauj.  Tshua puas paub hais tias tsis yog dej tsoo nws; yog kua muag.  Kab Npauj li kua muag.  Tshua puas paub hais tias Kab Npauj tab tom tuaj saib nws.  Tshua puas paub hais tias Kab Npauj tab tom quaj.  Kab Npauj tab tom mob siab.  Tshua twb tsis hnov.
Ob txhais tes hluas nkauj tsa kiag tes mus qhwv Tshua lub plhu rau hauv xib teg.  Txias to.  Mob Kab Npauj ib zag ntxiv.  Kua muag twb poob ntxiv lawm mus ntxuav Tsua li ntsej muag.  Lawv liag Kab Npauj cov kua muag.  Ntsej muag poj niam npuab kiag Tshua lub plhu.  Hluas nkauj hluas nraug rov sib ntsib.  Kab Npauj twb tsis hnov Tshua ua pa.  Kab Npauj lub siab mob tag mob ntxiv.  Tshua twb tsis tsa tes los khawm Kab Npauj cias.  Tshua twb tsis cev tes tuaj so Kab Npauj cov kua muag.  

Qhov muag txhawv dej rov kaw kiag.  Suab quaj tu ncua.  Lub zog poj niam ntaug zog.  Dej tsaws tsag rog teev kawg.  Hauv caug ntshaus ntsho.  Kab Npauj lub xub ntiag qaug lias saum Tshua lub xub ntiag.  Lub cev xaub hluav.  Ob txhais ceg quav ua npov roob.  Kab Npauj ob txhais tes npuab raws ntawm Tshua lub plhu xaub hluav.  Kab Npauj lub plhu xuab txhuam Tshua lub plhu nrug zuj zus.  Plam plaws.  Kab Npauj ob txhais tes tso pluav daiv vias rau suam cua.  Kab Npauj lub cev swb kiag ntawd Tshua lub cev muag nyoos mus rau hauv pem teb.  Dej xim liab tawm plawm ntawm Tshua ob sab kaum muag.

Niam Vam Tsu li kua uag tawm plaws tam sim ntawd.  Nws cev tes los so.

“Phauj, koj quaj los,” Pob Tsuas hais.

Niam Vam Tsu tig mus rau Kab Npauj daim duab tim phob ntsa.  Nws rov nqa qhov muag lo kua li tuaj rau Pob Tsuas.  “Kab npauj li kuv yug tau nws lub cev xwb.  Kuv twb yug tsis tau nws lub siab,” Niam Vam Tsu nres thiab tsa tes so nws li kua mua.  “Txij li hnub ntawd los ces kuv tus me Kab Npauj twb tsis yog tus qub lawm.”

Pob Tsuas ntsiag lawm hov ntev.  Puas yog Pob Tsuas mus muab laug tus hluas nkauj los nyiam.  Puas yog Pob Tsuas tab tom mus txeeb luag tug.  Pob Tsuas hais, “phauj koj tsis txhob txawj.  Kuv mam nrhiav kom tau Kab Npauj.”  Lo lus ntxiv neej uas yeej hais tawm tau muaj tiag.

“Yog paub hais tias nws nyiam Tshua npaum li ntawd ces twb tsis tsim nyog yuav muab nkawv sib cais.”
“Phauj, es Tshua twb xiam tau puas tsawg xyoo lawm,” Tshua xav paub.

“Rau xyoo rau tag kis.”
“Rau xyoo.”
 “Yog lawm.  Yog Kab Npauj tuag tau ces nws twb tuag caum Tshua lawm.  Tab sis kuv tus me Kab Npauj tuag tsis taus.  Nws daim ntawv noj tseem tsis tau tag.”

Pob Tsuas lub siab ceeb.  Txoj kev hlub zoo npaum li cas tiag uas yuav muab sib faib lawm es yuav qi qhov muag kom tau sib cuag.  Pob Tsuas tsis nkag siab, “phauj koj hais ab tsi na.”

Niam Vam Tsu muab nws txhais xib teg ntxaum kua muag los saib.  Nws tso nws txhais tes fiav loo rau hauv pem teb. Niam Vam Tsu tsa kiag qhov muag los rau Pob Tsuas.

Kab Npauj ob txhais tes fiav siv mus ntawm nplaim tes.  Tus ntiv tes mus chwv kiag ntawm npalim dej.  Txias zias ntawm Kab Npauj taub teg twb tsis txaus ntshai.  Kab Npauj tsij kiag nws ob txhais tes tag nrho rau hauv hav dej.  Kab Npauj rub kiag nws ob txhais tes los npuab nws lub plhu.  Hnub ntawd kub heev.  Nws txaus siab rau cov dej tab tom npuab nws daim nqaib.  Muaj dab tsi khuam siab.  Ob txhais tes txav zoj los npog lub ntej muag.  Qhov muag kaw nti.  Ob txhais tes swb zog rau tom ob cag.  Qhov muag mus rau hauv nplaim dej.  Ib tug poj niam tab tom muab tes los qhwv nws lub plhu.  Lub kua muag poj niam tawm plaws tam siv.  Lwg dej ntws sis ntawm plhu mus ntsoo tus poj duab ntawm nplaim dej.  Hnub ntawd niag hiav txwv ntxaum ib lub kua muag.  Nplaim dej txaws txua ua lub yeej yeem.  Tus poj duab ntawm dej ploj pliag raw lub yeem dej.  Ib nthwv cua tshuab kiag tuaj tsoo Kab Npauj.  Nws tsa qhov muag mus rau tom plawv.  Kab Npauj pom cua tab tom ntaus npov roob dej los ntawm nws.  Mob Kab Npauj lub siab xav txog tus poj duab ntawm nws hauv ntej.  Kab Npauj rov dauv qhov muag mus rau ntawm nplaim dej ntawm nws xub ntiag.  Lig dhau hwv lawm.  Npov roob dej los tsoo kiag ntawm Kab Npauj ob txhais ko taw liab qab   Qhov Kab Npauj tab tom saib tsuas yog lub zog npov roob dej.  Kab Npauj tu siab twj ywm rau nws tus poj duab uas raug dej ntaus.  Tsa tob hau mus rau tom plawv.  Kab Npauj xav dej hiav txwv niaj hnub ntaus yis los tau niaj txhiab puas xyoo.  Cas dej hiav txwv tsis lam kuav tus neeg hauv siab los rau Kab Npauj.  Saib ntsoov hiav txwv rov kua nplaim dej lawm.  Mob Kab Npauj siab ib zag dua.  Cas dej twb tsis kuav nws mus thiab.  Kab Npauj tsa qhov muag caum nplaim dej mus rau sab ntug tim ub.  Kab Npauj saib ntsoov ntawm lub ntuj los cob nplaim dej.  Kab Npauj mloog hauv siab.  Nws paub tias sab ntuj tim ub nws tau tso ib tug neeg tseg.  Sab ntug dej tim ub tseem tshuav tus nws hlub; Tshua.  Tshua tseem nyob tiv tos nws.  Tshua yeej hais tias Tshua yuav nyob tos nws.  Kab Npauj yeej tseem nco tau meej.  Kab Npauj tseem ntseeg tau li ntawd.  Yuav deb npaum li cas los Kab Npauj yuav mus kom txog Tshua.  Ob lub qhov muag twb tsis nco ntsais.  Lub pab hlwb tsuas muaj ib qhov chaw xav; ib daim duab; it tug Tshua.

Xib taws xis chwv kiag ntawm nplaim dej txias zias mus txog Kab Npauj lub siab.  Txhais taw xis ploj kiag rau ntawm nplaim dej.  Txhais taw liab qab sab laug lawv liag rau hauv hav dej.  Cuag li Kab Npauj xav qhia nws lub siab hais tias ib txhais taw yuav nyob ib lub ntiaj teb tsis tau.  Mus qhov twg ob txhais yuav tsum mus ua ke.  Tsuav nkawv tau nyob ua ke xwb.  Kab Npauj twb tsis paub tias nws yog neeg nruab nqhuab.  Ob txhais taw twb tsis nres tab sis tsuj lawm zuj zus rau sab ntug dej tim ub.  Yuav mus kom txog Tshua.

“Phauj koj hais Kab Npauj tab tom,” Pob Tshuas txiav lus.

Niam Vam Tsu rov tsa qhov muag mus rau tim phob ntsa.  Ib daim duab poj niam plooj hauv daim iav.  Niam Vam Tsu ob lub qhov muag saib ntsoov lub ntsej muag hluas nkauj plooj hauv daim iav.  “Nws twb dhia dej ob zaug lawm,” Niam Vam Tsu hais rau Kab Npauj daim duab dai tim phob ntsa.  Nws dauv muag los ntawm taw phob ntsa.  Nws txuas ntxiv, “tab sis dej kuav Kab Npauj rov qab los tib si.  Kab Npauj tu siab heev.”

Pob Tsuas muab tes los plhws nws cov plob hau.  Pob Tsuas zoo siab heev rau Tshua.  Nws zoo siab rau nkawv txoj kev hlub tab sis tu siab rau nws tus kheej.  “phauj, es kuv ho tsis paub,” Pob Tsuas hais.

“Thaum ntawd yog thawj xyoo peb nyuam qhuav tuaj txog teb chaw Mes Kas.  Thaum ntawd koj tsis tau paub Kab Npauj.  Peb los yeej ua neeb kho nws kawg nkaws lawm.  Tab sis ua neeb thiab muab tshuaj os twb hloov tsis tau nws lub siab.  Twb sis yog dab tso ua.  Kab Npauj ces yog nws lub siab xwb.  Kuv los xav hais tias tom qab Kab Npauj yuav txiv lawm.  Kab Npauj yuav tau zoo nyob.  Kuv tsis xav hais tias twb tau ntau xyoo lawm nws twb tsis kam qhib nws lub siab rau leej twg li.”

Pob Tsuas hnov li ntawd nws ntsiag lawv ib ncua.  Nws rov ua suab dua tuaj, “koj tsis txhob txhawj os phauj.  Kuv yeej yuav nrhiav kom tau Kab Npauj xwb.”

“Tsis tham mus nrhiav nws lawm os,” Niam Vam Tsu hais yam nws ntseeg nws lo lus.

“Vim li cas.”
“Tag kis yog txog hnub Tshua ncaim Kab Npauj.  Tag kis Kab Npauj yeej yuav los tsev.”

Koj Rov Qab Los Lawm Los

Lub tswb nrov thaum sawv ntxov ntawm tsev Hmoob Lis.  Niam Vam Tsu sawv hauv chav ua mov tig mus rau ntawm chaw nyob.  Vam Tsu thiab Tsab Pov saib tv ntawm chav nyob.
Vam Tsu tig los rau nws tus tub, “tub, mus saib seb lej twg tuaj ne.”

Tshem kiag qhov muag ntawm tv.  Tsab Pov sawv mus ntawm qhov rooj.  Tus ntsia liaj rooj plam kiag.  Tsab Pov rub kiag lub pob qhov rooj rau sab xis.  Qhov rooj qhib plho.  Ib tug txiv neej tab tom sawv sab nrauv.  

Thooj txhij thaum Pob Tsuas pom tus neeg qhib nws qhov rooj, “koj tus niam laus puas tau los tsev.”

“Kab Npauj nyob nram qab tog tsev,” nws hais rau Pob Tsuas.

“Aus,” Pob Tsuas teb.  “Ua tsaug os.”  Tus txiv neej tig xub ntiag rov qab.
Pom li ntawd Tsab Pov qo qhov rooj thiab rov txhais ruam los tnawm nws txiv.

“Leej twg tuaj na tub,” Vam Tsu nug.

“Tij laug Pob Tsuas,” Tsab Pov qhia.

Lub cev sawv tsis nti.  Xyov puas tseem ciaj.  Tab txawm yuav pom lub nrob qaum xwb los nws paub tias tus neeg ntawd tseem ua pa.  Pob Tsuas los sawv ntawm Kab Npauj nrob qaum.  Kab Npauj lub xub ntiag zoo li cas lawm twb tsis hnov Pob Tsuas txhais ruam los ntawm nws.  Kab Npauj puas hnov Pob Tsuas tab tom koom ib thaj chaw nrog nws.

“Saib dab tsi na,” Pob Tsuas tsoo lub ntiag teb ntsiag to.

Pob Tsuas suab ntsiag.  Thaj chaw ntsiag to.  Pob Tsuas puas paub tiag qhov nws ntseeg tau tias Kab Npauj tseem ua pa.  Los yog Kab Npauj txhob txwm muab rwb los ntsaws pob ntseg.  Pob Tsuas nam zoj mus sawm ntawm Kab Npauj ib sab.  Tsim nyog Kab Npauj paub hais tias nws nyob qhov ntawd thiab.  Pob Tsuas tig mus pom Kab Npauj ob lub qhov muag qi nti.  Kab Npauj tab tom tsaug zog sawv ntsug.

“Koj rov qab xav txog nws lawm thiab puas yog,” Pob Tsuas rov sim tsoo lub ntiaj teb txias to.

“Yog,” Kab Npauj teb.  Twb tsis kam qhib qhov muag.

Twb tsis pom lub ntsiab muag.  Pob Tsuas tso Kab Npauj lub ntsej muag tseg.  Nws tig mus rau pem hauv ntej.  Tsob ntoo sawv ntawm nkawv hauv ntej txim laus lawm ntawm nees nkaum tawm xyoo.  Pob Tsuas muab qhov muag mus plhws tus ntoo ntawm hauv paus mus txog rau saum ntsis.  Txaus lawm nyob ib leeg.  Pob Tshua ho tig qhov muag los rau lub hnub ci nplas tim ib nta ntuj.  Duab hnub tsis muaj zog tab sis tab tom zoo nkauj.  Yam li qhov Pob Tsuas tab tom saib raug Pob Tsuas siab.  Nws tig los rau Kab Npauj.  “Lub caij no hnub ci tau zoo nkauj kawg,” Pob Tsuas hais.

“Kuv pom dua lawm,” Kab Npauj hais rau nws tus kheej.

“Tseem yuav npau suav txog thaum twg thiab na Kab Npauj.”
“Hom npau suav no tsis paub tsim.”
“Rau xyoo twb tsis txaus los.”
“Ib txhis twb tsis dhuav.”

Puas yog Pob Tsuas mus hlub luag tug.  Pob Tsuas rov fee mus rau hauv hauv paus ntoo.  Nws xav tau tej yam hauv saib.  Nws hais, “Kab Npauj yog lub neej no tsaus ntuj rau koj dhau hwv lawm  Yog kuv phua tsau tawv kom koj pom kev no koj puas rua muag los saib kuv.”

“Cua hlob dhau hwv lawm.  Koj tus nplaim taw yuav cig tsis tau ua hluav.”

“Muab lub hnub los npuab los koj tseem tsis tsim thiab puas yog.”

“Kuv lub niag ntiaj teb twb tsis muaj lub hli.  Es yuav mus nrhiav lub hnub tau qhov twg.”

Pob Tsuas ntsiag lawm ib pliag.  Nws rov ua suab, “Kab Npauj, kuv yeej nyiam koj lawm tiag.  Yam li lub cub tawg.  Kuv tsij los twb tsis xav kom koj thau.  Kuv xav kom koj nrog kuv tsij thiab.”  Lub suab txiv neej hais hauv siab.

“Lub cub tawg twb tsis cig es pheej yuav tsij taw ua dab tsi.”

“Es koj puas muaj ntais.”

“Kuv lub ntais tuag lawm.”

“Thaum twg?”

“Koj yeej paub.”

“Kuv mam mus zes taws los rauv rau.”

“Peb lub tsev los nag heev.  Peb lub tsev to qhov heev.”

“Tsev to qhov.  Kuv mam cuam nqeeb los vov.”

“Phob ntsa.”

“Kuv mam txiav xyoob los xov.”

“Yuav xov tsev rau leej twg nyob.”

“Koj thaib kuv.”

“Kuv twb muaj kuv lub tsev lawm.”

“Txawm li ntawd los kuv mam xov tsev tos koj.”

“Yuav tos ntev npaum li cas.”

“Thaum twg los tos.”

Kab Npauj hnov li ntawd.  Kab Npauj xav luag.  “Koj puas paub lub neej tos no txom nyem siab npaum li cas.  Koj puas tau tos ib tug neeg dua los li.”

“Kuv twb pib lawm,” Tshua teb.

“Cia li xaus,” Kab Npauj yuam.

“Kab Npauj, koj sim rua muag los saib kuv seb.  Koj xav hais tias kuv cia li xaus puas yuav tau,” Pob Tsuas lub suab li nws yeej txaus siab rau Kab Npauj txhua yam.

“Qhov ntawd nyob ntawm koj,” Kab Npauj hais yooj yim.

“Nws zoo li cas,” Pob Tsuas nug.

“Leej twg,” Kab Npauj tsis xav teb.

“Tshua,” Pob Tsuas txeeb lub npe ntawm Kab Npauj di ncauj.

Tshua.  Tshua yog leej twg.  Lub npe ntawd txawm leej twg hais los yeej deeg Kab Npauj lub siab txhua zaum nws hnov.  Qhov muag kaw li thawm dej thaum Tshua lub npe hais xaus.  Vim li cas Pob Tsuas ho yuav tuaj ntxias Kab Npauj zoo li ntawd.  
“Pob Tsuas, koj puas tau muaj ib tug hauv koj lub neej.  Koj cov lus zoo kuv yuav khaws cia.  Ua zoo, ua tsaug.   Kuv lub siab, lub cev, txoj sia thiab txhua yam ntawm twb muab rau lwm tus lawm.  Kuv nrog koj sawv ntawm no tab sis kuv twb tsis nyob nov.  Koj puas paub.  Koj puas paub kuv lub siab dua twg lawm.  Kuv lub siab mob npaum li cas.  Txom nyem npaum li cas.  Koj puas paub hais tias ib hnub kuv quaj puas tsawg zaus.  Koj puas paub tam sim no kuv tab tom xav dab tsi.  Koj puas paub tias tam sim no kuv tab tom xav txog leej twg.  Mob kuv lub siab npaum li cas.”  Kab Npauj nws twb tsis so tus dej ntawm ntsej muag.  Cuag li Kab Npauj twb swm tus dej ntws ntawm plhu.  Kab Npauj txuas ntxiv, “kuv paub koj nyiam kuv.  Tab sis thov txim.  Tsis txhob xiam koj lub sib hawm tuaj tso pov tseg li no.  Kuv nyiam koj tsis tau.  Hluas nkauj muaj coob.  Tshav ntuj qhov twg koj ho mus qhov ntawd.”

Pob Tsuas hnov tus neeg dig muag hais lus.  Pob Tsuas muag nws lub siab mus cev rau tus neeg dig muag.  Nws twb tsis tau tag kev cia siab.  “Kab Npauj.  Kuv paub tias koj lub neej tag los zoo li cas.  Thiab nws muaj nqi npaum li cas rau koj.”

“Koj tsis paub,” Kab Npauj cheem.

“Koj yuav muab koj lub neej no npog av mus txog hnub twg na Kab Npauj,” Pob Tsuas hais ua lub suab nrov me ntsis.

“Kuv lub neej twb faus lawm los tau ntev.  Txhob hlib.  Tsuas yog tos kom txog hnub ntawd xwb,” Kab Npauj hais yam tu siab.

Qhov rooj txuas qhib.  Tsab Pov tshwm ntawm qhov rooj.  Pob Tsuas tig mus rau Tsab Pov.

“Kab Npauj, niam kom koj coj tij laug Pob Tsuas los noj mov no,” Tsab Pov hais ntawm qhov rooj.

Ob tug swv twj ywm tsis teb.  Kab Npauj fee kiag rau ntawm qhov rooj.  Pob Tsuas tig raw Kab Npauj qab.  Nws qeeb dhau.  Kab Npauj maj nroos rau hauv tsev.  Pob Tsuas txhais ruam los ntawm Tsab Pov.

“Mus nrog peb noj mov os,” Tsab Pov hu.

Tshua tseem saib luc qhov rooj.  Nws hnov Tsab Pov lo lus tab sis twb tsis tig los rau tus neeg caw nws.  “Aws,” Pob Tsuas teb.
“Ua cas Kab Npauj quaj na,” Tsab Pov nug.

“Tsis paub,” Pob Tsuas teb.  Nws tig los rau Tsab Pov.  Nws hais, “Tsab Pov koj puas paub ua cas Kab Npauj ho qi quaj nti xwb.  Tsis yog Kab Npauj tsis xav pom kuv los.”

Tsab Pov txo nws lub hwj chim mluas me ntsis.  “Thaum twg txog hnub no ces Kab Npauj yeej zoo li no,” Tsab Pov qhia.

“Zoo li ntawd?”

“Kuv niam hais tias hnub no yog hnub Tshua ncaim Kab Npauj.  Kab Npauj yuav qi qhov muag yos Tshua ib hnub.”

Yog Koj Tiag Los
Lub luv los tsuj tshooj nws tus duab rau ntawm lub khw muag khoom noj.  Tus yawm sij tig kiag.  Kab Npauj thau tus yawm sij rau hauv hnab tshos.  Niam Vam Tsu zaum ntawm ib sab hle nws txoj hlua khiv dua.  Ob tug qhib qhov rooj thiab thawb kaw rau tom qab.  Kab Npauj rub lub qhov rooj khw rau nws niam nkag.  Niam Vam Tsu txhais ruam ua ntej.  Kab Npauj lawv liag qab.  Ob tug los sawv ib sab ntawm cov txiv.

“Niam, koj puas xav noj txiv dab tsi,” Kab Npauj nug.

Niam Vam Tsu tig los rau cov txiv ntawm nws xub ntiag.  “Xav nyob txiv ab tsi los yuav los mas,” nws teb.

Kab Npauj saib mus rau cov txiv apple ntawm nws hauv ntej.  Txiv apple raug Kab Npaj siab.  Nws khaws txiv ntim rau hauv hnab.  Niam Vam Tsu taug kev mus khaws zaub lawm lwm lub rooj.  

Kab Npauj ntim ntxiv txaus saib.  Nws muab lub ncauj hnab twb zoo khiv.  Tsa kiag qhov muag.  Lub teev luj txiv nyob ntawm Kab Npauj ib sab.  Tsis xiav zog yuav mus nrhiav.  Kab Npauj muab hnab txiv los tso rau saum lub teev.  Tus pas khiav sis.  Qhov muag fam.  Tom qab lub teev luj txiv.  Ib tug poj niam laus lawv liag nrog tus lej taug kev los ntawm Kab Npauj sab laug.  Tus pas khiav sis tsoo tus lej ob.  Kab Npauj lub siab deeg ib teg.  Tus poj niam laus tsis nres nrog tus lej ob.  Fee qhov muag mus dhau ntawm tus lej.  Kab Npauj nco tau.  Nws pom lub ntsej muag ntawd dua ib qho twg los lawm.  Twb tsis chwv lub hnav txiv.  Kab Npauj fee kiag xub ntiag raw tus poj niam.  Poj niam laus dhau plaws.  Nws lub nrob qaum los ntom kiag ntawm Kab Npauj lub qhov muag.  Tus poj niam txhais ruam lawm pej ntej.  Nws twb tsis paub tias Kab Npauj sawv nram qab saib nws.

“Phauj,” Kab Npauj hu.

Tus poj niam laus hnov neeg hu tuaj rau nram qab.  Nws tig los rau Kab npauj.  Yog lawm lub ntsej muag ntawd Kab Npauj yeej cim tau.  Kab Npauj txhais ruam mus ze zog.  Tus poj niam laus ua lub ntsej muag txawv txav rau tus neeg nws cim tsis tau tab tom taug kev los ntawm nws.

“Phauj puas yog koj na,” Kab Npauj rov hu dua.

Tus poj niam laus ua xyem xyam.  Ua cas ib tug ntxhais ho los hu nws ua phauj.  Nws twb cim tsis tau Kab Npauj.  “Koj yog leej twg os me ntxhais.  Cas koj ho hu kuv ua phauj no,” nws los kuj xav paub.

Hnov lub suab ntawd xwb twb txom txom nyem Kab Npaum siab lawm.  Kab Npauj twb tsis tau hais ib lo lus teb.  Nws ua kua muag txia zawm zuav mus rau tus poj niam laus.  “Phauj koj tsis nco qab kuv lawm los,” Kab Npauj lub suab hais lus nrog suab quaj.

Tus poj niam laus tseem cim tsis tau Kab Npauj.  Nws tsuas sawv saib Kab Npauj li tus neeg txawv txav.  Leej twg tiag yuav txia dej npluj npliv ntawm hauv ntej.
“Phauj,” Kab Npauj lub suab quaj nto.  “Kuv yog Kab Npauj na,” Kab Npauj twb hais nws lub npe tsis meej lawm.

Kab Npauj hais nws tus kheej lub npe.  Niam Nom Choj lub kua muag nrog caum Kab Npauj lub tam siv.  Puas tsawg xyoo lawm uas nws tsis pom Kab Npauj.  Pom Kab Npauj cuag li nws twb tau ntsib nws tus tub.  Niam Nom Choj tsa kiag tes los plhws Kab Npauj tob hau.  Ob tug poj niam sib xeem lo kua muag nco txog tus coj nkawv los sib paub.

“Kuv me ntxhais Kab Npauj es.  Es yog koj tiag tiag li los,” Niam Nom Choj hais nrog lub suab quaj.

“Ws, yog kawg.  Yog kuv kawg los mas phauj,” Kab Npauj teb nrog lub suab ncia.

Niam Nom Choj tseem plhws Kab Npauj lub tob hau.  Nws tsis ntseeg yuav ntsib Kab Npauj ntawm lub tsev muag khoom.  “Es kuv tus me ntxhais nyob li cas lawm os,” nws hais ntxiv.

Nrog lub suab quaj Kab Npauj xav qhia Niam Nom Choj tias nws niaj hnub xav txog Niam Nom Choj tus tub.  Kab Npauj niaj hnub nco txog Tshua.  Rov pom Niam Nom Choj cuag li Kab Npauj rov tau ntsib nws lub neej qub.  “Kuv noj qab nyob zoo thiab os phauj,” Kab Npauj hais rau tus neeb txheeb.  “Phauj es koj nyob ntawm no thiab los.”

“Kuv nyob ze ze tov xwb,” Niam Nom Choj teb.  Nws tsa tes mus so Kab Npauj li kua muag.  “Es kuv tus me ntxhais tuaj nyob qhov twg lawm,” Niam Nom Choj nug.  Nws xav paub hais tias Kab Npauj nyob qhov twg.  Nyob tsam nws tus tub lam ho tuaj tov.

“Peb nyob hauv no thiab os phauj,” Kab Npauj teb.  Mloog ntsoov txhais tes chwv npliag ntawm Kab Npauj lub plhu los so nws li kua muag.  Lub siab poj niam nco txog Tshua dhau hwv lawm.  Kab Npauj tsa kiag tes puag liav Niam Nom Choj txhais tes cia.  Cuag li Kab Npauj xav hais tias cia nws quaj rau hauv Niam Nom Choj txhais xib teg.

Kua muag ntws sis hauv xib teg.  Niam Nom Choj paub ntau dhau lawm tias tsis yog nws ib leeg thiaj nco Tshua xwb.  Tseem tshuav Kab Npauj thiab uas nco Tshua.  Nws xav lam nws tus tub tseem muaj txoj siab nyob ntshe nws tus tub yuav zoo siab heev.  Niam Nom Choj xav qhia nws tus tub hais tias Kab Npauj tseem tos Tshua rau niaj hnub ntawd.  Niam Nom Choj muaj tus nyab tsis tau ua tshoob tab tom quaj ntawm nws xub ntiag.

Ob tug poj niam ob lub suab quaj nrov mus paug tab laj.  Cov neeg tuaj yuav khoom tso lawv cov siab ntswv los ntxuav nkawv cov kua muag.  Lawv puas lam paub tias nkawv tab tom los kua muag txog ib tug txiv neej.

Kab Npauj rub nws tus kheej nrug zog ntawm Niam Nom Choj.  Ob lub qhov muag plooj kua muag li saib tus poj niam yug tus txiv neej nws hlub.  Ua cas hnub ntawd pom niam ho tsis pom tub.  Nws twb pom Niam Nom Choj lawm ho tsis pom Tshua.  Kab Npauj tsa tes mus ntawm nws caj dab thiab thau txoj saw los.  Thawj zaug txoj saw nrug ntawm Kab Npauj daim nqaij.  Kab Npauj cev txoj saw rau Niam Nom Choj.

“Phauj, txoj saw no yog Tshua txoj.  Nws muab rau kuv.  Kuv muab rau koj,” Kab Npauj hais.

Niam Nom Choj txo qhov muag los rau txoj saw nyob hauv Kab Npauj xib teg.  Txhais tes pog laug tsa tshee na mus npos txoj saw.  Nws twb tsis muaj cuab kav ko.  Pom li ntawd.  Kab Npauj muab txoj saw ntxeev kiag rau hauv Niam Nom Choj xib teg.  Tsis muaj leej twg lawm uas ntsim yog tus tswv ntawm txoj saw npaum li Niam Nom Choj.  Tab txawm Kab Npauj yuav nco Tshua npaum li cas los nws tseem tshuav nws tsev neeg.  Niam Nom Choj tsuas tshuas Tshua tus duab lawm xwb.

Zuaj zog txoj saw rau hauv xib teg los npuab rau ntawm xub ntiag.  Ob daig di muag pog laus kaw twj ywm los mloog txij saw hauv nws txhais tes; hauv nws lub siab.  Tuav rawv ib zaug uas yog txoj saw dai ntawm Tshua cai dab.  Niam Nom Choj twb rov tau puag nws tus tub rau hauv nws lub xub ntiag.  Twb tsis txaus siab.  Niam Nom Choj rov rua muag los.  Txhais tes zuaj txoj saw maj mam nthuav.  Niam Nom Choj saib nws tus tub hauv nws xib teg ib pliag.  Lub neej qub qab.  Lub neej tu Tshua thaum yau txog hnub…  Niam Nom Choj tsa tob hau los rau Kab Npauj.

“Yog Tshua muab rau koj ces nws yeej xav muab rau koj.  Koj khaws cia os,” Niam Nom Choj muab nws tus tub rov rau Kab Npauj.

Yog lawm txoj saw ntawd ces yog Tshua yam puav pheej uas Kab Npauj khaws ze tshaj plaws rau ntawm nws lub cev.  Kab Npauj hais, “phauj koj khaws nws cia os.”

“Koj ne.”

“Kuv tsis yuav txoj saw no lawm os.

“Vim li cas.”

“Tsis ntev no xwb kuv twb yuav mus cuag Tshua lawm.”

Cia Kuv Nrog Koj Mus


Qhov muag hle hlo.  Pob qwb txawb muag nthas ntawm pam rwb.  Kab Npauj ob txhais tes tso ntsiag to ntawm xub ntiag.  Lub suab neeg nrov ntawm nws hauv ntej.  Daim duab twb tsaus ntuj tab sis lub suab nrov ua rau kab Npauj paub tau tias yog ntuj los nag.  Suab nrov deeg niaj saum nruab ntug.  Hluav taws cig pluj plaws ua sab qhia tias nag tsoo daim av muaj zog heev.  Hauv qab tus ncej taws teeb.  Pom kev yog ib cig.  Lub cev poj niam tshwm plaws ntawm yeej yeem duab ci.  Ntuj yuav tshau nag thiab tus poj niam yuav npliag dej nag npaum li cas.  Kab Npauj yeej paub tias cov dej tab tom ntxaum tus poj niam ntawd lub plhu tsis yog nag.  Ko taw poj niam tsuj niag ntawm pas av nkos.  Dej txaws txuas.  Caj qaum khoov ntsis.  Lub cev poj niam qaug kiag rau hauv hauv paus ncej.  Dej kua av txaws txua.  Twb tsis tau tag kev cia siab.  Nws lub ntsej muag rov tsa dua tuaj.  Tus poj niam muab nws ob xhais tes mus khawm kiag tus ncej.  Rub ntiag nws tus hkeej sawv tsuas yog rov qaug rau hauv pas as nkos.  Cuag li nws lub zog tsuas pus nws taug kev tau txog txij ntawd lawm xwb.  Lub zog poj niam ntxim ntaug kiag.  Kab Npauj yeej pom nws txoj kev cia siab ntaug kiag.  Ob txhais tes plam plhuav ntawm tus ncej los tsau dej.  Lub xub ntiag poj niam vau kiag mus tso siav qhwv tus ncej.  Nws lub ntsej muag lawv liag qab mus npuab tus ncej.  Kab Npauj pom tseeb tau tias tus poj niam ob lub qhov muag twb tsis yog nyuam qhuav poob kua muag.


Dej ntws laim ntawm tus ntxhais lub ntsej muag twb tsis hais txog cov dej poob sau ntuj.  Ob lub qhov muag poj niam kaw kiag.  Xyo nws twb tu siab thaum twg los lawm.  Lub cev txiv neej tshwm plsaws ntawm yeej yeem duab ci.  Nws xauj ntshis los rau hauv paus ncej.  Ob lub qhov muag poj niam qhib plho los rau tus txiv neej sawv ntawm ntug duab ci.  Nws rov fee kiag mus lawm ib lub ntuj.  Nws twb tsis xav pom tus txiv neej.  Tus txiv neej pom li ntawd.  Nws txav zoj los hauv plawv ncej.  Ob lub hauv caug poob los txhos ntawm tus poj niam ib sab.  Txhais tes txiv neej tso txawb ntawm tus poj niam lub xub pwg.


Hnov dheev txhais tes los chwv nws.  Tus poj niam kaw kiag nws qhov muag.  Nws lub ntsej muag dauv rau hauv av twb tsis tig los rau tus neeg ntawm ib sab.  Zoo li tus poj niam twb npau suav kom tus txiv neej tsis txhob tuaj caum tau nws.


Ntsej muag txiv neej khoov ntshis mus rau ntsej muag vau rau hauv av.  “Paj Yeeb, txhob khiav kuv mus os,” lub suab txiv neej.

Paj Yeeb lub ntsej muag twb tsis tsa los rau lub suab hais nws.  Ob lub qhov muag rua los rau hauv pas av nkos.  Pab Yeeb pom dej txaws txhua lub nag los tsoo nplaim dej.  “Tsis txhob caum kuv lawm os,” nws hais rau nplaim dej.


Tus txiv neej twb tsis mloog tus poj niam.  Nws khoov ntsis mus ze zog rau ntawm Paj Yeeb lub plhu.  Yam Paj Yeeb hais twb tsis raug tus txiv neej siab.  Nws hais ze rau ntawm Paj Yeeb pob ntseg, “tsis caum koj es kuv yuav mus caum leej twg.  Kuv hlub koj os Paj Yeeb Ntsha.”


Kua muag poj niam twb tu lawm.  Tab sis cov dej nag tseem tsis tau tu.  Dej ntws sis ntawm tus poj niam plhu.  Nws tsa kiag qhov muag los rau tus txiv neej.  “Nov qab kuv os Koob.  Nov qab kuv kom tau nawb,” nws hais li twb tsis pub ib qhov chaw cia siab rau tus txiv neej.


Koob ntxim mob nws siab ib zag.  Koob tshem tes ntawm tus Paj Yeeb xwb pwg.  Nws ob txhais tes cev mus pus tus poj niam lub ntsej muag los saib nws.  


“Kab Npauj,” Naim Vam Tsu lub suab nrov tom tsev mov.


Kab Npauj tso plhuav daim duab ntawm nws hauv ntej.  Nws tig qhov muag mus tom tsev mov.  “Ab tsi os,” Kab Npauj teb nws niam.


“Los tham xov tooj os,” Niam Vam Tsu hu.


Hnov li ntawd.  Leej twg tiag uas yog tus tab tom tos nws hauv lub xov tooj.  “mam los os niam,” nws teb.  Ob txhais tes tshem saum Kab Npauj xub ntiag los txheem ntawm lub rooj zaum.  Ob txhais qab xib taw tsuj hauv pem teb.  Sawv tsees Kab Npauj fee los rau ntawm nws hauv ntej.  Ntiaj teb ib thaj tsam tseem tsau ntuj nti.  Nag twb tsis tau tu.  Hauv av txaum ntxias. 


“Koj ntshais tsam koj hlub kuv los Paj Yeeb,” lub suab txiv neej.


Paj Yeeb tig lawm ntawm Koob.  Nws teb, “tsis yog li ntawd.”


Koob tig raw Paj Yeeb.  “Yog li cas,” nws nug ntxiv.


Tus poj niam thaum kawg nws tig los rau tus txiv neej.  “Kuv ntshai tsam kuv tseg tsis tau koj xwb,” tus poj niam hais ua lub suab ntshai.


Koob hnov li ntawd nws lub ntsej muag luag ntxhi.  Koob nthuav tes mus qaum Paj Yeeb rau hauv xub ntiag.  Thooj txhij Paj Yeeb hnov Koob lub cev los tuav nws.  Paj Yeeb qaug lias nws lub cev mus thom Kob li xub ntiag.


Kab Npauj khaws nkaus lub xov tooj los npuab nws pob ntseg.  “Nyob zoo os,” Kab Npauj hais.


“Kab Npauj lov,” Pob Tsuas lub suab.


Hnov Pob Tsuas lub suab.  Kab Npauj rov xauj rov los rau tom chav nyob.  Daim duab twb tsis poob nag lawm.  Nws fee kiag los tso pob ntseg rov rau ntawm lub xov tooj.  “Yog kuv mas,” Kab Npauj qhia nws tus kheej.


Pob Tsuas paub tias yog Kab Npauj.  Nws yeej cim tau Kab Npauj lub suab.  Nws hais nrawm nroos, “cas ntxim koj zoo siab ua luaj li na.”


Luag ntxhi hauv Kab Npauj lub siab rov rau daim duab tab tom tawm ntawv.  “Tsis zoo siab as,” nws dag.  “Vim li cas koj ho hais li koj ma.”


“Twb yog kuv tsis tau hnov koj lub suab li no ib zaug li,” Pob Tshua tab tom hais qhov tseeb.  Nws xav paub yog muaj ab tsi ua rau Kab Npauj yuav hais lus kaj siab.  Tsis tag li ntawd, lub suab Pob Tsuas tab tom hnov ntawd puas yog Kab Npauj lub suab ua ntej nws qi muag mus tsoo lub ntuj tsaus.  Los yog Kab Npauj lam hem nws xwb.  Kab Npauj lub suab txawv txav los lawm puas sawg xyoo.  Hnub ntawd Kab Npauj ho hloov los lawm npaum li cas.   

“Kuv yeej ib txwv zoo li no xwb,” Kab Npauj teb.


Txawm li cas los Pob Tsuas twb zoo sib me ntsis.  Tsis yog txhua zaum uas yuav hnov Kab Npauj lub suab kaj siab.  “Aus, hnub no koj puas muaj ab tsi ntau ua,” Pob Tsuas hloov lus.


Kab Npauj xav lawm ib pliag.  Nws soj ncuam hnub ntawd.  “Tsis muaj ab tsi thiab.”


“Koj tsis ua ab tsi no ib pliag kuv lawb hauj lwm.  Kuv los tos koj nrog kuv mus saib movie,” Pob Tsuas hais nrog lub suab kaj.


Kab Npauj ntsiag lawm ib pliag.


“Kab Npauj,” Pob Tsuas hu.


“Tsawm nyob ntawm no,” Kab Npauj teb.


“Xav ab tsi lawm na,” Pob Tsuas hais yam raug siab.


Kab Npaj rov tig los rau ntawm chaw nyob.  Daim duab tseem tawm ntawv.  Kab Npauj xav lub neej yuav zoo li cas thaum nws daim duab yaj kiab xaus.  “Tsis xav ab tsi,” Kab Npauj teb rau daim daub tawm ntawv.


“Ib pliag kuv los tos koj os,” Pob Tsuas hais ntxiv.


“Txhob los os.”


“Txawm li cas los koj yuav tau tawm hauv tsev thiab.  Koj niam yeej hais li ntawd rau kuv thiab.  Mus taug kev ua si nraum zoo yuav ua rau koj kaj siab,” Pob Tsuas nres.  “Niaj hnub muab koj tus kheej nkaum rau hauv tsev tsis raug tshav.  Koj puas paub hais tias yus yuav laus sai heev yog niaj hnub xav.”


Niaj hnub nkaum hauv tsev xav, Pob Tsuas hais Kab Npauj.  Tsis raug tshav ntuj yuav ua rau Kab Npauj laus sai.  Ua cas Kab Npauj yuav tsis xav txog tej ntawd li.  Cas nws twb tsis txhawj txog nws tus kheej; txoj kev noj qab haus huv.  Tab sis uas Pob Tsuas puas paub tias Kab Npauj twb xav dhau lub neej laus lawm.


“Koj mus xav os,” Kab Npauj teb yam tsis muaj sia.


“Txawm yuav npog yus tus kheej mus tag ib txhis los.”


“Thov txim os Pob Tsuas.  Kuv tsis xav mus saib movie.”


Ntsiag to lawm ib pliag.  Pob Tsuas rov hais dua, “yog koj tsis xyeej los xij peem.  Qhov tiag kuv xav muaj lus tseem ceeb nrog koj tham xwb.”


Tseem muaj ab tsi tseem ceeb tham thiab.  “Ab tsi,” Kab Npauj nug.


“Kab Npauj, koj twb paub hais tias kuv yeej nyiam koj thawj zaug kuv pom koj.  Tsis tag li ntawd xwb.  Kuv to taub hais tias koj lub neej yav tag los,” Pob Tsuas theem me ntsis.


Kab Npauj ntsiag to lawm.  Txhua yam ntxim hais nws twb hais rau Pob Tsuas tag lawm.


Pob Tsuas rov hais ntxiv, “tab txawm koj yuav muaj lub neej li cas tag los los kuv yeej nyiam koj.  Kuv txoj kev hlub yeej muab tiag rau koj.”


“Tsis txhob hais li ko los Pob Tsuas,” lub suab poj niam hais muag nthas.


“Yeej muaj tiag.  Ntawm kuv txoj kev hlub txog koj yeej muaj tseeb,” Pob Tsuas qhia siab.


Kab Npauj rov ntsiag to ib zaug ntxiv.


“Kab Npauj,” Pob Tsuas hu dua.


“Ab tsi.”


“Puag ta kuv nrog koj niam tham.  Koj niam puas tau qhia koj,” Pob Tsuas xav paub.


Kab Npauj mloog tau Pob Tsuas lub suab ntxim hais muaj ceem me ntsis.  “Tham ab tsi,” nws teb.


“Lwm lub hli xiab.  Kuv yuav tuaj yuav koj,” lub suab hais tsis dag.


Kab Npauj hnov cov lus ntawd los ntau zaus lawm ntawm nws lub neej.  Tus nws xav yuav ho tsis muaj txoj sia.  Kab Npauj twb tsis xav kom lawv muab lawv cov sib hawm tuaj pov tseg.  “Tsis txhob nkim nej lub sib hawm os Pob Tsuas,” Kab Npauj hais yam li nws ntseeg tau.


Pob Tsuas twb tsis ceeb uas qhov Kab Npauj hais rau nws.  “Koj tsis nyiam kuv los.”


Lub suab poj niam ntsiag dua.  Tab sis twb ntsiag tsis ntev.  Nws teb Pob Tsuas, “txog qhov nyiam ces yeej nyiam.  Tab sis tsis xav kom koj nkim koj lub zog tuaj xwb.”


“Kab Npauj yog vim li cas koj ho hais li koj,” Pob Tsuas lub suab xav paub, “koj qhia rau kuv puas tau.”


Pob Tsuas tos ib me ntsis tsis hnov Kab Npauj lub suab.  “Kab Npauj,” Pob Tsuas hu.


“Tab txawm koj tuaj los kuv tsis nyob tsev,” Kab Npauj qhia.


“Rov qab mus nkaum dua los.”


“Zaum no kuv tsis nkaum leej twg lawm os.  Tab sis txawm koj tuaj los yeej tsis ntsib kuv,” Kab Npauj hais ua lub suab khov.


“Es koj yuv mus qhov twg,” Pob Tsuas xav paub.


Kab Npauj tsa qhov muag mus rau nraum zoov.  Nws teb Pob Tsuas, “Thaib Teb.”  Kab Npauj hais ua lo lus luv.


Pob Tsuas paub lawm tias Kab Npauj mus ab tsi tiv.  “Vib Nais,” Pob Tsuas txuas Kab Npauj lo lus.


“Yog,” Kab Npauj teb.


“Mus ab tsi tiv,” Pob Tsuas nug lug suab nws twb paub lo lus teb lawm.


“Koj yeej paub lawm,” Kab Npauj qhia qhov tiag.


Tsis hais los Pob Tsuas yeej paub lawm tias Kab Npauj mus ab tsi tiv.  “Kab Npauj koj puas paub tias Vib Nais twb kaw los tau ntau xyoo lawm.  Tam sim no twb tsis muaj Hmoob nyob Vib Nais lawm.”


“Kuv paub,” Kab Npauj paub li ntawd thiab.


“Leej twg nrog koj mus,” Pob Tsuas nug.


“Kuv xwb.”


“Koj mus ib leeg xwb.”


“Ws,”


Ib leeg poj niam mus ncig teb chaws.  Pob Tsuas lub sia twb tsis khuv.  “Koj mus ib leeg es tsis ntshais neeg phem los,” Pob Tsuas hais li nws paub lub neej me ntsis txog Thaib Teb.


Kab Npauj mloog hauv nws lub saub.  Kab Npauj paub lawm tias tshuav leej twg tab tom nyob tos nws.  Qhov ntawd xwb twb ua rau Kab Npauj muaj siab txaus yuav mus lawm.  Tseem ceeb tiag Kab Npauj paub tias nws yeej yuav tau rov qab mus xwb.  Kab Npauj muaj ib qho ab tsi khuam hauv nws siab cia rau sab ntuj tim ub.  Yog nws yuav ua neeg rua muag lawm yav tom ntej.  Kab Npauj yuav tsum tau mus nqa nws lub siab tim Thaib; Tshua.


“Tsis ntshai,” Kab Npauj hais ntseeg nws tus kheej.


“Mus puas tsawg hnub.”


“Tsis paub.”


“Thaum twg koj sawv kev.”


“Lwm lub hlis.”


Pob Tsuas soj ncuam lub sib hawm tseem tshuav ntau hnub.  Ntxim nws yuav thov tau sib hawm so.  “Kuv mam nrog koj mus,” Pob Tsuas yaum nws tus kheej.


“Kuv mus kuv xwb,” Kab Npauj tsis xav khuam leej twg lub sib hawm.


“Txhob hais li ko.  Kuv twb tsis kaj siab cia koj mus ib leeg rau Thaib Teb.  Txawm li cas los kuv mam li ua koj tus phooj ywg taug kev.  Kuv los xav pom Vib Nais thiab.”

Txhob Tso Nws Tseg

Kab Npauj sawv nram qab tsob xyoob.  Nroj ntsuab xiab.  Xyoob ntoo ntxhov tshaj rau xyoo tag los.  Tab txawm daim av yuav txawv npaum li cas los hauv Kab Npauj lub siab thaj chaw ntawd yeej ib txwv zoo li qub.  Txhua yam hauv Kab Npauj lub siab twb tsis tau hloov.  Yog lawm saum roob yog thaj chaw niaj hnub hu Kab Npauj.  Ob thais tes twb tsis nco ntxhov.  Ob txhais tes faib hlo tsob xyoob.  Kab Npauj nqa ko taw hla rau pem ntej.  Tes plam plaws.  Tsob xyoob rov qaug los npog kiag rau.  Pob Tsuas sawm nram qab.  Nws saib Kab Npauj mus ob ruam ntxiv.  Pob Tsuas dauv muag mus rau hauv av twb tsis muaj kev.  Tab sis Kab Npauj zoo li nws twb tuaj dua thaj chaw ntawd lawm.  Kab Npauj txhais ruam li muaj kev to tog.  Pob Tsuas tsa qhov muag mus rau saum roob.  Dab tsi nyob sauv yuav ua rau Kab Npauj muaj siab ua luaj li.


“Kab Npauj,” Pob Tsuas hu.


Kab Npauj tig rau tus neeg poob qab.  Nws pom Pob Tsuas sawv nram qab xyoob.  Vim li cas Pob Tsuas ho xav nrog nws tuaj.  Kab Npauj tsis nkag siag.  “Hla tsob xyoob es taug kev tuaj pem no mas,” Kab Npauj hais pem hauv ntej.


Pob Tsuas xav hais rau Kab Npauj tias tsis muaj kev.  Tab sis qhov ntawd nkawv ob leeg yeej paub lawm.  Pob Tsuas pom Kab Npauj tseem sawv tos nws.  Pob Tsuas twb tsis hla tsob xyoob tab sis lug tom ib sab mus caum Kab Npauj.


“Hav fab ntxhov tag npaum no.  Thaum twb mam mus txog mas Kab Npauj,” Pob Tsuas nug.


Kab Npauj rov tsa tob hau rau pem hauv ntej.  Kab Npauj xav tsis hais lub roob ntawd xwb.  Tab txawm yuav yog puas tsawg lub roob los nws yuav taug kev mus kom txog.  Kab Npauj taw tes rau saum rooj, “dhau lub roob sauv sab nrauv.”


“Aws,” Pob Tsuas teb.  Txawm li cas los nws twb tuaj txog qhov ntawd lawm  Pob Tsuas twb tsis tau yuav xav so.


Ob tug maub hav fab mus txog ntawm ntav toj.  Kab Npauj nres.  Nws tig mus rau sab xis.  Kab Npauj tab tom tso qhov uag rau thaj chaw ib zaug ntev ntev tag los nws ntsib Tshua.  Saib ntsoov thaj chaw ntawd ua rau Kab Npaum xav txog lub neej qub qub nws muaj yav tag los.


Pob Tsuas txhais ruam mus ob raum pem toj.  Pob Tsuas tsis hnov Kab Npauj taug kev.  Nws tig rov qab los pom lub ntsej muag poj nia saib ntsoov ib qhov chaw.  Tsis hais ib lo lus.  Pob Tsuas yeej paub zoo lawm tias Kab Npauj rov los txog nws tej qub chaw.  Kab Npauj rov los txog tsev lawm.  


“Saib ab tsi os,” Pob Tsuas cuam tshuam.


Hnov dheev Pob Tsuas lo lus.  Kab Npauj nco tau tias muaj neeg nrog nws tuaj.  Kab Npauj tig los rau Pob Tsuas thiab rov fee mus rau tom nta roob.  Kab Npauj ib nplooj siab xav txhais ruam mus saib qhov chaw pib txhua yam.  Tab sis hauv Kab Npauj lub quaj rau lwm qhov chaw lawm.


“Nws puas yog nyob tov,” Pob Tsuas khwv yees.


Twb tsis tig los rau Pob Tsuas.  Kab Npauj hais, “ib zaug tag los.”


Yam li qhov chaw sib ntsib deeg Kab Npauj siab kom muag zog nce roob.  Kab Npauj twb tsis tos Pob Tsuas hais ib lo lus ntxiv.  Nws txhais ruam ntawm Pob Tsuas lawm pem ntej.  Kab Npauj twb tsis nres.  Pob Tsuas pom li ntawd nws tshem qhov muag los caum Kab Npauj.


Ob txhais ko taw los txawb kiag rau saum ncov roob.  Ob txhais tes faib kiag cov nroj ntawm sub ntiag.  Lub me nyuam npov roob tuaj nyom txij dua txawb ntawm Kab Npauj xub ntiag.  Cev muag nthas.  Lub kua muag poj niam poob kiag tam siv.  Puas yog nws tuaj txog Tshua lub tsev lawm tiag.  Puas yog Kab Npauj rov qab caum tau Tshua lawm.  Puas tsawg xyoo.  Twb tsis tsim nyog Kab Npauj ncaim ntam thaj chaw ntawd mus li.  Kab Npauj ob lub qhov raws lov kiag.  Lub cev poj niam quag kiag rau saum nrom.  Nyom qaug kiag raws Kab Npauj lub cev.  Nyom faib hlo ob sab.  Kab Npauj lub cev ploj kiag rau hauv hav nyom.  Nyom npog nkaus Kab Npauj lub cev rau saum npov roob.  Ob txhais tes nthuav kiag mus puag lub npov roob li nws yuav nthuav tau.  Kab Npauj quaj twj ywm saum Tshua lub ru tsev.  Kua muag ntws sis ntawm Kab Npauj lub plhu mus saum npoo roob; twb txhaum tsis tag lub roob tab sis ntau txaus qhia Tshua tias Kab Npauj rov qab los txog lawm.  Kaw kiag qhov muag.  Cuag li nws twb tsis xav pub nws lub kuag muag poob ntxiv lawm.  Nws twb los txog tsev lawm.  Tsis tsim nyog Kab Npauj tseem yuav los kua muag thiab.


Pob Tsuas sawv tom qab pom Kab Npauj ploj rau hauv hav nyom.  Kab Npauj qhov muag qi nti npaub ntxa.  Kua muag taw ua kab.  Poj niam cia saum ru tsev.  Pob Tsuas to taub zoo lawm tias yog vim li cas Kab Npauj thiab li tsis kam yuav nws.  Txoj kev hlub hauv Kab Npauj lub siab muaj nrog tus neeg Kab Npauj tab tom puag loj tshaj lawm qhov yuav muab hais ua lo lus.  Saib ntsoov daim duab.  Pob Tsuas zoo siab nws tuaj txog qhov ntawd.  Pob Tsuas zoo siab uas Kab Npauj thiab Tshua rov los sib cuag.


Kab Npauj twb ntxim yuav tsaug zog rov rua muag los.  Nws tig nrog ob lub qhov muag dai vias los rau Pob Tsuas.  “Pob Tsuas,” nws hais.


“Ab tsi.”

“Koj puas kam cia kuv nyob nov ib leeg,” Kab Npauj thov.


Pom Kab Npauj li ntawd.  Tab txawm Kab Npauj yuav los kua muag los Pob Tsuas paub lawm tias Kab Npauj lub sib hawm ntawd zoo siab npaum li cas.  Thawj zaug Kab Npauj thiab Tshua rov los sib ntsib.  Pob Tsuas paub lawm.  Tshuav ntau yam ntau lo lus uas nkawv yuav los sib tham.  


“Aws,” Pob Tsuas teb.  Nws fee lawm.  “Kuv mus ib pliag kuv mam los,” Pob Tshuas hais.


Nroj zua zog npog Pob Tsuas nrob qaum.  Kab Npauj lub kua muag rov poob nthav rov mus rau ntawm npov roob.  Kab Npauj nws zoo siab uas tau pw ntawm Tshua ib sab.  Tab sis Kab Npauj tu siab uas nws twb los txog lawm.  Tshua twb tsis qhib qhov rooj rau Kab Npauj.


“Tshua,” Kab Npauj hu nrog lub suab quaj.  Kab Npauj muab tes plhws lub npov roob tam Tshua.  “Koj puas nyob tsev lawm os Tshua,” Kab Npaj hais nrog kua muag.


“Tshua, kuv rov qab los txog ltawm os.  Yog kuv os Tshua.  Kab Npauj na.  Kab Npauj rov qab los nrog koj nyob lawm os.  Kuv rov qab los nrog koj nyob li thaum i,” lub suab poj niam haj yam quaj nrov.  “Kuv nco nco koj heev li os Tshua.  Koj puas paub hais tias kuv nco nco koj no na.  Thaum twg los xav txog koj tag li xwb.  Qi muag thaum twg ces tsuas pom koj lub ntsej muag.  Tshua, kuv hlub koj os.  Tshua, koj puas nco kuv thiab os.  Koj puas nco txog thaum wb sib ntsib.  Kuv tsis xav hais tias lub siab nyiam koj thawj zaug ntawm yuav pauv mus ua txoj kev hlub.  Txoj kev hlub uas tsis txawj tuag hauv kuv lub siab os Tshua.”  Kab Npauj qi nws li qhov muag dua ib zaug ntxiv.  “Tshua, kuv ntsib koj.  Kuv pom koj.  Kuv muab txoj kev hlub rau koj.  Koj faib koj txoj kev hlub rau kuv.  Tshua, koj puas hlub kuv na.  Koj txawj tuag es koj tuaj mus lawm.  Koj tso kuv cia.  Koj tso kuv nyob ib leeg.  Koj cia kuv ua lub neej lwj siab.  Kuv tuag lawv koj qab tsis tau es kuv ua hnub ua hmo lwj siab nco txog koj xwb os Tshua.”


Kab Npauj lo lus xaus mus txuam lub ntiaj teb ntsiag to.  Suab noog quaj.  Kab Npauj tsa tob hau los xam.  Kab Npauj tu siab rau nws tus kheej uas tuaj quaj ib leeg txias to tom hav zoov.  Thaj chaw uas ib zaum tag los muaj kev lom zem.  Tsis xav hais tias hnub ntawd Kab Npauj yuav yog ib leeg mob sia.


“Tshua,” Kab Npauj rov dauv muag mus rau hauv npov roob.  “Ua cas yuav nco koj ua luaj li os.”


Kab Npauj lub suab xaus.  Nws hnov nroj nrov ntawm ncauj ke.  Pob Tsuas txawm siv los lawm.  Ua cas Pob Tsuas twb tsis muab sib hawm ntev me ntsis rau Kab Npauj.  Kab Npauj tseem tshua ntau yam yuav hais nrog Tshua.  Nws tseem nrog Tshua nyob tsis tau txaus.  Chim Kab Npauj siab.  Nws qi kiag qhov muag mus npuab ntawm npov roob quaj.


Lub suab nrov ntawm ncauj ke los ntsiag ntawm Kab Npauj ib sab.  Kab Npauj pw ntawm npov roob twj ywm.  Nws twb tsis xav rua muag.  Nws twb tsis xav sawv ntawm qhov chaw ntawd.  Thaum twg Kab Npauj mam tsaug zog.


Lub qhov muag kaw lawm ib chim.  Dab ntub twb tsis laum.  Kab Npauj tsuas yog ua suab ncia tsim dhuj dhiv saum npov roob.  Thaum kawg Kab Npauj ua siab rua muag los rau tus neeg sawv ntawm nws ib sab.


Pob Tsuas sawv saib tej nroj tsuag ntawm laj roob.  Pob Tsuas tig mus rau hauv tiaj uas ib zaug yog zos Vib Nais.  Nws xav paub tias thaum ub lub neej nyob hauv lub zos tawg rog hauv zoo li cas.  Lub neej nyob ntawm thaj chaw ntawd zoo li cas.  Qhov tiag lam yog nws tau koom ib lub zos nrog Kab Npauj.  Ntshe yuav zoo Pob Tsuas siab heev.  Yog qhov ntawd hloov tau ntshe Pob Tsuas yuav ua txhua yam kom tau Kab Npauj los yog nws tus hlub.  Pob Tsuas lub siab xav ntau txog lub zos nws tsis tau nyob.  Tab sis lub sib hawm twb tig tsis tau rov qab.  Pob Tsuas twb tuaj ntev lawm.  Ntxim nws yuav rov qab mus ua Kab Npauj luag.


Ob txhais tes faib kiag cov nroj.  Pob Tsuas tsa qhov muag los ntawm Tshua lub ntxa.  Kab Npauj lub cev tseem pw nthuav tes lam puag npov roob.  Kab Npauj ob lub qhov muag tseem qi nti.  Kab Npauj tseem tsaug zog; tseem npau suav.  Pom Kab Npauj li ntawm tsawg zaus haj yam ua rau Pob Tsuas ram txog tib neeg txoj kev hlub. 
Pob Tsuas ua nchias taw los sawv ntawm Kab Npauj ib sab.  Nws twb tsis khuv yuav tsa Kab Npauj.  Nws tsuas xav sawv ntawd saib Kab Npauj.  Pob Tsuas dauv muag mus pom ntawm Kab Npauj sab tes.  Txoj siv puag ta nyob ntawm Kab Npauj lub duav tam si ntawd tuav ntawm Kab Npauj txhais tes.  Pob Tsuas tsis nkag siab.


“Kab Npauj,” Pob Tsuas hu.


Kab Npauj ntsiag to.  Nws twb tsis hnov Pob Tsuas.  Kab Npauj tseem tsaug zog; tseem ua npau suav.

“Kab Npauj,” Pob Tsuas hu dua.


Ntsiag to.


Tsis hnov Kab Npauj lo lus teb.  Nws khoov kiag mus muab tes tuav Kab Npauj lu xwb pwg diaj.  Thooj txhij Pob Tsuas tus ntiv tes mus chw kab Npauj lub tsho.  Pob Tsuas poob siab.  Kab Npauj daim nqaib ntxias npaum li cas.  Lub siab txiv neej poob nthav ib theem ntxiv.  Txhos caug kiag rau ntawm Kab Npauj ib sab.  Pob Tsuas cev kiag tes mus rub Kab Npauj lub ntsej muag los saib.  Lub ntsej muag qi nti tab sis ntxim zoo siab.  Pob Tsuas pom Kab Npauj lub ntsej muag zoo siab.  Mob Pob Tsuas siab ib zag.  Pob Tsuas rub ntiag Kab Npauj lub xub ntiag tig los rau Pob Tsuas.  Kab Npauj lub cev muag ntha vau yam hooj yim rau hauv Pob Tsuas lub xub ntiag.  Kua muag txiv neej tawm plaws tam sim ntawd.

